
Kumarasambhavam

કુમારસમ્ભવમ્

વિષયાનુક્રમણિકા
પ્રથમસર્ગે (૧-૬૦ શ્લોકાઙ્કા)
ગિરિરાજ હિમાલયસ્યૈશ્વર્યવર્ણનમ્ । તસ્ય મેનયા સહ પાણિગ્રહણમ્ । મૈનાકજન્મવર્ણનમ્ ।
પિતૃકૃતહરાનાદરકરણાત્ યોગેન શરીરત્યાગોત્તર સતીદેવ્યા હિમાલયગૃહે જન્મમવર્ણનમ્ । તસ્યા નામકરણમ્ ।
તસ્યા શરીરશોભાવર્ણનમ્ । મહર્ષેર્નારદસ્ય હિમવદ્ગૃહે  સમાગમનમ્ । નારદકર્તૃકશિવપાર્વતીવિવાહાભિધાનમ્ ।
પત્નીવિયુક્તસ્ય હરસ્ય ગિરિરાજશિખરપ્રદેશે તપશ્ચર્યાવર્ણનમ્ । તસ્ય પાર્વતીકર્તૃક પરિચરણમ્ ।
દ્વિતીયસર્ગે (૧-૬૪)
તારકાસુરવધાય તત્પીડિતેન્દ્રાદિદેવકર્તૃકબ્રહ્મસ્તુતિ । સુરકર્તૃકસ્તુતિપ્રસન્નીભૂતેન બ્રહ્મણા કાર્તિકે 
તારકવિનાશકત્વારોપણમ્ । હરગૌર્યો સયોગાય કર્તવ્યનિશ્ચય । મહાદેવસ્ય સમાધિભઙ્ગાય
સુરેન્દ્રકર્તૃકસ્મરસ્મરણમ્ । સ્મરાગમનઞ્ચ ।
તૃતીયસર્ગે (૧-૭૬)
ઇન્દ્રાદેશપાલનાર્થ સ્મરસ્ય પ્રતિજ્ઞાકરણમ્ । વસન્તરતિભ્યા સહ સ્મરસ્ય શિવાશ્રમપ્રવેશ । ઋતુરાજસમાગમનેન
શિવાશ્રમદશાવર્ણનમ્ । શિવે સ્મરકર્તૃકકુસુમાયુધનિક્ષેપઃ । શિવલલાટાક્ષિસમુદ્ભૂતાગ્નિના સ્મરદાહશ્ચ ।
ચતુર્થસર્ગે (૧-૪૬)
સ્મરવિનાશમીક્ષમાણાયા રતેર્વિલાપવર્ણનમ્   । આકાશવાણીદ્વારા રતિસમાશ્વાસનમ્ । સ્મર હેતૂક્તિઃ । સ્મરસ્ય
પુનરઙ્ગપ્રાપ્તિનિર્ણય  ।
પઞ્ચમસર્ગે (૧-૬૬)
સ્મરવિનાશેન હરપ્રાપ્તિવિષયકાશાયા હતત્વાત્ પાર્વતીવિષાદવર્ણનમ્ । તપશ્ચર્યાત્યાગાય પાર્વતીં  પ્રતિ
મેનકાકર્તૃકોપદેશઃ । હિમવદન્તિકે સખીમુખેન પાર્વતીમનોરથાભિધાનમ્ । તપસ્તપ્તુ સખ્યા સહ પાર્વત્યાઃ
ગૌરીશિખરપ્રયાણમ્ । પાર્વત્યાસ્તાત્કાલિકસ્વરૂપવર્ણનમ્ । પાર્વતીતપસા પ્રસન્નીભૂતસ્ય બ્રહ્મચારીસ્વરૂપસ્ય
શિવસ્ય તત્રાગમનમ્ । બ્રહ્મચારીકર્તૃકહરનિન્દાતો ગૌર્યાસ્તપસો નિવૃત્યુદ્યોગઃ । પાર્વતીકર્તૃકશિવપ્રશંસાવર્ણનમ્
। હરવિષયે સ્વાભિપ્રાયપ્રકાશ । પાર્વત્યગ્રે શિવસ્ય નિજસ્વરૂપધારણમ્ ।
ષષ્ઠસર્ગે (૧-૬૫)

પાર્વત્યા સહેપ્સિત વિવાહાભ્યર્થના સૂચયિતું હિમવદન્તિકે શિવકર્તૃકં સપ્તર્ષિપ્રસ્થાપનમ્   । વિવાહનિર્ણયઃ ।
દિનનિર્ણયકરણમ્ । શિવ પ્રતિ વિવાહોદન્તમભિધાય સપ્તર્ષીણામાત્મવિષય (દેશ)પ્રસ્થાનમ્ ।
સપ્તમસર્ગે (૧-૬૫)
શિવપાર્વત્યોર્વિવાહકાલિકનેપથ્યાદિવિધાનમ્   । ગિરિરાજગૃહે વરયાત્રિકાના દેવતાદીનામુપસ્થિતિ । વિવાહ
। સ્મરસ્ય પુનર્જીવનમ્  । શિવપાર્વત્યોં કૌતુકાગારપ્રવેશશ્ચ । વિવાહોત્તર ગૌર્યા સ્મરાવસ્થાપ્રાપ્તિ । તયો
સુખમયત્વવર્ણનમ્ ।
અષ્ટમસર્ગે (૧-૬૧)
શિવમુક્તયૌવના ગૌરી વીક્ષ્ય મેનાયા આનન્દપ્રાપ્તિ વસ્થાપ્રાપ્તિવર્ણનમ્ । તતસ્તસ્યા પ્રગલ્ભાવસ્થાપ્રાપ્તિ ।
મુગ્ધાવસ્થાપન્નગૌર્યા મધ્યમાસમ્ભોગવર્ણનમ્ । ગૌર્યા સહ હરસ્ય હિમવદ્ગૃહાત્  પ્રસ્થાનવર્ણનમ્ । કૈલાસાગમનમ્
। જલક્રીડાવર્ણનમ્ ।
નવમસર્ગે (૧-૫૨)
ઇન્દ્રપ્રહિતસ્ય કપોતસ્વરૂપસ્યાગ્ને શિવસમ્ભોગાલયપ્રવેશ । કપોતાવલોકનેન હરસ્ય ક્રોધપ્રાપ્તિ ।
ક્રુદ્ધ હર પ્રતિ સુરેન્દ્રસન્દેશકથનમ્ । અગ્નિકર્તૃકનિજાપરાધક્ષમાપનમ્ । કુમારોદ્ભવાય હરેણ વહનૌ
નિજવીર્યસ્થાપનમ્ । શિવવીર્યપ્રભાવેણ વહ્નેર્વૈરૂપ્યપ્રાપ્તિ  । વહનેરિન્દ્રાન્તિકે ગમનમ્ । હરેણ પાર્વતીવિનોદનમ્ ।
હરકર્તૃકપાર્વતીનેપથ્યરચના । હરાલયે તેષા હરકર્તૃકપ્રસ્થાપનમ્ । હરસ્ય ગૌર્યા સહ વિહાર ।
દશમસર્ગે (૧-૬૦)
ઇન્દ્રાન્તિકેં પ્રાપ્ત વિરૂપ વહિન વિલોક્ય તસ્ય ક્ષોભ । વહિન પ્રતિ વૈરૂપ્યપ્રાપ્તિહેતુજિજ્ઞાસા
વહિનકર્તૃકાત્મરૂપ્યપ્રાપ્તિહેતુકથનમ્। હરતેજોદગ્ધાત્મશરીરત્રાણાય વહિનકર્તૃકપ્રાર્થના। ઇન્દ્રકર્તૃકવહિનસમાશ્વાસનમ્
। ગઙ્ગાયા  હરતેજ પ્રક્ષેપણાયોપદેશશ્ચ । વહ્નિના ગઙ્ગાયા  હરતેજ પ્રક્ષેપણમ્ । હરતેજોઽસહમાનાયા ભાગીરથ્યા
બટ્કૃત્તિકાના  સ્નાતુમાગમનવર્ણનમ્ । હરતેજસશ્ચ તાસા શરીરે સમ્પર્ક તેન તાસા ગર્ભધારણમ્ । તદાદાય ગૃહ
ગન્તુ ત્રપાવતીભિસ્તાભિ શરવણે ગર્ભસ્રાવ । તત કુમારજન્મવર્ણનમ્ ।
એકાદશસર્ગે (૧-૫૦)
ઇન્દ્રાદિપ્રાર્થનોત્તર ભાગીરથ્યા કુમારસ્ય દુગ્ધપાનાયાઙ્ગીકાર  । કદાચિદાગચ્છતીના ષટ્કૃત્તિકાના  કુમારાવલોકનેન
વિવાદ । વિહારાય નમસા ગચ્છતોર્હરગૌર્યોરતન્ત્રાગમનમ્ । કુમારાવલોકનેન તયોરનુપાત । પાર્વત્યા
કુમારજન્મપ્રશ્ન શિવેનોત્તરકથનમ્ । કુમારમાદાય શિવપાર્વત્યોર્ગમનમ્ । કુમારજન્મોત્સવારમ્ભ । તેન
સમસ્તજગતામાનન્દપ્રાપ્તિ । કુમારલીલાક્રીડાવર્ણનમ્ ।
દ્વાદશસર્ગે (૧-૬૦)
તારકપીડિતસ્યેન્દ્રસ્ય હરાલયાગમનમ્ । ઇન્દ્રસ્ય કૈલાસાચલશોભા પ્રેક્ષણમ્ । તતો મહેન્દ્રસ્ય
હરદર્શનાદાનન્દપ્રાપ્તિ । હરાન્તિકે સ્થિત ધૃતાયુધ કુમારં વીક્ષ્યેન્દ્રસ્ય જયાશાબન્ધનમ્ । ઇન્દ્રેણ
તારકાસુરોપદ્રવનિવેદનમ્ । તદાકર્ણ્ય હરેણોત્સાહવર્દ્ધનમ્ । ઇન્દ્રકર્તૃકતારકદુશ્ચેષ્ટાકથનમ્ । પુનસ્તારકવધાય

કુમારગમનપ્રાર્થના કુમારગમનાદેશઃ । કુમારકર્તૃકપિત્રાજ્ઞાસ્વીકાર પરાક્રમિણો બાલસ્ય વિલોકનેન ગિરિજાયા
હર્ષપ્રાપ્તિઃ વર્ણનમ્ ।
ત્રયોદશસર્ગે (૧-૫૧)
કાર્તિકેયયાચનાર્થમિન્દ્રાદીના   હરસમીપગમનમ્ । તેષા હર પ્રતિ કુમાર યાચનાવર્ણનમ્ । કુમારપ્રસ્થાનાય
હરગૌર્યોરાદેશ । ઇન્દ્રાદીના કુમારાનુગમનમ્ । તેષા હરસૂનુના સહ સ્વર્ગપ્રાપ્તિ સ્વર્ગપ્રવેશે ભીતાન્ સુરાન્
પ્રતિ કુમારસ્યાભયદવાક્યમ્ । ગન્ધર્વાદિકર્તૃકકુમારપ્રશંસા । કુમાર પ્રતિ નારદાદીનાં સાધુવાદકથનમ્
। ગઙ્ગાબલોકનમ્  । નન્દનવનાવલોકનઞ્ચ । ગતશોભસ્ય તસ્યાવલોકનેન કુમારસ્ય ક્રોધપ્રાપ્તિ ।
અમરાવતીપ્રેક્ષણમ્ । વિરૂપાં તા નિરીક્ષ્ય કુમારસ્ય કારુણ્યપ્રાપ્તિ તરયેન્દ્રેણ સહ જયન્ત સૌધગમનમ્ ।
કશ્યપસ્ય તત્પલ્યાશ્ચ કુમારકર્તૃકાભિવાદનમ્ । ઉભયકર્તૃકાશીર્વાદશસનમ્ । કુમારકર્તૃકશચીપ્રણામ । તસ્યા
આશીર્વાદન કુમારસમુપાચરણમ્ ।
ચતુર્દશસર્ગે (૧-૫૧)
તારકવધાયેન્દ્રાદિદ્વારા કુમારસ્ય સજ્જીભવનમ્ । યોદધુ જિગમિષો કુમારસ્ય વિજિત્વરનામરથારોહણમ્ ।
ઇન્દ્રાદીના કુમારાનુપ્રયાણમ્ । સુરસૈન્યવર્ણનઞ્ચ ।
પઞ્ચદશસર્ગે (૧-૫૩)
કુમારેણ સહેન્દ્રાદીના યુદ્ધાય તારકાસુરાભિમુખમાગમનવર્ણનમ્ । કુમારાગમનમાકર્ણ્ય સુરદ્વિષા ક્ષોભપ્રાપ્તિ
। ચરૈરિન્દ્રાગમને નિવેદિતે તારકસ્ય કાકૂક્તિ  । તસ્ય સૈન્યસનહનાર્થમાદેશશ્ચ । તારકસૈન્યસન્નાહવર્ણનમ્
। યોદધુ ગચ્છતસ્તારકસ્યૈકાદશીત્પાતપ્રાપ્તિવર્ણનમ્ । સૈન્યાના તારકાનુગમનમ્ । ગચ્છતા તારકસૈન્યાના
વિવિધોત્પાતપ્રાપ્તિવર્ણનમ્ । પઞ્ચમહોત્પાતવર્ણનમ્ । ઉત્પાતેષુ સત્સ્વપ્યનિવૃત્ત તારક પ્રત્યાકાશવાણી ।
આકાશવાણીમાકર્ણ્ય દિવમુદ્દિશ્ય તારકોક્તિ । ક્રુદ્ધસ્ય ખડ્ગપાર્ણસ્તસ્ય શક્રાન્તિકે રથોપસ્થાપનાર્થમાદેશશ્ચ ।
ષોડશસર્ગે (૧-૫૧)
સુરાસુરસૈન્યયોર્ઘોરયુદ્ધવર્ણનમ્ ।
સપ્તદશસર્ગે (૧-૫૫)
તારકપ્રક્ષિપ્તશરાણામિન્દ્રશરૈશ્છેદનમ્। સુરબાણાના તારકબાણૈશ્છેદનઞ્ચ। તતસ્તારકપ્રહિતનાગપાશૈર્બદ્ધાનામિન્દ્રાદીના
કુમારાન્તિકાગમનમ્ । કુમારપ્રેક્ષણેન દેવાના નાગપાશાદ્વિમુક્તિ । તારકાસુરસ્ય કુમાર પ્રત્યુક્તિઃ । કુમારસ્ય
તારકાસુરસ્ય પ્રતિકથનમ્ । તતસ્તારકાસુરકુમારયોઃ પરસ્પરં બાણપ્રહાર । તારકાસુરકર્તૃકમાયાયુદ્ધમ્ ।
તતોઽન્યોઽન્ય વાયવ્યાદ્યસ્ત્રપ્રયોગ । તતસ્તારકવધ । દેવાનામાનન્દપ્રાપ્તિ । ઇન્દ્રસ્ય સ્વર્ગાધિપત્યપ્રાપ્તિશ્ચ ।

સર્ગઃ ૧ - ઉમોત્પત્તિઃ
અસ્ત્યુત્તરસ્યાં દિશિ દેવતાત્મા હિમાલયો નામ નગાધિરાજઃ ।

પુર્વાપરૌ તોયનિધી વગાહ્ય સ્થિતઃ પૃથિવ્યા ઇવ માનદણ્ડઃ ॥ ૧.૧॥
યં સર્વશૈલાઃ પરિકલ્પ્ય વત્સં મેરૌ સ્થિતે દૌગ્ધરિ દોહદક્ષે ।
ભાસ્વન્તિ રત્નાનિ મહૈષધીશ્ચ પૃથૂપદિષ્ટાં દુદુહુર્ધરિત્રીમ્  ॥ ૧.૨॥
અનન્તરત્નપ્રભવસ્ય યસ્ય હિમં ન સૌભાગ્યવિલોપિ જાતમ્ ।
એકો હિ દોષો ગુણસન્નિપાતે નિમજ્જતીન્દોઃ કિરણેષ્વિવાઙ્કઃ ॥ ૧.૩॥
યશ્ચાપ્સરોવિભ્રમમણ્ડનાનાં સમ્પાદયિત્રીં  શીખરૈબિભર્તિ  ।
લાહકચ્છેદવિભક્તરાગામકાલસન્ધ્યામિવ ધાતુમત્તામ્ ॥ ૧.૪॥
આમેખલં સઞ્ચરતાં ઘનાનાં છાયામધઃ સાનુગતાં નિષેવ્ય ।
ઉદ્વેજિતા વૃષ્ટિભિરાશ્રયન્તે શ્રૃઙ્ગાણિ  યસ્યાતપવન્તિ સિદ્ધાઃ ॥ ૧.૫॥
પદં તુષારસ્ત્રુતિધૈતરક્તં યસ્મિન્નદૃષ્ટ્વાપિ હતદ્વિપાનામ્ ।
વિદન્તિ માર્ગં નખરન્ધ્રમુક્તૈર્મુક્તાફલૈઃ કેસરિણાં કિરાતાઃ ॥ ૧.૬॥
ન્યસ્તાક્ષરા ધાતુરસેન યત્ર ભૂર્જત્વચઃ કુઞ્જરબિન્દુશોણાઃ ।
વ્રજન્તિ વિદ્યાધરસુન્દરીણામૂનઙ્ગલેખક્રિયયોપયોગમ્  ॥ ૧.૭॥
યઃ પૂરયન્કીચકરન્ધ્રભાગાન્દરીમુખોત્થેન સમીરણેન ।
ઉદ્ગાસ્યતામિચ્છતિ કિન્નરાણાં તાનપ્રદાયિત્વમિવોપગન્તુમ્ ॥ ૧.૮॥
કપોલકણ્ડૂઃ કરિભિર્વિનેતું   વિઘટ્ટિતાનાં સરલદ્રુમાણામ્ ।
યત્ર સ્નુતક્ષીરતયા પ્રસૂતઃ સાનુનિ ગન્ધઃ સુરભીકરોતિ ॥ ૧.૯॥
વનેચરાણાં વનિતાસખાનાં દરીગૃહોત્સઙ્ગનિષક્તભાસઃ  ।
ભવન્તિ યત્રૌષધયો રજન્યામતૈલપૂરાઃ સુરતપ્રદીપાઃ ॥ ૧.૧૦॥
ઉદ્વેજયત્યઙ્ગલિપાર્ષ્ણિભાગાન્માર્ગે  શિલીભૂતહિમેઽપિ યત્ર ।
ન દુર્વહશ્રોણિપયોધરાર્તા ભિન્દન્તિ મન્દાં ગતિમશ્વમુખ્યઃ ॥ ૧.૧૧॥
દિવાકરાદ્રક્ષતિ યો ગુહાસુ લીનં દિવાભીતમિવાન્ધકારમ્ ।
ક્ષુદ્રેઽપિ નૂનં શરણં પ્રપન્ને મમત્વમુચ્ચૈઃશિરસાં સતીવ ॥ ૧.૧૨॥
લાઙ્ગૂલવિક્ષેપવિસર્પિશોભિરિતસ્તતશ્ચન્દ્ર    મરીચિગૌરૈઃ ।
યસ્યાર્થયુક્તં ગિરિરાજશબ્દં કુર્વન્તિ વાલવ્યજનૈશ્ચમર્યઃ ॥ ૧.૧૩॥
યત્રાંશુકાક્ષેપવિલજ્જિતાનાં યદૃચ્છયા કિમ્પુરુષાઙ્ગનાનામ્  ।
દરીગૃહદ્વાર વિલમ્બિમ્બીમ્બાસ્તિરસ્કરિણ્યો જલદા ભવન્તિ ॥ ૧.૧૪॥

ભાગીરથીનિર્ઝરસિકરાણાં વોઢા મુહમઃ કમ્પિતદેવદારુઃ ।
યદ્વાયુરન્વિષ્ટમૃગૈઃ કિરાતૈરાસેવ્યતે ભિન્નશિશણ્ડિબર્હઃ ॥ ૧.૧૫॥
સપ્તર્ષિહસ્તાવચિતા   વશેષાણ્યધો વિવસ્વાન્પરિવર્તમાનઃ ।
પદ્માનિ યસ્યાગ્રસરોરુહાણિ પ્રબૌધયત્યૂર્ધ્વમુખૈર્મયૂખૈઃ ॥ ૧.૧૬॥
યજ્ઞાઙ્ગયોનિત્વમવેક્ષ્ય  યસ્ય સારં ધરિત્રીધરણક્ષમં ચ ।
પ્રજાપતિઃ કલ્પિતયજ્ઞભાગં શૈલાધિપત્યં સ્વયમન્વતિષ્ઠત્ ॥ ૧.૧૭॥
સ માનસીં  મેરુ-સખઃ પિતૄણાં કન્યાં કુલસ્ય સ્થિતયે સ્થિતિજ્ઞઃ ।
મેનાં મુનીનાં અપિ માનનીયાં આત્માનુરુપાં વિધિનોપયેમે ॥ ૧.૧૮॥
સ માનસિં  મેરુસખઃ પિતૄણાં કન્યાં કુલસ્ય સ્થિતયે સ્થિતિજ્ઞઃ ।
મેનાં મુનીનામપિ માનનીયામાત્માનુરુપાં વિધિનોપયેમે ॥ ૧.૧૮॥
કાલક્રમેણાથ તયોઃ પ્રવૃત્તે સ્વરુપયોગ્યે સુરતપ્રસઙ્ગે  ।
મનોરમં યૌવનમુદ્વહન્ત્યા ગર્ભેઽવદ્ભૂધરરાજપત્ન્યાઃ ॥ ૧.૧૯॥
અસૂત સા નાગવધૂપભોગ્યં મૈનાકમમ્ભોનિધિબદ્ધસખ્યમ્ ।
ક્રુદ્ધેઽપિ પક્ષચ્છિદિ વૃત્રશત્રાવવેદનાજ્ઞં કુલિશક્ષતાનામ્  ॥ ૧.૨૦॥
અથાવમાનેન પિતુઃ પ્રયુક્તા દક્ષસ્ય કન્યા ભવપૂર્વપત્ની ।
સતી સતી યોગવિસૃષ્ટદેહા તાં જન્મને શૈલવધૂં પ્રપેદે ॥ ૧.૨૧॥
સા ભૂધરાણામધિપેન તસ્યાં સમાધિમત્યામુદપાદિ ભવ્યા ।
સમ્યક્પ્રયોગાદપરિક્ષતાયાં નીતાવિવોત્સાહગુણેન સમ્પત્ ॥ ૧.૨૨॥
પ્રસન્નદિક્પાંસુવિવિક્તવાતં શઙ્ખસ્વનાનન્તરપુષ્પવૃષ્ટિ  ।
શરીરિણાં સ્થાવરજઙ્ગમાનાં  સુખાય તજ્જન્મદિનં બભુવ ॥ ૧.૨૩॥
તયા દુહિત્રા સુતરાં સવિત્રી સ્ફુરત્પ્રભામણ્ડલયા ચકાસે ।
વિદૂરભૂમિર્નવમેઘશબ્દા દુદ્ભિન્નયા રત્નશલાકયૈવ ॥ ૧.૨૪॥
દિને દિને સા પરિવર્ધમાના લબ્ધોદયા ચાન્દ્રમસીવ લેખ ।
પુપોષ લાવણ્યમયાન્વિશેષાઞ્જયોત્સ્નાન્તરાણીવ કલાન્તરાણિ ॥ ૧.૨૫॥
તાં પાર્વતીત્યાભિજનેન નામ્ના બન્ધુપ્રિયાં બન્ધજનો જહાવ ।
ઉમેતિ માત્રા તપસો નિષિદ્ધા પશ્ચાદુમાખ્યાં સુમુખો જગામ ॥ ૧.૨૬॥
મહીભૃતઃ પુત્રવતોઽપિ દૃષ્ટિસ્તસ્મિન્નપત્યે ન જગામ તૃપ્તિમ્ ।
અનન્તપુષ્પસ્ય મધોર્હિ  ચૂતે દ્વિરેફમાલા સવિશેષસઙ્ગા  ॥ ૧.૨૭॥

પ્રભામહત્યા શિખયેવ દીપસ્ત્રિમાર્ગયેવ ત્રિદિવસ્ય માર્ગઃ ।
સંસ્કારવત્યેવ ગિરા મનીષી તયા સ પૂતશ્ચ વિભૂષિતશ્ચ ॥ ૧.૨૮॥
મન્દાકિનીસૈકતવેદિકાભિઃ સા કન્દુકૈઃ  કૃત્રિમપુત્રકૈશ્ચ  ।
રેમે મુહિર્મધ્યગતા સખીનાં ક્રીડારસં નિર્વિશતીવ   બાલ્યે ॥ ૧.૨૯॥
તાં હંસમાલાઃ શરદીવ ગઙ્ગાં  મહૌષધિં  નક્તમિવાત્મભાસઃ ।
સ્થિરોપદેશામુપદેશકાલે પ્રપેદિરે પ્રાક્તનજન્મવિદ્યાઃ ॥ ૧.૩૦॥
અસમ્ભૃતં મણ્ડનમઙ્ગયષ્ટેરનાસવાખ્યં  કરણં મદસ્ય ।
કામસ્ય પુષ્પવ્યતિરિક્તમસ્ત્રં બાલ્યાત્પરં સાથ વયઃ પ્રપેદે ॥ ૧.૩૧॥
ઉન્મીલિતં તૂલિકયેવ ચિત્રં સૂર્યાંશુભિર્ભિન્નમિવારવિન્દમ્   ।
બભૂવ તસ્યશ્ચતુરસ્ત્રશોભિ વપુર્વિભક્તં   નવયૌવનેન ॥ ૧.૩૨॥
અભ્યુન્નતાઙ્ગુષ્ઠનખપ્રભાભિર્નિક્ષેપણાદ્રાગમિવોદ્ગિરન્તૌ    ।
આજહ્રૃતુસ્તચ્ચરણૌ પૃથિવ્યાં સ્થલારવિન્દશ્રિયમવ્યવસ્થામ્ ॥ ૧.૩૩॥
સા રાજહંસૈરિવ સન્નતાઙ્ગી  ગતેષુ લીલાઞ્ચિતવિક્રમેષુ ।
વ્યનીયત પ્રત્યુપદેશલુબ્ધૈ રાદિત્સુભિર્નૂપુરસિઞ્જિતાનિ ॥ ૧.૩૪॥
વૃત્તાનુપૂર્વે ન ચ ચાતિદીર્ધે જઙ્ઘે  શુભે સૃષ્ટવતસ્તદીયે ।
શેષાઙ્ગનિર્માણવિધૌ  વિધાતુર્લાવણ્ય ઉત્પાદ્ય ઇવાસ યત્નઃ ॥ ૧.૩૫॥
નાગેન્દ્રહસ્તાસ્ત્વચિ કર્કશત્વાદેકાન્તશૈત્યાત્કદલીવિશેષાઃ ।
લબ્ધ્વાપિ લોકે પરિણાહિ રૂપં જાતાસ્તદૂર્વેરુપમાનબાહ્યાઃ ॥ ૧.૩૬॥
એતાવતા નન્વનુમેયશોભિ કાઞ્ચીગુણસ્થાનમનિન્દિતાયાઃ ।
આરોપિતં યદ્ ગિરિશેન પશ્ચાદનન્યનારીકમનીયમઙ્કમ્ ॥ ૧.૩૭॥
તસ્યાઃ પ્રવિષ્ટા નતનાભિરન્ધ્રં રરાજ તન્વી નવલોમરાજિઃ ।
નીવીમતિક્રમ્ય સિતેતરસ્ય તન્મેખલામધ્યમણેરિવાર્ચિઃ   ॥ ૧.૩૮॥
મધ્યેન સા વેદિવિલગ્નમધ્યા વલિત્રયં ચારુ બભાર બાલા ।
આરોહણાર્થં નવયૌવનેન કામસ્ય સોપાનમિવ પ્રયુક્તમ્ ॥ ૧.૩૯॥
અન્યોન્યમુત્પીડયદુત્પલાક્ષ્યાઃ સ્તનદ્વયં પાણ્ડુ તથા પ્રવૃદ્ધમ્ ।
મધ્યં યથા શ્યામમુખસ્ય તસ્ય મૃણાલસૂત્રાન્તરમપ્યલભ્યમ્ ॥ ૧.૪૦॥
લોકે સુકુમારત્વમેવ કુસુમાસ્ત્રસ્ય સાધકત્વમિતિ સ્થિતે સત્યાહ -

શિરીષપુષ્પાધિકસૌકુમાર્યૌ બાહૂ તદીયાવિતિ મે વિતર્કઃ ।
પરાજિતેનાપિ કૃતૌ હરસ્ય યૌ કણ્ઠપાશૌ મકરધ્વજેન ॥ ૧.૪૧॥
કણ્ઠસ્ય તસ્યાઃ સ્તનબન્ધુરસ્ય મુક્તાકલાપસ્ય ચ નિસ્તલસ્ય ।
અન્યોન્યશોભાજનનાદ્વભૂવ સાધારણો ભૂષણભૂષ્યભાવઃ ॥ ૧.૪૨॥
ચન્દ્રં ગતા પદ્મગુણાન્ન ભુઙ્ક્તે પદ્માશ્રિતા ચાન્દ્રમસીમભિખ્યામ્ ।
ઉમામુખં તુ પ્રતિપદ્ય લોલા દ્વિસંશ્રયાં પ્રીતિમવાપ લક્ષ્મીઃ ॥ ૧.૪૩॥
પુષ્પં પ્રવાલોપહિતં યદિ સ્યાન્મુક્તાફલં વા સ્ફુટવિદ્રુમસ્થમ્ ।
તતોઽનુકુર્યાદ્વિશદસ્ય તસ્યા સ્તામ્રૌષ્ઠપર્યસ્તરુચઃ સ્મિતસ્ય ॥ ૧.૪૪॥
સ્વરેણ તસ્યામમૃતસ્રુતેવ પ્રજલ્પિતાયામભિજાતવાચિ ।
અપ્યન્યપુષ્ટા પ્રતિકૂલશબ્દા શ્રોતુર્વિતન્ત્રીરિવ   તાડ્યમાના ॥ ૧.૪૫॥
પ્રવાતનીલોત્પલનિર્વિશેષમધીરવિપ્રેક્ષિતમાયતાક્ષ્યા   ।
તયા ગૃહિતં નુ મૃગાઙ્ગનાભ્યસ્તતો  ગૃહીતં નુ મૃગાઙ્ગનાભિઃ  ? ॥ ૧.૪૬॥
તસ્યાઃ શલાકાઞ્જનનિર્મિતેવ   કાન્તિર્ભ્રુવોરાયતલેખયોર્યા ।
તાં વીક્ષ્ય લિલાચતુરામનઙ્ગઃ  સ્વચાપસૌન્દર્યમદં મુમોચ ॥ ૧.૪૭॥
લજ્જા તિરશ્ચાં યદિ ચેતસિ સ્યાદસંશયં પર્વતરાજપુત્ર્યાઃ ।
તં કેશપાશં પ્રસમીક્ષ્ય કુર્યુર્બાલપ્રિયત્વં શિથિલં ચમર્યઃ ॥ ૧.૪૮॥
સર્વોપમાદ્રવ્યસમુચ્ચયેન યથાપ્રદેશં વિનિવેશિતેન ।
સા નિર્મિતા   વિશ્વસૃજા પ્રયત્નાદેકસ્થસૌન્દર્યદિદૃક્ષયેવ ॥ ૧.૪૯॥
તાં નારદઃ કામચરઃ કદાચિત્કન્યાં કિલ પ્રેક્ષ્ય પિતુઃ સમીપે ।
સમાદિદેશૈકવધૂં ભવિત્રીં  પ્રેમ્ણા શરીરાર્ધહરાં હરસ્ય ॥ ૧.૫૦॥
ગુરુઃ પ્રગલ્-ભેઽપિ વયસ્યતોઽસ્યાસ્તસ્થૌ નિવૃત્તાન્યવરાભિલાષઃ ।
ઋતે કૃશાનોર્ન હિ મન્ત્રપૂતમર્હન્તિ તેજાંસ્યપરાણિ  હવ્યમ્ ॥ ૧.૫૧॥
અયાચિતારં ન હિ દેવદેવમદ્રિઃ સુતાં ગ્રાહયિતું શશાક ।
અભ્યર્થનાભઙ્ગભયેન  સાધુર્માધ્યસ્થ્યમિષ્ટેઽપ્યવલમ્બતેઽર્થે ॥ ૧.૫૨॥
યદૈવ પૂર્વે જનને શરીરં સા દક્ષરોષાત્ સુદતી સસર્જ ।
તદાપ્રભૃત્યેવ વિમુક્તસઙ્ગઃ  પતિઃ પશૂનામપરિગ્રહોઽભૂત્ ॥ ૧.૫૩॥
સ કૃત્તિવાસાસ્તપસે યતાત્મા ગઙ્ગાપ્રવાહોક્ષિતદેવદારુ  ।
પ્રસ્થં હિમાદ્રેર્મૃગનાભિગન્ધિ કિઞ્ચિત્ ક્વણત્કિન્નરમધ્યુવાસ ॥ ૧.૫૪॥

ગણા નમેરુપ્રસવાવતંસા ભૂર્જત્વચઃ સ્પર્શવતીર્દધાનાઃ ।
મનઃશિલાવિચ્છુરિતા  નિષેદુઃ શૈલેયનદ્ધેષુ શિલાતલેષુ ॥ ૧.૫૫॥
તુષારસઙ્ઘાતશિલાઃ  ખુરાગ્રૈઃ સમુલ્લિખન્દર્પકલઃ કકુદ્માન્ ।
દૃષ્ટઃ કથઞ્ચિદ્ગવયૈર્વિવિગ્નૈરસોઢસિંહધ્વનિરુન્નનાદ     ॥ ૧.૫૬॥
તત્રાગ્નિમાધાય સમિત્સમિદ્ધં સ્વમેવ મૂર્ત્યન્તરમષ્ટમૂર્તિઃ   ।
સ્વયં વિધાતા તપસઃ ફલાનાં કેનાપિ કામેન તપશ્ચચાર ॥ ૧.૫૭॥
અનર્ઘ્યમર્ઘ્યેણ તમદ્રિનાથઃ સ્વર્ગૌકસામર્ચિતમર્ચયિત્વા   ।
આરાધનાયસ્ય સખીસમેતાં સમાદિદેશ પ્રયતાં તનૂજામ્ ॥ ૧.૫૮॥
પ્રત્યર્થિ  -ભૂતાં અપિ તાં સમાધેઃ
શુશ્રૂષમાણાં ગિરિશોઽનુમેને ।
વિકાર-હેતૌ સતિ વિક્રિયન્તે
યેષાં ન ચેતાંસિ ત એવ ધીરાઃ ॥ ૧.૫૯॥
અવચિતબલિપુષ્પા વેદિસમ્માર્ગદક્ષા
નિયમવિધિજલાનાં બર્હિષાં   ચોપનેત્રી ।
ગિરિશમુપચચાર પ્રત્યહં સા સુકેશી
નિયમિતપરિખેદા તચ્છિરશ્ચન્દ્રપાદૈઃ ॥ ૧.૬૦॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
ઉમોત્પત્તિર્નામ પ્રથમઃ સર્ગઃ સમ્પૂર્ણઃ ॥ ૧॥

સર્ગઃ ૨ બ્રહ્મસાક્ષાત્કારઃ
તસ્મિન્વિપ્રકૃતાઃ કાલે તારકેણ દિવૌકસઃ ।
તુરાસાહં પુરોધાય ધામ સ્વાયમ્ભુવં યયુઃ ॥ ૨.૧॥
તેષામાવિરભૂદ્બ્રહ્મા પરિમ્લાનમુખશ્રિયામ્ ।
સરસાં સુપ્તપદ્માનાં પ્રાતર્દીધિતિમાનિવ ॥ ૨.૨॥
અથ સર્વસ્ય ધાતારં તે સર્વે સર્વતોમુખમ્ ।
વાગીશં વાગ્ભિરર્થ્યાભિઃ પ્રણિપત્યોપતસ્થિરે ॥ ૨.૩॥
નમસ્ત્રિમૂર્તયે તુભ્યં પ્રાક્સૃષ્ટેઃ કેવલાત્મને ।

ગુણત્રયવિભાગાય પશ્ચાદ્ભેદમુપેયુષે ॥ ૨.૪॥
યદમોઘમપામન્તરુપ્તં બીજમજ ત્વયા ।
અતશ્ચરાચરં વિશ્વં પ્રભવસ્તસ્ય ગીયસે ॥ ૨.૫॥
તિસૃભિસ્ત્વમવસ્થાભિર્મહિમાનમુદીરયન્ ।
પ્રલયસ્થિતિસર્ગાણામેકઃ કારણતાં ગતઃ ॥ ૨.૬॥
સ્ત્રીપુંસાવાત્મભાગૌ તે ભિન્નમૂર્તેઃ સિસૃક્ષયા ।
પ્રસૂતિભાજઃ સર્ગસ્ય તાવેવ પિતરૌ સ્મૃતૌ ॥ ૨.૭॥
સ્વકાલપરિમાણેન વ્યસ્તરાત્રિન્દિવસ્ય તે ।
યૌ તુ સ્વપ્નાવબોધૌ તૌ ભૂતાનાં પ્રલયોદયૌ ॥ ૨.૮॥
જગદ્યોનિરયોનિસ્ત્વં જગદન્તો નિરન્તકઃ ।
જગદાદિરનાદિસ્ત્વં જગદીશો નિરીશ્વરઃ ॥ ૨.૯॥
આત્માનમાત્મના વેત્સિ સૃજસ્યાત્માનમાત્મના ।
આત્મના કૃતિના  ચ ત્વમાત્મન્યેવ પ્રલીયસે ॥ ૨.૧૦॥
દ્રવઃ સઙ્ઘાતકઠિનઃ , સ્થૂલઃ સૂક્ષ્મો લઘુર્ગુરુઃ ।
વ્યક્તો વ્યક્તેતરશ્ચાસિ પ્રાકામ્યં તે વિભૂતિષુ ॥ ૨.૧૧॥
ઉદ્ઘાતઃ પ્રણવો યાસાં ન્યાયૈસ્ત્રિભિરુદીરણમ્ ।
કર્મ યજ્ઞઃ ફલં સ્વર્ગસ્તાસાં ત્વં પ્રભવો ગિરામ્ ॥ ૨.૧૨॥
ત્વામામનન્તિ પ્રકૃતિં   પુરુષાર્થપ્રવર્તિનીમ્   ।
તદ્દર્શિનમુદાસીનં   ત્વામેવ પુરુષં વિદુઃ ॥ ૨.૧૩॥
ત્વં પિતૄણામપિ પિતા, દેવાનામપિ દેવતા ।
પરતોઽપિ પરશ્ચાસિ, વિધાતા વેધસામપિ ॥ ૨.૧૪॥
ત્વમેવ હવ્યં હોતા ચ, ભોજ્યં ભોક્તા ચ શાશ્વતઃ ।
વેદ્યં ચ વેદિતા ચાસિ, ધ્યાતા ધ્યેયં ચ યત્પરમ્ ॥ ૨.૧૫॥
ઇતિ તેભ્યઃ સ્તુતીઃ શ્રુત્વા યથાર્થા હૃદયઙ્ગમાઃ  ।
પ્રસાદાભિમુખો વેધાઃ પ્રત્યુવાચ દિવૌકસઃ ॥ ૨.૧૬॥
પુરાણસ્ય કવેસ્તસ્ય ચતુર્મુખસમીરિતા ।
પ્રવૃત્તિરાસીચ્છબ્દાનાં ચરિતાર્થા ચતુષ્ટયી ॥ ૨.૧૭॥

સ્વાગતં સ્વાનધીકારાન્પ્રભાવૈરવલમ્બ્ય વઃ ।
યુગપદ્યુગબાહુભ્યઃ  પ્રાપ્તેભ્યઃ પ્રાજ્યવિક્રમાઃ ॥ ૨.૧૮॥
કિમિદં દ્યુતિમાત્મીયાં ન બિભ્રતિ યથા પુરા ।
હિમક્લિષ્ટપ્રકાશાનિ જ્યોતીંષીવ  મુખાનિ વઃ ॥ ૨.૧૯॥
પ્રશમાદર્ચિષામેતદનુદ્ગીર્ણસુરાયુધમ્   ।
વૃત્રસ્ય હન્તુઃ કુલિશં  કુણ્ઠિતાશ્રીવ  લક્ષ્યતે ॥ ૨.૨૦॥
કિં  ચાયમરિદુર્વારઃ પાણૌ પાશઃ પ્રચેતસઃ ।
મન્ત્રેણ હતવીર્યસ્ય ફણિનો દૈન્યમાશ્રિતઃ ॥ ૨.૨૧॥
કુબેરસ્ય મનઃશલ્યં શંસતીવ પરાભવમ્ ।
અપવિદ્ધગદો બાહુર્ભગ્નશાખ ઇવ દ્રુમઃ ॥ ૨.૨૨॥
યમોઽપિ વિલિખન્ભૂમિં  દણ્ડેનાસ્તમિતત્વિષા ।
કુરુતેઽસ્મિન્નમોઘેઽપિ નિર્વાણાલાતલાઘવમ્ ॥ ૨.૨૩॥
અમી ચ કથમાદિત્યાઃ પ્રતાપક્ષતિશીતલાઃ ।
ચિત્રન્યસ્તા ઇવ ગતાઃ પ્રકામાલોકનીયતામ્ ॥ ૨.૨૪॥
પર્યાકુલત્વાન્મરુતાં વેગભઙ્ગોઽનુમીયતે  ।
અમ્ભસામોઘસંરોધઃ પ્રતીપગમનાદિવ ॥ ૨.૨૫॥
આવર્જિતજટામૌલિવિલમ્બિશશિકોટયઃ   ।
રુદ્રાણામપિ મુર્ધાનઃ ક્ષતહુઙ્કારશંસિનઃ ॥ ૨.૨૬॥
લબ્ધપ્રતિષ્ઠાઃ પ્રથમં યૂયં કિં  બલવત્તરૈઃ ।
અપવાદૈરિવોત્સર્ગાઃ કૃતવ્યાવૃત્તયઃ પરૈઃ ॥ ૨.૨૭॥
તદ્બ્રૂત વત્સાઃ કિમિતઃ પ્રાર્થયધ્વે સમાગતાઃ ।
મયિ સૃષ્ટિર્હિ  લોકાનાં રક્ષા યુષ્માસ્વવસ્થિતા ॥ ૨.૨૮॥
તતો મન્દાનિલોદ્ધૂતકમલાકરશોભિના ।
ગુરું નેત્રસહસ્રેણ નોદયામાસ વાસવઃ ॥ ૨.૨૯॥
સ દ્વિનેત્રો હરેશ્ચક્ષુઃ સહસ્રનયનાધિકમ્ ।
વાચસ્પતિરુવાચેદં પ્રાઞ્જલિર્જલજાસનમ્ ॥ ૨.૩૦॥
એવં યદાત્થ ભગવન્નામૃષ્ટં નઃ પરૈઃ પદમ્ ।
પ્રત્યેકં વિનિયુક્તાત્મા કથં ન જ્ઞાસ્યસિ પ્રભો ॥ ૨.૩૧॥

ભવલ્લબ્ધવરોદીર્ણસ્તારકાખ્યો મહાસુરઃ ।
ઉપપ્લવાય લોકાનાં ધૂમકેતુરિવોત્થિતઃ ॥ ૨.૩૨॥
પુરે તાવન્તમેવાસ્ય તનોતિ રવિરાતપમ્ ।
દીર્ઘિકાકમલોન્મેષો   યાવન્માત્રેણ સાધ્યતે ॥ ૨.૩૩॥
સર્વાભિઃ સર્વદા ચન્દ્રસ્તં કલાભિર્નિષેવતે   ।
નાદત્તે કેવલાં લેખાં હરચૂડામણીકૃતામ્ ॥ ૨.૩૪॥
વ્યાવૃત્તગતિરુદ્યાને કુસુમસ્તેયસાધ્વસાત્ ।
ન વાતિ વાયુસ્તત્પાર્શ્વે તાલવૃન્તાનિલાધિકમ્ ॥ ૨.૩૫॥
પર્યાયસેવામુત્સૃજ્ય પુષ્પસમ્ભારતત્પરાઃ ।
ઉદ્યાનપાલસામાન્યમૃતવસ્તમુપાસતે ॥ ૨.૩૬॥
તસ્યોપાયનયોગ્યાનિ રત્નાનિ સરિતાં પતિઃ ।
કથમપ્યમ્ભસામન્તરા નિષ્પત્તેઃ પ્રતીક્ષતે ॥ ૨.૩૭॥
જ્વલન્મણિશિખાશ્ચૈનં વાસુકિપ્રમુખા નિશિ ।
સ્થિરપ્રદીપતામેત્ય ભુજઙ્ગાઃ  પર્યુપાસતે ॥ ૨.૩૮॥
તત્કૃતાનુગ્રહાપેક્ષી તં મુહુર્દૂતહારિતૈઃ  ।
અનુકૂલયતીન્દ્રોઽપિ કલ્પદ્રુમવિભૂષણૈઃ ॥ ૨.૩૯॥
ઇત્થમારાધ્યમાનોઽપિ ક્લિશ્નાતિ ભુવનત્રયમ્ ।
શામ્યેત્પ્રત્યપકારેણ નોપકારેણ દુર્જનઃ ॥ ૨.૪૦॥
તેનામરવધૂહસ્તૈઃ સદયાલૂનપલ્લવાઃ ।
અભિજ્ઞાશ્છેદપાતાનાં ક્રિયન્તે નન્દનદ્રુમાઃ ॥ ૨.૪૧॥
વીજ્યતે સ હિ સંસુપ્તઃ શ્વાસસાધારણાનિલૈઃ ।
ચામરૈઃ સુરવન્દીનાં વાષ્પસીકરવર્ષિભિઃ   ॥ ૨.૪૨॥
ઉત્પાટ્ય મેરુશ્રૃઙ્ગાણિ  ક્ષુણ્ણાનિ હરિતાં ખુરૈઃ ।
આક્રીડપર્વતાસ્તેન કલ્પિતાઃ સ્વેષુ વેશ્મસુ ॥ ૨.૪૩॥
મન્દાકિન્યાઃ પયઃશેષં દિગ્વારણમદાવિલમ્ ।
હેમામ્ભોરુહસસ્યાનાં તદ્વાપ્યો ધાં સામ્પ્રતમ્ ॥ ૨.૪૪॥
ભુવનાલોકનપ્રીતિઃ સ્વર્ગિભિર્નાનુભૂયતે   ।

ખિલીભૂતે વિમાનાનાં તદાપાતભયાત્પથિ ॥ ૨.૪૫॥
યજ્વભિઃ સમ્ભૃતં હવ્યં વિતતેષ્વધ્વરેષુ સઃ ।
જાતવેદોમુખાન્માયી મિષતામાચ્છિનત્તિ નઃ ॥ ૨.૪૬॥
ઉચ્ચૈરુચ્ચૈઃશ્રવાસ્તેન હયરત્નમહારિ ચ ।
દેહબદ્ધમિવેન્દ્રસ્ય ચિરકાલાર્જિતં   યશઃ ॥ ૨.૪૭॥
તસ્મિન્નુપાયાઃ સર્વે નઃ ક્રૂરે પ્રતિહતક્રિયાઃ ।
વીર્યવન્ત્યૌષધાનીવ વિકારે સાન્નિપાતિકે ॥ ૨.૪૮॥
જયાશા યત્ર ચાસ્માકં પ્રતિઘાતોત્થિતાર્ચિષા   ।
હરિચક્રેણ તેનાસ્ય કણ્ઠે નિષ્કમિવાર્પિતમ્   ॥ ૨.૪૯॥
તદીયાસ્તોયદેષ્વદ્ય પુષ્કરાવર્તકાદિષુ ।
અભ્યસ્યન્તિ તટાઘાતં નિર્જિતૈરાવતા   ગજાઃ ॥ ૨.૫૦॥
તદિચ્છામો વિભો ! સૃષ્ટં સેનાન્યં તસ્ય શાન્તયે ।
કર્મબન્ધચ્છિદં ધર્મં ભવસ્યેવ મુમુક્ષવઃ ॥ ૨.૫૧॥
ગોત્પારં સુરસૈન્યાનાં યં પુરસ્કૃત્ય ગોત્રભિત્ ।
પ્રત્યાનેષ્યતિ શત્રુભ્યો વન્દીમિવ જયશ્રિયમ્ ॥ ૨.૫૨॥
વચસ્યવસિતે તસ્મિન્સસર્જ ગિરમાત્મભૂઃ ।
ગર્જિતાનન્તરાં   વૃષ્ટિં  સૌભાગ્યેન જિગાય સા ॥ ૨.૫૩॥
સમ્પત્સ્યતે વઃ કામોઽયં કાલઃ કશ્ચિત્પ્રતીક્ષ્યતામ્ ।
ન ત્વસ્ય સિદ્ધૌ યાસ્યામિ સર્ગવ્યાપારમાત્મના ॥ ૨.૫૪॥
ઇતઃ સ દૈત્યઃ પ્રાપ્તશ્રીર્નેત એવાર્હતિ ક્ષયમ્ ।
વિષવૃક્ષોઽપિ સંવર્ધ્ય સ્વયં છેત્તુમસામ્પ્રતમ્ ॥ ૨.૫૫॥
વૃતં તેનેદમેવ પ્રાઙ્મયા ચાસ્મૈ પ્રતિશ્રુતમ્ ।
વરેણ શમિતં લોકાનલં દગ્ધું હિ તત્તપઃ ॥ ૨.૫૬॥
સંયુગે સાંયુગીનં તમુદ્યતં પ્રસહેત કઃ ।
અંશાદૃતે નિષિક્તસ્ય નીલલોહિતરેતસઃ ॥ ૨.૫૭॥
સ હિ દેવઃ પરં જ્યોતિસ્તમઃપારે વ્યવસ્થિતમ્ ।
પરિચ્છિન્નપ્રભાવર્દ્ધિર્ન   મયા ન ચ વિષ્ણુના ॥ ૨.૫૮॥

ઉમારૂપેણ તે યૂયં સંયમસ્તિમિતં મનઃ ।
શમ્ભોર્યતધ્વમાક્રષ્ટુમયસ્કાન્તેન લોહવત્ ॥ ૨.૫૯॥
ઉભે એવ ક્ષમે વોઢુમુભયોર્બીજમાહિતમ્ ।
સા વા શમ્ભોસ્તદીયા વા મૂર્તિર્જલમયી   મમ ॥ ૨.૬૦॥
તસ્યાત્મા શિતિકણ્ઠસ્ય સૈનાપત્યમુપેત્ય વઃ ।
મોક્ષ્યતે સુરવન્દીનાં વેણીર્વીર્યવિભૂતિભિઃ ॥ ૨.૬૧॥
ઇતિ વ્યાહૃત્ય વિબુધાન્ વિશ્વયોનિસ્તિરોદધે ।
મનસ્યાહિત-કર્તવ્યાસ્તેઽપિ દેવા દિવં યયુઃ ॥ ૨.૬૨॥
તત્ર નિશ્ચિત્ય કન્દર્પમગમત્પાકશાસનઃ ।
મનસા કાર્યસંસિદ્ધૌ ત્વરાદ્વિગુણરંહસા ॥ ૨.૬૩॥
અથ સ લલિતયોષિદ્ભ્રૂલતાચારુશ્રૃઙ્ગં
રતિવલયપદાઙ્કે ચાપમાસજ્ય કણ્ઠે ।
સહચરમધુહસ્તન્યસ્તચૂતાઙ્કુરાસ્ત્રઃ
શતમખમુપતસ્થે પ્રાઞ્જલિઃ પુષ્પધન્વા ॥ ૨.૬૪॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
બ્રહ્મસાક્ષાત્કારો નામ દ્વિતીયઃ સર્ગઃ સમ્પૂર્ણઃ ॥ ૨॥

સર્ગઃ ૩ - મદનદહનઃ
તસ્મિન્મઘોનસ્ત્રિદશાન્વિહાય સહસ્રમક્ષ્ણાં યુગપત્પપાત ।
પ્રયોજનાઽપેક્ષિતયા પ્રભૂણાં પ્રાયશ્ચલં ગૌરવમાશ્રિતેષુ ॥ ૩.૧॥
સ વાસવેનાસનસન્નિકૃષ્ટમિતો નિષીદેતિ વિસૃષ્ટભૂમિઃ ।
ભર્તુઃ પ્રસાદં પ્રતિનન્દ્ય મૂર્ધ્ના વક્તું મિથઃ પ્રાક્રમતૈવમેનમ્ ॥ ૩.૨॥
આજ્ઞાપય જ્ઞાતવિશેષ ! પુંસાં લોકેષુ યત્તે કરણીયમસ્તિ ।
અનુગ્રહં સંસ્મરણપ્રવૃત્તમિચ્છામિ સંવર્ધિતમાજ્ઞયા   તે ॥ ૩.૩॥
કેનાભ્યસૂયા પદકાઙ્ક્ષિણા તે નિતાન્તદીર્ઘૈર્જનિતા તપોભિઃ ।
યાવદ્ભવત્યાહિતસાયકસ્ય મત્કાર્મુકસ્યાસ્ય નિદેશવર્તી ॥ ૩.૪॥
અસમ્મતઃ કસ્તવ મુક્તિમાર્ગં પુનર્ભવક્લેશભયાત્પ્રપન્નઃ ।
બદ્ધશ્ચિરં તિષ્ઠતુ સુન્દરીણામારેચિતભ્રૂચતુરૈઃ કટાક્ષૈઃ ॥ ૩.૫॥

અધ્યાપિતસ્યોશનસાપિ નીતિં  પ્રયુક્તરાગપ્રણિધિર્દ્વિષસ્તે   ।
કસ્યાર્થધર્મૌ વદ પીડયામિ સિન્ધોસ્તટાવોઘ ઇવ પ્રવૃદ્ધઃ ॥ ૩.૬॥
કામેકપત્નીવ્રતદુઃખશોલાં લોલં મનશ્ચારુતયા પ્રવિષ્ટામ્ ।
નિતમ્બિનીમિચ્છસિ મુક્તલજ્જાં કણ્ઠે સ્વયઙ્ગ્રાહનિષક્તબાહુમ્  ॥ ૩.૭॥
કયાસિ કામિન્ સુરતાપરાધાત્પાદાનતઃ કોપનયાવધૂતઃ ।
યસ્યાઃ કરિષ્યામિ દૃઢાનુતાપં પ્રવાલશાય્યાશરણં શરીરમ્ ॥ ૩.૮॥
પ્રસીદ વિશ્રામ્યતુ વીર ! વજ્રં શરૈર્મદીયૈઃ કતમઃ સુરારિઃ ।
બિભેતુ મોઘીકૃતબાહુવીર્યઃ સ્ત્રીભ્યોઽપિ સોપસ્ફુરિતાધરાભ્યઃ ॥ ૩.૯॥
તવ પ્રસાદાત્કુસુમાયુધોઽપિ સહાયમેકં મધુમેવ લબ્ધ્વા ।
કુર્યાં હરસ્યાપિ પિનાકપાણેર્ધૈર્યચ્યુતિં  કે મમ ધન્વિનોઽન્યે ॥ ૩.૧૦॥
અથોરુદેશાદવતાર્ય પાદ માક્રાન્તિસમ્ભાવિતપાદપીઠમ્ ।
સઙ્કલ્પિતાર્થે વિવૃતાત્મશક્તિમાખણ્ડલઃ કામમિદં બભાષે ॥ ૩.૧૧॥
સર્વં સખે ! ત્વય્યુપપન્નમેતદુભે મમાસ્ત્રે કુલિશં  ભવાંશ્ચ ।
વજ્રં તપોવીર્યમહત્સુ કુણ્ઠં ત્વં સર્વતોગામિ ચ સાઘકં ચ ॥ ૩.૧૨॥
અવૈમિ તે સારમતઃ ખલુ ત્વાં કાર્યે ગુરુણ્યાત્મસમં નિયોક્ષ્યે ।
વ્યાદિશ્યતે ભૂધરતામવેક્ષ્ય કૃષ્ણેન દેહોદ્વહનાય શેષઃ ॥ ૩.૧૩॥
આશંસતા બાણગતિં  વૃષાઙ્કે કાર્યં ત્વયા નઃ પ્રતિપન્નકલ્પમ્ ।
નિબોધ યજ્ઞાંશભુજામિદાનીમુચ્ચૈર્દ્વિષામીપ્સિતમેતદેવ   ॥ ૩.૧૪॥
અમી હિ વીર્યપ્રભવં ભવસ્ય જયાય સેનાન્યમુશન્તિ દેવાઃ ।
સ ચ ત્વદેકેષુનિપાતસાધ્યો બ્રહ્માઙ્ગભૂર્બ્રહ્મણિ  યોજિતાત્મા ॥ ૩.૧૫॥
તસ્મૈ હિમાદ્રેઃ પ્રયતાં તનૂજાં યતાત્મને રોચયિતું યતસ્વ ।
યોષિત્સુ તદ્વીર્યનિષેકભૂમિઃ સૈવ ક્ષમેત્યાત્મભુવોપદિષ્ટમ્ ॥ ૩.૧૬॥
ગુરોર્નિયોગાચ્ચ   નગેન્દ્રકન્યા સ્થાણું તપસ્યન્તમધિત્યકાયામ્ ।
અન્વાસ્ત ઇત્યપ્સરસાં મુખેભ્યઃ શ્રુતં મયા મત્પ્રણિધિઃ સ વર્ગઃ ॥ ૩.૧૭॥
તદ્ ગચ્છ સિદ્ધ્યૈ કુરુ દેવકાર્યમર્થોઽયમર્થાન્તરભાવ્ય એવ ।
અપેક્ષતે પ્રત્યયમુત્તમં ત્વાં બીજાઙ્કુરઃ  પ્રાગુદયાદિવામ્ભઃ ॥ ૩.૧૮॥
તસ્મિન્સુરાણાં વિજયાભ્યુપાયે તવૈવ નામાસ્ત્રગતિઃ કૃતી ત્વમ્ ।
અપ્યપ્રસિદ્ધં યશસે હિ પુંસામનન્યસાધારણમેવ કર્મ ॥ ૩.૧૯॥

સુરાઃ સમભ્યર્થયિતાર એતે, કાર્યં ત્રયાણામપિ વિષ્ટપાનામ્ ।
ચાપેન તે કર્મ ન ચાતિહિંસ્રમહો   બતાસિ સ્પૃહણીયવીર્યઃ ॥ ૩.૨૦॥
મધુશ્ચ તે મન્મથ !સાહચર્યાદસાવનુક્તોઽપિ સહાય એવ ।
સમીરણો નોદયિતા ભવેતિ વ્યાદિશ્યતે કેન હુતાશનસ્ય ॥ ૩.૨૧॥
તથેતિ શેષામિવ ભર્તુરાજ્ઞામાદાય મૂર્ધ્ના મદનઃ પ્રતસ્થે ।
ઐરાવતાસ્ફાલનકર્કશેન હસ્તેન પસ્પર્શ તદઙ્ગમિન્દ્રઃ  ॥ ૩.૨૨॥
સ માધવેનાભિમતેન સખ્યા રત્યા ચ સાશઙ્કમનુપ્રયાતઃ ।
અઙ્ગવ્યયપ્રાર્થિતકાર્યસિદ્ધિઃ    સ્થાણ્વાશ્રમં હૈમવતં જગામ ॥ ૩.૨૩॥
તસ્મિન્વને સંયમિનાં મુનીનાં તપઃસમાધેઃ પ્રતિકૂલવર્તી ।
સઙ્કલ્પયોનેરભિમાનભૂતમાત્માનમાધાય મધુર્જજૃમ્ભે  ॥ ૩.૨૪॥
કુબેરગુપ્તાં દિશમુષ્ણરશ્મૌ ગન્તું પ્રવૃત્તે સમયં વિલઙ્ઘ્ય  ।
દિગ્દક્ષિણા ગન્ધવહં મુખેન વ્યલીકનિઃશ્વાસમિવોત્સસર્જ ॥ ૩.૨૫॥
અસૂત સદ્યઃ કુસુમાન્યશોકઃ સ્કન્ધાત્પ્રભૃત્યેવ સપલ્લવાનિ ।
પાદેન નાપૈક્ષત સુન્દરીણાં સમ્પર્કમાસિઞ્જિતનૂપુરેણ ॥ ૩.૨૬॥
સદ્યઃ પ્રવાલોદ્ગમચારુપત્રે નીતે સમાપ્તિં  નવચૂતબાણે ।
નિવેશયામાસ મધુર્દ્વિરેફાન્નામાક્ષરાણીવ   મનોભવસ્ય ॥ ૩.૨૭॥
વર્ણપ્રકર્ષે સતિ કર્ણિકારં   દુનોતિ નિર્ગન્ધતયા સ્મ ચેતઃ ।
પ્રાયેણ સામગ્ર્યવિધૌ ગુણાનાં પરાઙ્મુખી વિશ્વસૃજઃ પ્રવૃત્તિઃ ॥ ૩.૨૮॥
બાલેન્દુવક્રાણ્યવિકાસભાવાદ્બભુઃ પલાશાન્યતિલોહિતાનિ ।
સદ્યો વસન્તેન સમાગતાનાં નખક્ષતાનીવ વનસ્થલીનામ્ ॥ ૩.૨૯॥
લગ્નદ્વિરેફાઞ્જનભક્તિચિત્રમ્મુખે મધુશ્રીસ્તિલકં પ્રકાશ્ય ।
રાગેણ બાલારુણકોમલેન ચૂતપ્રવાલોષ્ઠમલઞ્ચકાર ॥ ૩.૩૦॥
મૃગાઃ પ્રિયાલદ્રુમમઞ્જરીણાં રજઃકણૈર્વિઘ્નિતદૃષ્ટિપાતાઃ   ।
મદોદ્ધતાઃ પ્રત્યનિલં વિચેરુર્વનસ્થલીર્મર્મરપત્રમોક્ષાઃ ॥ ૩.૩૧॥
ચૂતાઙ્કુરાસ્વાદકષાયકણ્ઠઃ  પુંસ્કોકિલો યન્મધુરં ચુકૂજ ।
મનસ્વિનીમાનવિઘાતદક્ષં તદેવ જાતં વચનં સ્મરસ્ય ॥ ૩.૩૨॥
હિમવ્યપાયાદ્વિશદાધરાણામાપાણ્ડુરીભૂતમુખચ્છવીનામ્ ।

સ્વેદોદ્ગમઃ કિમ્પુરુષાઙ્ગનાનાં  ચક્રે પદં પત્રવિશેષકેષુ ॥ ૩.૩૩॥
તપસ્વિનઃ સ્થાણુવનૌકસસ્તામાકાલિકીં  વીક્ષ્ય મધુપ્રવૃત્તિમ્ ।
પ્રયત્નસંસ્તમ્ભિતવિક્રિયાણાં કથં ચિદીશા મનસાં બભૂવુઃ ॥ ૩.૩૪॥
તં દેશમારોપિતપુષ્પચાપે રતિદ્વિતીયે મદને પ્રપન્ને ।
કાષ્ઠાગતસ્નેહરસાનુવિદ્ધં દ્વન્દ્વાનિ ભાવં ક્રિયયા વિવવ્રુઃ ॥ ૩.૩૫॥
મધુ દ્વિરેફઃ કુસુમૈકપાત્રે પપૌ પ્રિયાં સ્વામનુવર્તમાનઃ ।
શ‍ૃઙ્ગેણ  ચ સ્પર્શનિમીલિતાક્ષીં  મૃગીમકણ્ડૂયત કૃષ્ણસારઃ ॥ ૩.૩૬॥
દદૌ રસાત્પઙ્કજરેણુગન્ધિ ગજાય ગણ્ડૂષજલં કરેણુઃ ।
અર્ધોપભુક્તેન બિસેન જાયાં સમ્ભાવયામાસ રથાઙ્ગનામા  ॥ ૩.૩૭॥
ગીતાન્તરેષુ શ્રમવારિલેશૈઃ કિઞ્ચિત્સમુચ્છ્વાસિતપત્રલેખમ્  ।
પુષ્પાસવાઘૂર્ણિતનેત્રશોભિ   પ્રિયામુખં કિમ્પુરુષશ્ચુચુમ્બે ॥ ૩.૩૮॥
પર્યાપ્તપુષ્પસ્તબકસ્તનાભ્યઃ સ્ફુરત્પ્રવાલૌષ્ઠમનોહરાભ્યઃ ।
લતાવધૂભ્યસ્તરવોઽપ્યવાપુર્વિનમ્રશાખાભુજબન્ધનાનિ   ॥ ૩.૩૯॥
શ્રુતાપ્સરોગીતિરપિ ક્ષણેઽસ્મિન્હરઃ પ્રસઙ્ખ્યાનપરો બભૂવ ।
આત્મેશ્વરાણાં ન હિ જાતુ વિઘ્નાઃ સમાધિભેદપ્રભવો ભવન્તિ ॥ ૩.૪૦॥
લતાગૃહદ્વારગતોઽથ નન્દી વામપ્રકોષ્ઠાર્પિતહેમવેત્રઃ   ।
મુખાર્પિતૈકાઙ્ગુલિસંજ્ઞયૈવ    મા ચાપલાયેતિ ગણાન્વ્યનૈષીત્ ॥ ૩.૪૧॥
નિષ્કમ્પવૃક્ષં નિભૃતદ્વિરેફં મૂકાણ્ડજં શાન્તમૃગપ્રચારમ્ ।
તચ્છાસનાત્કાનનમેવ સર્વં ચિત્રાર્પિતારમ્ભમિવાવતસ્થે   ॥ ૩.૪૨॥
દૃષ્ટિપ્રપાતં પરિહૃત્ય તસ્ય કામઃ પુરઃશુક્રમિવ પ્રયાણે ।
પ્રાન્તેષુ સંસક્તનમેરુશાખં ધ્યાનાસ્પદં ભૂતપતેર્વિવેશ   ॥ ૩.૪૩॥
સ દેવદારુદ્રુમવેદિકાયાં શાર્દૂલચર્મવ્યવધાનવત્યામ્ ।
આસીનમાસન્નશરીરપાતસ્ત્ર્યમ્બકં સંયમિનં દદર્શ ॥ ૩.૪૪॥
પર્યઙ્કબન્ધસ્થિરપૂર્વકાયમૃજ્વાયતં સન્નમિતોભયાંસમ્ ।
ઉત્તાનપાણિદ્વયસન્નિવેશાત્પ્રફુલ્લરાજીવમિવાઙ્કમધ્યે ॥ ૩.૪૫॥
ભુજઙ્ગમોન્નદ્ધજટાકલાપં  કર્ણાવસક્તદ્વિગુણાક્ષસૂત્રમ્ ।
કણ્ઠપ્રભાસઙ્ગવિશેષનીલાં  કૃષ્ણત્વચં ગ્રન્થિમતીં  દધાનમ્ ॥ ૩.૪૬॥

કિઞ્ચિત્પ્રકાશસ્તિમિતોગ્રતારૈર્ભ્રૂવિક્રિયાયાં વિરતપ્રસઙ્ગૈઃ  ।
નેત્રૈરવિસ્પન્દિતપક્ષ્મમાલૈર્લક્ષ્યીકૃતઘ્રાણમધોમયૂખૈઃ ॥ ૩.૪૭॥
અવૃષ્ટિસંરમ્ભમિવામ્બુવાહમપામિવાધારમનુત્તરઙ્ગમ્  ।
અન્તશ્ચરાણાં મરુતાં નિરોધાન્નિવાતનિષ્કમ્પમિવ પ્રદીપમ્ ॥ ૩.૪૮॥
કપાલનેત્રાન્તરલબ્ધમાર્ગૈર્જ્યોતિઃપ્રરોહૈરુદિતૈઃ શિરસ્તઃ ।
મૃણાલસૂત્રાધિકસૌકુમાર્યાં બાલસ્ય લક્ષ્મીં  ગ્લપયન્તમિન્દોઃ ॥ ૩.૪૯॥
મનો નવદ્વારનિષિદ્ધવૃત્તિ હૃદિ વ્યવસ્થાપ્ય સમાધિવશ્યમ્ ।
યમક્ષરં ક્ષેત્રવિદો વિદુસ્તમાત્માનમાત્મન્યવલોકયન્તમ્ ॥ ૩.૫૦॥
સ્મરસ્તથાભૂતમયુગ્મનેત્રં પશ્યન્નદૂરાન્મનસાપ્યધૃષ્યમ્ ।
નાલક્ષયત્સાધ્વસસન્નહસ્તઃ સ્રસ્તં શરં ચાપમપિ સ્વહસ્તાત્ ॥ ૩.૫૧॥
નિર્વાણભૂયિષ્ઠમથાસ્ય વીર્યં સન્ધુક્ષયન્તીવ વપુર્ગુણેન ।
અનુપ્રયાતા વનદેવતાભ્યામદૃશ્યત સ્થાવરરાજકન્યા ॥ ૩.૫૨॥
અશોકનિર્ભર્ત્સિતપદ્મરાગમાકૃષ્ટહેમદ્યુતિકર્ણિકારમ્     ।
મુક્તાકલાપીકૃતસિન્દુવારં વસન્તપુષ્પાભરણં વહન્તી ॥ ૩.૫૩॥
આવર્જિતા   કિં  ચિદિવ સ્તનાભ્યાં વાસો વસાના તરુણાર્કરાગમ્ ।
પર્યાપ્તપુષ્પસ્તબકાવનમ્રા સઞ્ચારિણી પલ્લવિની લતેવ ॥ ૩.૫૪॥
સ્રસ્તાં નિતમ્બાદવલમ્બમાના પુનઃ-પુનઃ કેસરદામકાઞ્ચીમ્ ।
ન્યાસીકૃતાં સ્થાનવિદા સ્મરેણ મૌર્વીં દ્વિતીયામિવ કાર્મુકસ્ય ॥ ૩.૫૫॥
સુગન્ધિનિઃશ્વાસવિવૃદ્ધતૃષ્ણં બિમ્બાધરાસન્નચરં દ્વિરેફમ્ ।
પ્રતિક્ષણં સમ્ભ્રમલોલદૃષ્ટિર્લીલારવિન્દેન નિવારયન્તી ॥ ૩.૫૬॥
તાં વીક્ષ્ય સર્વાવયવાનવદ્યાં રતેરપિ હ્રીપદમાદધાનામ્  ।
જિતેન્દ્રિયે શૂલિનિ પુષ્પચાપઃ સ્વકાર્યસિદ્ધિં  પુનરાશશંસે ॥ ૩.૫૭॥
ભવિષ્યતઃ પત્યુરુમા ચ શમ્ભોઃ સમાસસાદ પ્રતિહારભૂમિમ્ ।
યોગાત્સ ચાન્તઃ પરમાત્મસંજ્ઞં દૃષ્ટ્વા પરં જ્યોતિરુપારરામ ॥ ૩.૫૮॥
તતો ભુજઙ્ગાધિપતેઃ  ફણાગ્રૈરધઃ કથં ચિદ્ધૃતભૂમિભાગઃ ।
શનૈઃ કૃતપ્રાણવિમુક્તિરીશઃ પર્યઙ્કબન્ધં નિબિડં બિભેદ ॥ ૩.૫૯॥
તસ્મૈ શશંસ પ્રણિપત્ય નન્દી શુશ્રૂષયા શૈલસુતામુપેતામ્ ।
પ્રવેશયામાસ ચ ભર્તુરેનાં ભ્રૂક્ષેપમાત્રાનુમતપ્રવેશામ્ ॥ ૩.૬૦॥

તસ્યાઃ સખીભ્યાં પ્રણિપાતપૂર્વં સ્વહસ્તલૂનઃ શિશિરાત્યયસ્ય ।
વ્યકીર્યત ત્ર્યમ્બકપાદમૂલે પુષ્પોચ્ચયઃ પલ્લવભઙ્ગભિન્નઃ  ॥ ૩.૬૧॥
ઉમાપિ નીલાલકમધ્યશોભિ વિસ્રંસયન્તી નવકર્ણિકારમ્   ।
ચકાર કર્ણચ્યુતપલ્લવેન મૂર્ધ્ના પ્રણામં વૃષભધ્વજાય ॥ ૩.૬૨॥
અનન્યભાજં પતિમાપ્નુહીતિ સા તથ્યમેવાભિહિતા ભવેન ।
ન હીશ્વરવ્યાહૃતયઃ કદા ચિત્પુષ્યન્તિ લોકે વિપરીતમર્થમ્ ॥ ૩.૬૩॥
કામસ્તુ બાણાવસરં પ્રતીક્ષ્ય પતઙ્ગવદ્વહ્નિમુખં  વિવિક્ષુઃ ।
ઉમાસમક્ષં હરબદ્ધલક્ષ્યઃ શરાસનજ્યાં મુહુરામમર્શ  ॥ ૩.૬૪॥
તપસ્વિ-શિવ-સેવા
તપસ્વિ-શિવ-સેવા
અથોપનિન્યે ગિરિશાય ગૌરી તપસ્વિને તામ્રરુચા કરેણ ।
વિશોષિતાં ભાનુમતો મયૂખૈર્મન્દાકિનીપુષ્કરબીજમાલામ્ ॥ ૩.૬૫॥
પ્રતિગ્રહીતું પ્રણયિપ્રિયત્વાત્ત્રિલોચનસ્તામુપચક્રમે ચ ।
સમ્મોહનં નામ ચ પુષ્પધન્વા ધનુષ્યમોઘં સમધત્ત બાણમ્ ॥ ૩.૬૬॥
હરસ્તુ કિઞ્ચિત્પરિલુપ્તધૈર્યશ્ચન્દ્રોદયારમ્ભ ઇવામ્બુરાશિઃ ।
ઉમામુખે બિમ્બફલાધરોષ્ઠે વ્યાપારયામાસ વિલોચનાનિ ॥ ૩.૬૭॥
વિવૃણ્વતી શૈલસુતાપિ ભાવમઙ્ગૈઃ  સ્ફુરદ્બાલકદમ્બકલ્પૈઃ ।
સાચીકૃતા ચારુતરેણ તસ્થૌ મુખેન પર્યસ્તવિલોચનેન ॥ ૩.૬૮॥
અથેન્દ્રિયક્ષોભમયુગ્મનેત્રઃ પુનર્વશિત્વાદ્બલવન્નિગૃહ્ય ।
હેતું સ્વચેતોવિકૃતેર્દિદૃક્ષુર્દિશામુપાન્તેષુ     સસર્જ દૃષ્ટિમ્ ॥ ૩.૬૯॥
સ દક્ષિણાપાઙ્ગનિવિષ્ટમુષ્ટિં   નતાંસમાકુઞ્ચિતસવ્યપાદમ્  ।
દદર્શ ચક્રીકૃતચારુચાપં પ્રહર્તુમભ્યુદ્યતમાત્મયોનિમ્ ॥ ૩.૭૦॥
તપઃપરામર્શવિવૃદ્ધમન્યોર્ભ્રૂભઙ્ગદુષ્પ્રેક્ષ્યમુખસ્ય  તસ્ય ।
સ્ફુરન્નુદર્ચિઃ   સહસા તૃતીયાદક્ષ્ણઃ કૃશાનુઃ કિલ નિષ્પપાત ॥ ૩.૭૧॥
ક્રોધં પ્રભો સંહર સંહરેતિ યાવદ્ગિરઃ ખે મરુતાં ચરન્તિ ।
તાવત્સ વહ્નિર્ભવનેત્રજન્મા ભસ્માવશેષં મદનં ચકાર ॥ ૩.૭૨॥
તીવ્રાભિષઙ્ગપ્રભવેણ  વૃત્તિમ્મોહેન સંસ્તમ્ભયતેન્દ્રિયાણામ્ ।

અજ્ઞાતભર્તૃવ્યસના મુહૂર્તં કૃતોપકારેવ રતિર્બભૂવ ॥ ૩.૭૩॥
તમાશુ વિઘ્નં તપસસ્તપસ્વી વનસ્પતિં  વજ્ર ઇવાવભજ્ય ।
સ્ત્રીસન્નિકર્ષં પરિહર્તુમિચ્છન્નન્તર્દધે ભૂતપતિઃ સભૂતઃ ॥ ૩.૭૪॥
શૈલાત્મજાપિ પિતુરુચ્છિરસોઽભિલાષં વ્યર્થં સમર્થ્ય લલિતં વપુરાત્મનશ્ચ ।
સખ્યોઃ સમક્ષમિતિ ચાધિકજાતલજ્જા શૂન્યા જગામ ભવનાભિમુખી કથં ચિત્ ॥ ૩.૭૫॥
સપદિ મુકુલિતાક્ષીં   રુદ્રસંરમ્ભભીત્યા દુહિતરમનુકમ્પ્યામદ્રિરાદાય દોર્ભ્યામ્ ।
સુરગજ ઇવ બિભ્રત્પદ્મિનીં  દન્તલગ્નાં પ્રતિપથગતિરાસીદ્વેગદીર્ઘીકૃતાઙ્ગઃ  ॥ ૩.૭૬॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
મદનદહનો નામ તૃતીયઃ સર્ગઃ સમ્પૂર્ણઃ ॥ ૩॥

સર્ગઃ ૪ - રતિવિલાપઃ
અથ મોહપરાયણા સતી વિવશા કામવધૂર્વિબોધિતા   ।
વિધિના પ્રતિપાદયિષ્યતા નવવૈધવ્યમસહ્યવેદનમ્ ॥ ૪.૧॥
અવધાનપરે ચકાર સા પ્રલયાન્તોન્મિષિતે વિલોચને ।
ન વિવેદ તયોરતૃપ્તયોઃ પ્રિયમત્યન્તવિલુપ્તદર્શનમ્ ॥ ૪.૨॥
અયિ જીવિતનાથ જીવસીત્યભિધાયોત્થિતયા તયા પુરઃ ।
દદૃશે પુરુષાકૃતિ  ક્ષિતૌ હરકોપાનલભસ્મ કેવલમ્ ॥ ૪.૩॥
અથ સા પુનરેવ વિહ્વલા વસુધાલિઙ્ગનધૂસરસ્તની  ।
વિલલાપ વિકીર્ણમૂર્ધજા સમદુઃખામિવ કુર્વતી સ્થલીમ્ ॥ ૪.૪॥
ઉપમાનમભૂદ્વિલાસિનાં કરણં યત્તવ કાન્તિમત્તયા ।
તદિદં ગતમીદૃશીં  દશાં ન વિદીર્યે કઠિનાઃ ખલુ સ્ત્રિયઃ ॥ ૪.૫॥
ક્વ નુ માં ત્વદધીનજીવિતાં વિનિકીર્ય ક્ષણભિન્નસૌહૃદઃ ।
નલિનીં  ક્ષતસેતુબન્ધનો જલસઙ્ઘાત  ઇવાસિ વિદ્રુતઃ ॥ ૪.૬॥
કૃતવાનસિ વિપ્રિયં ન મે પ્રતિકૂલં ન ચ તે મયા કૃતમ્ ।
કિમકારણમેવ દર્શનં વિલપન્ત્યૈ રતયે ન દીયતે ॥ ૪.૭॥
સ્મરસિ સ્મર મેખલાગુણૈરુત ગોત્રસ્ખલિતેષુ બન્ધનમ્ ।
ચ્યુતકેશરદૂષિતેક્ષણાન્યવતંસોત્પલતાડનાનિ વા ॥ ૪.૮॥

હૃદયે વસસીતિ મત્પ્રિયં યદવોચસ્તદવૈમિ કૈતવમ્ ।
ઉપચારપદં ન ચેદિદં ત્વમનઙ્ગઃ  કથમક્ષતા રતિઃ ॥ ૪.૯॥
પરલોકનવપ્રવાસિનઃ પ્રતિપત્સ્યે પદવીમહં તવ ।
વિધિના જન એષ વઞ્ચિતસ્ત્વદધીનં ખલુ દેહિનાં સુખમ્ ॥ ૪.૧૦॥
રજનીતિમિરાવગુણ્ઠિતે પુરમાર્ગે ઘનશબ્દવિક્લવાઃ ।
વસતિં  પ્રિય કામિનાં પ્રિયાસ્ત્વદૃતે પ્રાપયિતું ક ઈશ્વરઃ ॥ ૪.૧૧॥
નયનાન્યરુણાનિ ઘૂર્ણયન્વચનાનિ સ્ખલયન્પદે-પદે ।
અસતિ ત્વયિ વારુણીમદઃ પ્રમદાનામધુના વિડમ્બના ॥ ૪.૧૨॥
અવગમ્ય કથીકૃતં વપુઃ પ્રિયબન્ધોસ્તવ નિષ્ફલોદયઃ ।
બહુલેઽપિ ગતે નિશાકરસ્તનુતાં દુઃખમનઙ્ગ  મોક્ષ્યતિ ॥ ૪.૧૩॥
હરિતારુણચારુબન્ધનઃ કલપુંસ્કોકિલશબ્દસૂચિતઃ ।
વદ સમ્પ્રતિ કસ્ય બાણતાં નવચૂતપ્રસવો ગમિષ્યતિ ॥ ૪.૧૪॥
અલિપઙ્ક્તિરનેકશસ્ત્વયા  ગુણકૃત્યે ધનુષો નિયોજિતા ।
વિરુતૈઃ કરુણસ્વનૈરિયં ગુરુશોકામનુરોદિતીવ મામ્ ॥ ૪.૧૫॥
પ્રતિપદ્ય મનોહરં વપુઃ પુનરપ્યાદિશ તાવદુત્થિતઃ ।
રતિદૂતિપદેષુ કોકિલાં મધુરાલાપનિસર્ગપણ્ડિતામ્ ॥ ૪.૧૬॥
શિરસા પ્રણિપત્ય યાચિતાન્યુપગૂઢાનિ સવેપથૂનિ ચ ।
સુરતાનિ ચ તાનિ તે રહઃ સ્મર સંસ્મૃત્ય ન શાન્તિરસ્તિ મે ॥ ૪.૧૭॥
રચિતં રતિપણ્ડિત ત્વયા સ્વયમઙ્ગેષુ  મમેદમાર્તવમ્ ।
ધ્રિયતે કુસુમપ્રસાધનં તવ તચ્ચારુ વપુર્ન દૃશ્યતે ॥ ૪.૧૮॥
વિબુધૈરસિ યસ્ય દારુણૈરસમાપ્તે પરિકર્મણિ સ્મૃતઃ ।
તમિમં કુરુ દક્ષિણેતરં ચરણં નિર્મિતરાગમેહિ   મે ॥ ૪.૧૯॥
અહમેત્ય પતઙ્ગવર્ત્મના  પુનરઙ્કાશ્રયિણી ભવામિ તે ।
ચતુરૈઃ સુરકામિનીજનૈઃ પ્રિય યાવન્ન વિલોભ્યસે દિવિ ॥ ૪.૨૦॥
મદનેન વિનાકૃતા રતિઃ ક્ષણમાત્રં કિલ જીવિતેતિ મે ।
વચનીયમિદં વ્યવસ્થિતં રમણ ત્વામનુયામિ યદ્યપિ ॥ ૪.૨૧॥
ક્રિયતાં કથમન્ત્યમણ્ડનં પરલોકાન્તરિતસ્ય તે મયા ।
સમમેવ ગતોઽસ્યતર્કિતાં   ગતિમઙ્ગેન  ચ જીવિતેન ચ ॥ ૪.૨૨॥

ઋજુતાં નયતઃ સ્મરામિ તે શરમુત્સઙ્ગનિષણ્ણધન્વનઃ  ।
મધુના સહ સસ્મિતં કથાં નયનોપાન્તવિલોકિતં ચ યત્ ॥ ૪.૨૩॥
ક્વ નુ તે હૃદયઙ્ગમઃ  સખા કુસુમાયોજિતકાર્મુકો મધુઃ ।
ન ખલૂગ્રરુષા પિનાકિના ગમિતઃ સોઽપિ સુહૃદ્ગતાં ગતિમ્ ॥ ૪.૨૪॥
અથ તૈઃ પરિદેવિતાક્ષરૈર્હૃદયે  દિગ્ધશરૈરિવાર્દિતઃ   ।
રતિમભ્યુપપત્તુમાતુરાં મધુરાત્માનમદર્શયત્પુરઃ ॥ ૪.૨૫॥
તમવેક્ષ્ય રુરોદ સા ભૃશં સ્તનસમ્બાધમુરો જઘાન ચ ।
સ્વજનસ્ય હિ દુઃખમગ્રતો વિવૃતદ્વારમિવોપજાયતે ॥ ૪.૨૬॥
ઇતિ ચૈનમુવાચ દુઃખિતા સુહૃદઃ પશ્ય વસન્ત કિં  સ્થિતમ્ ।
યદિદં કણશઃ પ્રકીર્યતે પવનૈર્ભસ્મ કપોતકર્બુરમ્ ॥ ૪.૨૭॥
અયિ સમ્પ્રતિ દેહિ દર્શનં સ્મર પર્યુત્સુક એષ માધવઃ ।
દયિતાસ્વનવસ્થિતં નૃણાં ન ખલુ પ્રેમ ચલં સુહૃજ્જને ॥ ૪.૨૮॥
અમુના નનુ પાર્શ્વવર્તિના   જગદાજ્ઞાં સસુરાસુરં તવ ।
બિસતન્તુગુણસ્ય કારિતં ધનુષઃ પેલવપુષ્પપત્રિણઃ ॥ ૪.૨૯॥
ગત એવ ન તે નિવર્તતે સ સખા દીપ ઇવાનિલાહતઃ ।
અહમસ્ય દશેવ પશ્ય મામવિષહ્યવ્યસનપ્રધૂષિતામ્ ॥ ૪.૩૦॥
વિધિના કૃતમર્ધવૈશસં નનુ માઙ્કામવધે વિમુઞ્ચતા ।
અનઘાપિ હિ સંશ્રયદ્રુમે ગજભગ્ને પતનાય વલ્લરી ॥ ૪.૩૧॥
તદિદં ક્રિયતામનન્તરં ભવતા બન્ધુજનપ્રયોજનમ્ ।
વિધુરાં જ્વલનાતિસર્જનાન્નનુ માં પ્રાપય પત્યુરન્તિકમ્ ॥ ૪.૩૨॥
શશિના સહ યાતિ કૌમુદી સહ મેઘેન તડિત્પ્રલીયતે ।
પ્રમદાઃ પતિવર્ત્મગા ઇતિ પ્રતિપન્નં હિ વિચેતનૈરપિ ॥ ૪.૩૩॥
અમુનૈવ કષાયિતસ્તની સુભગેન પ્રિયગાત્રભસ્મના ।
નવપલ્લવસંસ્તરે યથા રચયિષ્યામિ તનું વિભાવસૌ ॥ ૪.૩૪॥
કુસુમાસ્તરણે સહાયતાં બહુશઃ સૌમ્ય ગતસ્ત્વમાવયોઃ ।
કુરુ સમ્પ્રતિ તાવદાશુ મે પ્રણિપાતાઞ્જલિયાચિતશ્ચિતામ્ ॥ ૪.૩૫॥
તદનુ જ્વલનં મદર્પિતં   ત્વરયેર્દક્ષિણવાતવીજનૈઃ ।

વિદિતં ખલુ તે યથા સ્મરઃ ક્ષણમપ્યુત્સહતે ન માં વિના ॥ ૪.૩૬॥
ઇતિ ચાપિ વિધાય દીયતાં સલિલસ્યાઞ્જલિરેક એવ નૌ ।
અવિભજ્ય પરત્ર તં મયા સહિતઃ પાસ્યતિ તે સ બાન્ધવઃ ॥ ૪.૩૭॥
પરલોકવિધૌ ચ માધવ સ્મરમુદ્દિશ્ય વિલોલપલ્લવાઃ ।
નિવપેઃ સહકારમઞ્જરીઃ પ્રિયચૂતપ્રસવો હિ તે સખા ॥ ૪.૩૮॥
ઇતિ દેવવિમુક્તયે સ્થિતાં રતિમાકાશભવા સરસ્વતી ।
શફરીં હ્રદશોષવિક્લવાં  પ્રથમા વૃષ્ટિરિવાન્વકમ્પત ॥ ૪.૩૯॥
કુસુમાયુધપત્નિ દુર્લભસ્તવ ભર્તા ન ચિરાદ્ભવિષ્યતિ ।
શ‍ૃણુ યેન સ કર્મણા ગતઃ શલભત્વં હરલોચનાર્ચિષિ   ॥ ૪.૪૦॥
અભિલાષમુદીરિતેન્દ્રિયઃ સ્વસુતાયામકરોત્પ્રજાપતિઃ ।
અથ તેન નિગૃહ્ય વિક્રિયામભિશપ્તઃ ફલમેતદન્વભૂત્ ॥ ૪.૪૧॥
પરિણેષ્યતિ પાર્વતીં  યદા તપસા તત્પ્રવણીકૃતો હરઃ ।
ઉપલબ્ધસુખસ્તદા સ્મરં વપુષા સ્વેન નિયોજયિષ્યતિ ॥ ૪.૪૨॥
ઇતિ ચાહ સ ધર્મયાચિતઃ સ્મરશાપાવધિદાં સરસ્વતીમ્ ।
અશનેરમૃતસ્ય ચોભયોર્વશિનશ્ચામ્બુધરાશ્ચ યોનયઃ ॥ ૪.૪૩॥
તદિદં પરિરક્ષ શોભને ભવિતવ્યપ્રિયસઙ્ગમં  વપુઃ ।
રવિપીતજલા તપાત્યયે પુનરોઘેન હિ યુજ્યતે નદી ॥ ૪.૪૪॥
ઇત્થં રતેઃ કિમપિ ભૂતમદૃશ્યરૂપં મન્દીચકાર મરણવ્યવસાયબુદ્ધિમ્ ।
તત્પ્રત્યયાચ્ચ કુસુમાયુધબન્ધુરેનામાશ્વાસયત્સુચરિતાર્થપદૈર્વચોભિઃ ॥ ૪.૪૫॥
અથ મદનવધૂરુપપ્લવાન્તં વ્યસનકૃશા પરિપાલયાં બભૂવ ।
શશિન ઇવ દિવાતનસ્ય લેખા કિરણપરિક્ષયધૂસરા પ્રદોષમ્ ॥ ૪.૪૬॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
રતિવિલાપો નામ ચતુર્થઃ સર્ગઃ સમ્પૂર્ણઃ ॥ ૪॥

સર્ગઃ ૫ - તપઃફલોદયઃ
તથા સમક્ષં દહતા મનોભવં પિનાકિના ભગ્નમનોરથા સતી ।
નિનિન્દ રૂપં હૃદયેન પાર્વતી પ્રિયેષુ સૌભાગ્યફલા હિ ચારુતા ॥ ૫.૧॥

ઇયેષ સા કર્તુમવન્ધ્યરૂપતાં સમાધિમાસ્થાય તપોભિરાત્મનઃ ।
અવાપ્યતે વા કથમન્યથા દ્વયં તથાવિધં પ્રેમ પતિશ્ચ તાદૃશઃ ॥ ૫.૨॥
નિશમ્ય ચૈનાં તપસે કૃતોદ્યમાં સુતાં ગિરીશપ્રતિસક્તમાનસામ્ ।
ઉવાચ મેના પરિરભ્ય વક્ષસા નિવારયન્તી મહતો મુનિવ્રતાત્ ॥ ૫.૩॥
મનીષિતાઃ સન્તિ ગૃહેઽપિ દેવતાસ્તપઃ ક્વ વત્સે ક્વ ચ તાવકં વપુઃ ।
પદં સહેત ભ્રમરસ્ય પેલવં શિરીશપુષ્પં ન પુનઃ પતત્રિણઃ ॥ ૫.૪॥
ઇતિ ધ્રુવેચ્છામનુશાસતી સુતાં શશાક મેના ન નિયન્તુમુદ્યમાત્ ।
ક ઈપ્સિતાર્થસ્થિરનિશ્ચયં મનઃ પયશ્ચ નિમ્નાભિમુખં પ્રતીપયેત્ ॥ ૫.૫॥
કદા ચિદાસન્નસખીમુખેન સા મનોરથજ્ઞં પિતરં મનસ્વિની ।
અયાચતારણ્યનિવાસમાત્મનઃ ફલોદયાન્તાય તપઃસમાધયે ॥ ૫.૬॥
અથાનુરૂપાભિનિવેશતોષિણા કૃતાભ્યનુજ્ઞા ગુરુણા ગરીયસા ।
પ્રજાસુ પશ્ચાત્પ્રથિતં તદાખ્યયા જગામ ગૌરી શિખરં શિખણ્ડિમત્ ॥ ૫.૭॥
વિમુચ્ય સા હારમહાર્યનિશ્ચયા વિલોલયષ્ટિપ્રવિલુપ્તચન્દનમ્ ।
બબન્ધ બાલારુણબભ્રુ વલ્કલં પયોધરોત્સેધવિશીર્ણસંહતિ ॥ ૫.૮॥
યથા પ્રસિદ્ધૈર્મધુરં શિરોરુહૈર્જટાભિરપ્યેવમભૂત્તદાનનમ્ ।
ન શટ્પદશ્રેણિભિરેવ પઙ્કજં સશૈવલાસઙ્ગમપિ  પ્રકાશતે ॥ ૫.૯॥
પ્રતિક્ષણં સા કૃતરોમવિક્રિયાં વ્રતાય મૌઞ્જીં ત્રિગુણાં બભાર યામ્ ।
અકારિ તત્પૂર્વનિબદ્ધયા તયા સરાગમસ્યા રસનાગુણાસ્પદમ્ ॥ ૫.૧૦॥
વિસૃષ્ટરાગાદધરાન્નિવર્તિતઃ   સ્તનાઙ્ગરાગારુણિતાચ્ચ  કન્દુકાત્ ।
કુશાઙ્કુરાદાનપરિક્ષતાઙ્ગુલિઃ   કૃતોઽક્ષસૂત્રપ્રણયી તયા કરઃ ॥ ૫.૧૧॥
મહાર્હશય્યાપરિવર્તનચ્યુતૈઃ સ્વકેશપુષ્પૈરપિ યા સ્મ દૂયતે ।
અશેત સા બાહુલતોપધાયિની નિષેદુષી સ્થણ્ડિલ એવ કેવલે ॥ ૫.૧૨॥
પુનર્ગ્રહીતું નિયમસ્થયા તયા દ્વયેઽપિ નિક્ષેપ ઇવાર્પિતન્દ્વયમ્   ।
લતાસુ તન્વીષુ વિલાસચેષ્ટિતં વિલોલદૃષ્ટં હરિણાઙ્ગનાસુ  ચ ॥ ૫.૧૩॥
અતન્દ્રિતા સા સ્વયમેવ વૃક્ષકાન્ઘટસ્તનપ્રસ્રવણૈર્વ્યવર્ધયત્ ।
ગુહોઽપિ યેષાં પ્રથમાપ્તજન્મનાં ન પુત્રવાત્સલ્યમપાકરિષ્યતિ ॥ ૫.૧૪॥
અરણ્યબીજાઞ્જલિદાનલાલિતાસ્તથા ચ તસ્યાં હરિણા વિશશ્વસુઃ ।
યથા તદીયૈર્નયનૈઃ કુતૂહલાત્પુરઃ સખીનામમિમીત લોચને ॥ ૫.૧૫॥

kumArasambhavam.pdf 23



કુમારસમ્ભવમ્

કૃતાભિશેકાં હુતજાતવેદસં  ત્વગુત્તરાસઙ્ગવતીમધીતિનીમ્  ।
દિગ્દૃક્ષવસ્તામૃષયોઽભ્યુપાગમન્ન ધર્મવૃદ્ધેષુ વયઃ સમીક્ષ્યતે ॥ ૫.૧૬॥
વિરોધિસત્ત્વોજ્ઝિતપૂર્વમત્સરં દ્રુમૈરભીષ્ટપ્રસવાર્ચિતાતિથિ   ।
નવોટજાભ્યન્તરસમ્ભૃતાનલં તપોવનં તચ્ચ બભૂવ પાવનમ્ ॥ ૫.૧૭॥
યદા ફલં પૂર્વતપઃસમાધિના ન તાવતા લભ્યમમંસ્ત કાઙ્ક્ષિતમ્ ।
તદાનપેક્ષ્ય સ્વશરીરમાર્દવં તપો મહત્સા ચરિતું પ્રચક્રમે ॥ ૫.૧૮॥
ક્લમં યયૌ કન્દુકલીલયાપિ યા તયા મુનીનાં ચરિતં વ્યગાહ્યત ।
ધ્રુવં વપુઃ કાઞ્ચનપદ્મનિર્મિતં   મૃદુ પ્રકૃત્યા ચ સસારમેવ ચ ॥ ૫.૧૯॥
શુચૌ ચતુર્ણાં જ્વલતાં હવિર્ભુજાં શુચિસ્મિતા મધ્યગતા સુમધ્યમા ।
વિજિત્ય નેત્રપ્રતિઘાતિનીં  પ્રભામનન્યદૃષ્ટિઃ સવિતારમૈક્ષત ॥ ૫.૨૦॥
તથાભિતપ્તં સવિતુર્ગભસ્તિભિર્મુખં તદીયં કમલશ્રિયં દધૌ ।
અપાઙ્ગયોઃ  કેવલમસ્ય દીર્ઘયોઃ શનૈઃ-શનૈઃ શ્યામિકયા કૃતં પદમ્ ॥ ૫.૨૧॥
અયાચિતોપસ્થિતમમ્બુ કેવલં રસાત્મકસ્યોડુપતેશ્ચ રશ્મયઃ ।
બભૂવ તસ્યાઃ કિલ પારણાવિધિર્ન વૃક્ષવૃત્તિવ્યતિરિક્તસાધનઃ ॥ ૫.૨૨॥
નિકામતપ્તા વિવિધેન વહ્નિના નભશ્ચરેણેન્ધનસમ્ભૃતેન ચ ।
તપાત્યયે વારિભિરુક્ષિતા નવૈર્ભુવા સહોષ્માણમમુઞ્ચદૂર્ધ્વગમ્ ॥ ૫.૨૩॥
સ્થિતાઃ ક્ષણં પક્ષ્મસુ તાડિતાધરાઃ પયોધરોત્સેધનિપાતચૂર્ણિતાઃ   ।
વલીષુ તસ્યાઃ સ્ખલિતાઃ પ્રપેદિરે ચિરેણ નાભિં  પ્રથમોદબિન્દવઃ ॥ ૫.૨૪॥
શિલાશયાં તામનિકેતવાસિનીં  નિરન્તરાસ્વન્તરવાતવૃષ્ટિષુ ।
વ્યલોકયન્નુન્મિષિતૈસ્તડિન્મયૈર્મહાતપઃસાક્ષ્ય ઇવ સ્થિતાઃ ક્ષપાઃ ॥ ૫.૨૫॥
નિનાય સાત્યન્તહિમોત્કિરાનિલાઃ સહસ્યરાત્રીરુદવાસતત્પરા ।
પરસ્પરાક્રન્દિનિ ચક્રવાકયોઃ પુરો વિયુક્તે મિથુને કૃપાવતી ॥ ૫.૨૬॥
મુખેન સા પદ્મસુગન્ધિના નિશિ પ્રવેપમાનાધરપત્રશોભિના ।
તુષારવૃષ્ટિક્ષતપદ્મસમ્પદાં સરોજસન્ધાનમિવાકરોદપામ્ ॥ ૫.૨૭॥
સ્વયંવિશીર્ણદ્રુમપર્ણવૃત્તિતા પરા હિ કાષ્ઠા તપસસ્તયા પુનઃ ।
તદપ્યપાકીર્ણમતઃ પ્રિયંવદાં વદન્ત્યપર્ણેતિ ચ તાં પુરાવિદઃ ॥ ૫.૨૮॥
મૃણાલિકાપેલવમેવમાદિભિર્વ્રતૈઃ સ્વમઙ્ગં  ગ્લપયન્ત્યહર્નિશમ્   ।

24 sanskritdocuments.org



કુમારસમ્ભવમ્

તપઃ શરીરૈઃ કઠિનૈરુપાર્જિતં   તપસ્વિનાં દૂરમધશ્ચકાર સા ॥ ૫.૨૯॥
અથાજિનાષાઢધરઃ પ્રગલ્ભવાગ્જ્વલન્નિવ બ્રહ્મમયેન તેજસા ।
વિવેશ કશ્ચિજ્જટિલસ્તપોવનં શરીરબદ્ધઃ પ્રથમાશ્રમો યથા ॥ ૫.૩૦॥
તમાતિથેયી બહુમાનપૂર્વયા સપર્યયા પ્રત્યુદિયાય પાર્વતી ।
ભવન્તિ સામ્યેઽપિ નિવિષ્ટચેતસાં વપુર્વિશેષેષ્વતિગૌરવાઃ   ક્રિયાઃ ॥ ૫.૩૧॥
વિધિપ્રયુક્તાં પરિગૃહ્ય સત્ક્રિયાં પરિશ્રમં નામ વિનીય ચ ક્ષણમ્ ।
ઉમાં સ પશ્યન્નૃજુનૈવ ચક્ષુષા પ્રચક્રમે વક્તુમનુજ્ઝિતક્રમઃ ॥ ૫.૩૨॥
અપિ ક્રિયાર્થં સુલભં સમિત્કુશં જલાન્યપિ સ્નાનવિધિક્ષમાણિ તે ।
અપિ સ્વશક્ત્યા તપસિ પ્રવર્તસે શરીરમાદ્યં ખલુ ધર્મસાધનમ્ ॥ ૫.૩૩॥
અપિ ત્વદાવર્જિતવારિસમ્ભૃતં   પ્રવાલમાસામનુબન્ધિ વીરુધામ્ ।
ચિરોજ્ઝિતાલક્તકપાટલેન તે તુલાં યદારોહતિ દન્તવાસસા ॥ ૫.૩૪॥
અપિ પ્રસન્નં હરિણેષુ તે મનઃ કરસ્થદર્ભપ્રણયાપહારિષુ ।
ય ઉત્પલાક્ષિ પ્રચલૈર્વિલોચનૈસ્તવાક્ષિસાદૃશ્યમિવ   પ્રયુઞ્જતે ॥ ૫.૩૫॥
યદુચ્યતે પાર્વતિ પાપવૃત્તયે ન રૂપમિત્યવ્યભિચારિ તદ્વચઃ ।
તથા હિ તે શીલમુદારદર્શને તપસ્વિનામપ્યુપદેશતાં ગતમ્ ॥ ૫.૩૬॥
વિકીર્ણસપ્તર્ષિબલિપ્રહાસિભિસ્તથા   ન ગાઙ્ગૈઃ  સલિલૈર્દિવશ્ચ્યુતૈઃ   ।
યથા ત્વદીયૈશ્ચરિતૈરનાવિલૈર્મહીધરઃ પાવિત એષ સાન્વયઃ ॥ ૫.૩૭॥
અનેન ધર્મઃ સવિશેષમદ્ય મે ત્રિવર્ગસારઃ પ્રતિભાતિ ભાવિનિ ।
ત્વયા મનોનિર્વિષયાર્થકામયા   યદેક એવ પ્રતિગૃહ્ય સેવ્યતે ॥ ૫.૩૮॥
પ્રયુક્તસત્કારવિશેષમાત્મના ન માં પરં સમ્પ્રતિપત્તુમર્હસિ ।
યતઃ સતાં સન્નતગાત્રિ સઙ્ગતં  મનીષિભિઃ સાપ્તપદીનમુચ્યતે ॥ ૫.૩૯॥
અતોઽત્ર કિઞ્ચિદ્ભવતીં  બહુક્ષમાં દ્વિજાતિભાવાદુપપન્નચાપલઃ ।
અયં જનઃ પ્રષ્ટુમનાસ્તપોધને ન ચેદ્રહસ્યં પ્રતિવક્તુમર્હસિ ॥ ૫.૪૦॥
કુલે પ્રસૂતિઃ પ્રથમસ્ય વેધસસ્ત્રિલોકસૌન્દર્યમિવોદિતં વપુઃ ।
અમૃગ્યમૈશ્વર્યસુખં નવં વયસ્તપઃફલં સ્યાત્કિમતઃ પરં વદ ॥ ૫.૪૧॥
ભવત્યનિષ્ટાદપિ નામ દુઃસહાન્મનસ્વિનીનાં પ્રતિપત્તિરીદૃશી ।
વિચારમાર્ગપ્રહિતેન ચેતસા ન દૃશ્યતે તચ્ચ કૃશોદરિ ત્વયિ ॥ ૫.૪૨॥

અલભ્યશોકાભિભવેયમાકૃતિર્વિમાનના    સુભ્રુ કુતઃ પિતુર્ગૃહે ।
પરાભિમર્શો ન તવાસ્તિ કઃ કરં પ્રસારયેત્પન્નગરત્નસૂચયે ॥ ૫.૪૩॥
કિમિત્યપાસ્યાભરણાનિ યૌવને ધૃતં ત્વયા વાર્દ્ધકશોભિ વલ્કલમ્ ।
વદ પ્રદોષે સ્ફુટચન્દ્રતારકે વિભાવરી યદ્યરુણાય કલ્પતે ॥ ૫.૪૪॥
દિવં યદિ પ્રાર્થયસે વૃથા શ્રમઃ પિતુઃ પ્રદેશાસ્તવ દેવભૂમયઃ ।
અથોપયન્તારમલં સમાધિના ન રત્નમન્વિષ્યતિ મૃગ્યતે હિ તત્ ॥ ૫.૪૫॥
નિવેદિતં નિશ્વસિતેન સોષ્મણા મનસ્તુ મે સંશયમેવ ગાહતે ।
ન દૃશ્યતે પ્રાર્થયિતવ્ય એવ તે ભવિષ્યતિ પ્રાર્થિતદુર્લભઃ   કથમ્ ॥ ૫.૪૬॥
અહો સ્થિરઃ કોઽપિ તવેપ્સિતો યુવા ચિરાય કર્ણોત્પલશૂન્યતાં ગતે ।
ઉપેક્ષતે યઃ શ્લથલમ્બિનીર્જટાઃ કપોલદેશે કલમાગ્રપિઙ્ગલાઃ  ॥ ૫.૪૭॥
મુનિવ્રતૈસ્ત્વામતિમાત્રકર્શિતાં   દિવાકરાપ્લુષ્ટવિભૂષણાસ્પદામ્ ।
શશાઙ્કલેખામિવ પશ્યતો દિવા સચેતસઃ કસ્ય મનો ન દૂયતે ॥ ૫.૪૮॥
અવૈમિ સૌભાગ્યમદેન વઞ્ચિતં તવ પ્રિયં યશ્ચતુરાવલોકિનઃ ।
કરોતિ લક્ષ્યં ચિરમસ્ય ચક્ષુષો ન વક્ત્રમાત્મીયમરાલપક્ષ્મણઃ ॥ ૫.૪૯॥
કિયચ્ચિરં શ્રામ્યસિ ગૌરિ વિદ્યતે મમાપિ પૂર્વાશ્રમસઞ્ચિતં તપઃ ।
તદર્ધભાગેન લભસ્વ કાઙ્ક્ષિતં વરં તમિચ્છામિ ચ સાધુ વેદિતુમ્ ॥ ૫.૫૦॥
ઇતિ પ્રવિશ્યાભિહિતા દ્વિજન્મના મનોગતં સા ન શશાક શંસિતુમ્ ।
અથો વયસ્યાં પરિપાર્શ્વવર્તિનીં    વિવર્તિતાનઞ્જનનેત્રમૈક્ષત   ॥ ૫.૫૧॥
સખી તદીયા તમુવાચ વર્ણિનં   નિબોધ સાધો તવ ચેત્કુતૂહલમ્ ।
યદર્થમમ્ભોજમિવોષ્ણવારણં કૃતં તપઃસાધનમેતયા વપુઃ ॥ ૫.૫૨॥
ઇયં મહેન્દ્રપ્રભૃતીનધિશ્રિયશ્ચતુર્દિગીશાનવમત્ય   માનિની ।
અરૂપહાર્યં મદનસ્ય નિગ્રહાત્પિનાકપાણિં  પતિમાપ્તુમિચ્છતિ ॥ ૫.૫૩॥
અસહ્યહુઙ્કારનિવર્તિતઃ   પુરા પુરારિમપ્રાપ્તમુખઃ શિલીમુખઃ ।
ઇમાં હૃદિ વ્યાયતપાતમક્ષણોદ્વિશીર્ણમૂર્તેરપિ પુષ્પધન્વનઃ ॥ ૫.૫૪॥
તદાપ્રભૃત્યુન્મદના પિતુર્ગૃહે લલાટિકાચન્દનધૂસરાલકા ।
ન જાતુ બાલા લભતે સ્મ નિર્વૃતિં  તુષારસઙ્ઘાતશિલાતલેષ્વપિ  ॥ ૫.૫૫॥
ઉપાત્તવર્ણે ચરિતે પિનાકિનઃ સબાષ્પકણ્ઠસ્ખલિતૈઃ પદૈરિયમ્ ।
અનેકશઃ કિન્નરરાજકન્યકા વનાન્તસઙ્ગીતસખીરરોદયત્  ॥ ૫.૫૬॥

ત્રિભાગશેષાસુ નિશાસુ ચ ક્ષણમ્નિમીલ્ય નેત્રે સહસા વ્યબુધ્યત ।
ક્વ નીલકણ્ઠ વ્રજસીત્યલક્ષ્યવાગસત્યકણ્ઠાર્પિતબાહુબન્ધના   ॥ ૫.૫૭॥
યદા બુધૈઃ સર્વગતસ્ત્વમુચ્યસે ન વેત્સિ ભાવસ્થમિમં જનં કથમ્ ।
ઇતિ સ્વહસ્તાલ્લિખિતશ્ચ મુગ્ધયા રહસ્યુપાલભ્યત ચન્દ્રશેખરઃ ॥ ૫.૫૮॥
યદા ચ તસ્યાધિગમે જગત્પતેરપશ્યદન્યં ન વિધિં  વિચિન્વતી ।
તદા સહાસ્માભિરનુજ્ઞયા ગુરોરિયં પ્રપન્ના તપસે તપોવનમ્ ॥ ૫.૫૯॥
દ્રુમેષુ સખ્યા કૃતજન્મસુ સ્વયં ફલં તપઃસાક્ષિષુ દૃષ્ટમેષ્વપિ ।
ન ચ પ્રરોહાભિમુખોઽપિ દૃશ્યતે મનોરથોઽસ્યાઃ શશિમૌલિસંશ્રયઃ ॥ ૫.૬૦॥
ન વેદ્મિ સ પ્રાર્થિતદુર્લભઃ   કદા સખીભિરસ્રોત્તરમીક્ષિતામિમામ્ ।
તપઃકૃશામભ્યુપપત્સ્યતે સખીં વૃષેવ સીતાં તદવગ્રહક્ષતામ્ ॥ ૫.૬૧॥
અગૂઢસદ્ભાવમિતીઙ્ગિતજ્ઞયા  નિવેદિતો નૈષ્ઠિકસુન્દરસ્તયા ।
અયીદમેવં પરિહાસ ઇત્યુમામપૃચ્છદવ્યઞ્જિતહર્ષલક્ષણઃ ॥ ૫.૬૨॥
અથાગ્રહસ્તે મુકુલીકૃતાઙ્ગુલૌ  સમર્પયન્તી સ્ફટિકાક્ષમાલિકામ્ ।
કથં ચિદદ્રેસ્તનયા મિતાક્ષરં ચિરવ્યવસ્થાપિતવાગભાષત ॥ ૫.૬૩॥
યથા શ્રુતં વેદવિદાં વર ત્વયા જનોઽયમુચ્ચૈઃપદલઙ્ઘનોત્સુકઃ  ।
તપઃ કિલેદં તદવાપ્તિસાધનં મનોરથાનામગતિર્ન વિદ્યતે ॥ ૫.૬૪॥
અથાહ વર્ણી વિદિતો મહેશ્વરસ્તદર્થિની   ત્વં પુનરેવ વર્તસે ।
અમઙ્ગલાભ્યાસરતિં   વિચિન્ત્ય તં તવાનુવૃત્તિં  ન ચ કર્તુમુત્સહે ॥ ૫.૬૫॥
અવસ્તુનિર્બન્ધપરે કથં નુ તે કરોઽયમામુક્તવિવાહકૌતુકઃ ।
કરેણ શમ્ભોર્વલયીકૃતાહિના સહિષ્યતે તત્પ્રથમાવલમ્બનમ્ ॥ ૫.૬૬॥
ત્વમેવ તાવત્પરિચિન્તય સ્વયં કદા ચિદેતે યદિ યોગમર્હતઃ ।
વધૂદુકૂલં કલહંસલક્ષણં ગજાજિનં શોણિતબિન્દુવર્ષિ  ચ ॥ ૫.૬૭॥
ચતુષ્કપુષ્પપ્રકરાવિકીર્ણયોઃ પરોઽપિ કો નામ તવાનુમન્યતે ।
અલક્તકાઙ્કાનિ પદાનિ પાદયોર્વિકીર્ણકેશાસુ   પરેતભૂમિષુ ॥ ૫.૬૮॥
અયુક્તરૂપં કિમતઃ પરં વદ ત્રિનેત્રવક્ષઃ સુલભં તવાપિ યત્ ।
સ્તનદ્વયેઽસ્મિન્હરિચન્દનાસ્પદે પદં ચિતાભસ્મરજઃ કરિષ્યતિ ॥ ૫.૬૯॥

ઇયં ચ તેઽન્યા પુરતો વિડમ્બના યદૂઢયા વારણરાજહાર્યયા ।
વિલોક્ય વૃદ્ધોક્ષમધિષ્ઠિતં ત્વયા મહાજનઃ સ્મેરમુખો ભવિષ્યતિ ॥ ૫.૭૦॥
દ્વયં ગતં સમ્પ્રતિ શોચનીયતાં સમાગમપ્રાર્થનયા કપાલિનઃ ।
કલા ચ સા કાન્તિમતી કલાવતસ્ત્વમસ્ય લોકસ્ય ચ નેત્રકૌમુદી ॥ ૫.૭૧॥
વપુર્વિરૂપાક્ષમલક્ષ્યજન્મતા   દિગમ્બરત્વેન નિવેદિતં વસુ ।
વરેષુ યદ્બાલમૃગાક્ષિ મૃગ્યતે તદસ્તિ કિં  વ્યસ્તમપિ ત્રિલોચને ॥ ૫.૭૨॥
નિવર્તયાસ્માદસદીપ્સિતાન્મનઃ ક્વ તદ્વિધસ્ત્વં ક્વ ચ પુણ્યલક્ષણા ।
અપેક્ષ્યતે સાધુજનેન વૈદિકી શ્મશાનશૂલસ્ય ન યૂપસત્ક્રિયા ॥ ૫.૭૩॥
ઇતિ દ્વિજાતૌ પ્રતિકૂલવાદિનિ પ્રવેપમાનાધરલક્ષ્યકોપયા ।
વિકુઞ્ચિતભ્રૂલતમાહિતે  તયા વિલોચને તિર્યગુપાન્તલોહિતે ॥ ૫.૭૪॥
ઉવાચ ચૈનં પરમાર્થતો હરં ન વેત્સિ નૂનં યત એવમાત્થ મામ્ ।
અલોકસામાન્યમચિન્ત્યહેતુકં દ્વિષન્તિ મન્દાશ્ચરિતં મહાત્મનામ્ ॥ ૫.૭૫॥
વિપત્પ્રતીકારપરેણ મઙ્ગલં  નિષેવ્યતે ભૂતિસમુત્સુકેન વા ।
જગચ્છરણ્યસ્ય નિરાશિષઃ સતઃ કિમેભિરાશોપહતાત્મવૃત્તિભિઃ ॥ ૫.૭૬॥
અકિઞ્ચનઃ સન્પ્રભવઃ સ સમ્પદાં ત્રિલોકનાથઃ પિતૃસદ્મગોચરઃ ।
સ ભીમરૂપઃ શિવ ઇત્યુદીર્યતે ન સન્તિ યાથાર્થ્યવિદઃ પિનાકિનઃ ॥ ૫.૭૭॥
વિભૂષણોદ્ભાસિ પિનદ્ધભોગિ વા ગજાજિનાલમ્બિ દુકૂલધારિ વા ।
કપાલિ વા સ્યાદથ વેન્દુશેખરં ન વિશ્વમૂર્તેરવધાર્યતે વપુઃ ॥ ૫.૭૮॥
તદઙ્ગસંસર્ગમવાપ્ય  કલ્પતે ધ્રુવં ચિતાભસ્મરજો વિશુદ્ધયે ।
તથા હિ નૃત્યાભિનયક્રિયાચ્યુતં વિલિપ્યતે મૌલિભિરમ્બરૌકસામ્ ॥ ૫.૭૯॥
અસમ્પદસ્તસ્ય વૃષેણ ગચ્છતઃ પ્રભિન્નદિગ્વારણવાહનો વૃષા ।
કરોતિ પાદાવુપગમ્ય મૌલિના વિનિદ્રમન્દારરજોરુણાઙ્ગુલી  ॥ ૫.૮૦॥
વિવક્ષતા દોષમપિ ચ્યુતાત્મના ત્વયૈકમીશં પ્રતિ સાધુ ભાષિતમ્ ।
યમામનન્ત્યાત્મભુવોઽપિ કારણં કથં સ લક્ષ્યપ્રભવો ભવિષ્યતિ ॥ ૫.૮૧॥
અલં વિવાદેન યથા શ્રુતસ્ત્વયા તથાવિધસ્તાવદશેષમસ્તુ સઃ ।
મમાત્ર ભાવૈકરસં મનઃ સ્થિતં ન કામવૃત્તિર્વચનીયમીક્ષતે ॥ ૫.૮૨॥
નિવાર્યતામાલિ કિમપ્યયં બટુઃ  પુનર્વિવક્ષુઃ   સ્ફુરિતોત્તરાધરઃ ।
ન કેવલં યો મહતોઽપભાષતે શ‍ૃણોતિ તસ્માદપિ યઃ સ પાપભાક્ ॥ ૫.૮૩॥

ઇતો ગમિશ્યામ્યથવેતિ વાદિની ચચાલ બાલા સ્તનભિન્નવલ્કલા ।
સ્વરૂપમાસ્થાય ચ તાં કૃતસ્મિતઃ સમાલલમ્બે વૃષરાજકેતનઃ ॥ ૫.૮૪॥
તં વીક્ષ્ય વેપથુમતી સરસાઙ્ગયષ્ટિર્નિક્ષેપણાય    પદમુદ્ધૃતમુદ્વહન્તી ।
માર્ગાચલવ્યતિકરાકુલિતેવ  સિન્ધુઃ શૈલાધિરાજતનયા ન યયૌ ન તસ્થૌ ॥ ૫.૮૫॥
અદ્યપ્રભૃત્યવનતાઙ્ગિ  તવાસ્મિ દાસઃ ક્રીતસ્તપોભિરિતિ વાદિનિ ચન્દ્રમૌલૌ ।
અહ્નાય સા નિયમજં ક્લમમુત્સસર્જ ક્લેશઃ ફલેન હિ પુનર્નવતાં વિધત્તે ॥ ૫.૮૬॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
તપઃફલોદયો નામ પઞ્ચમઃ સર્ગઃ સમ્પૂર્ણઃ ॥ ૫॥

સર્ગઃ ૬ - ઉમાપ્રદાનઃ
અથ વિશ્વાત્મને ગૌરી સન્દિદેશ મિથઃ સખીમ્ ।
દાતા મે ભૂભૃતાં નાથઃ પ્રમાણીક્રિયતામિતિ ॥ ૬.૧॥
તયા વ્યાહૃતસન્દેશા સા બભૌ નિભૃતા પ્રિયે ।
ચૂતયષ્ટિરિવાભ્યાષ્યે મધૌ પરભૃતામુખી ॥ ૬.૨॥
સ તથેતિ પ્રતિજ્ઞાય વિસૃજ્ય કથમપ્યુમામ્ ।
ઋષીઞ્જ્યોતિર્મયાન્સપ્ત સસ્માર સ્મરશાસનઃ ॥ ૬.૩॥
તે પ્રભામણ્ડલૈર્વ્યોમ દ્યોતયન્તસ્તપોધનાઃ ।
સારુન્ધતીકાઃ સપદિ પ્રાદુરાસન્પુરઃ પ્રભોઃ ॥ ૬.૪॥
આપ્લુતાસ્તીરમન્દાર- કુસુમોત્કિરવીચિષુ ।
આકાશગઙ્ગાસ્રોતસ્સુ  દિઙ્નાગમદગન્ધિષુ  ॥ ૬.૫॥
મુક્તાયજ્ઞોપવીતાનિ બિભ્રતો હૈમવલ્કલાઃ ।
રત્નાક્ષસૂત્રાઃ પ્રવ્રજ્યાં કલ્પવૃક્ષા ઇવાશ્રિતાઃ ॥ ૬.૬॥
અધઃપ્રવર્ત્તિતાશ્વેન   સમાવર્જિતકેતુના   ।
સહસ્રરશ્મિના શશ્વત્સપ્રમાણમુદીક્ષિતાઃ ॥ ૬.૭॥
આસક્તબાહુલતયા સાર્ધમુદ્ધૃતયા ભુવા ।
મહાવરાહદંષ્ટ્રાયાં  વિશ્રાન્તાઃ પ્રલયાપદિ ॥ ૬.૮॥
સર્ગશેષપ્રણયનાદ્વિશ્વયોનેરનન્તરમ્ ।

પુરાતનાઃ પુરાવિદ્ભિર્ધાતાર ઇતિ કીર્તિતાઃ   ॥ ૬.૯॥
પ્રાક્તનાનાં વિશુદ્ધાનાં પરિપાકમુપેયુષામ્ ।
તપસામુપભુઞ્જાનાઃ ફલાન્યપિ તપસ્વિનઃ ॥ ૬.૧૦॥
તેષાં મધ્યગતા સાધ્વી પત્યુઃ પાદાર્પિતેક્ષણા   ।
સાક્ષાદિવ તપઃસિદ્ધિર્બભાસે બહ્વરુન્ધતી ॥ ૬.૧૧॥
તામગૌરવભેદેન મુનીંશ્ચાપશ્યદીશ્વરઃ  ।
સ્ત્રી પુમાનિત્યનાસ્થૈષા વૃત્તં હિ મહિતં સતામ્ ॥ ૬.૧૨॥
તદ્દર્શનાદભૂચ્છમ્ભોર્ભૂયાન્દારાર્થમાદરઃ ।
ક્રિયાણાં ખલુ ધર્મ્યાણાં સપ્તત્ન્યો મૂલસાધનમ્ ॥ ૬.૧૩॥
ધર્મેણાપિ પદં શર્વે કારિતે પાર્વતીં  પ્રતિ ।
પૂર્વાપરાધભીતસ્ય કામસ્યોચ્છ્વાસિતં  મનઃ ॥ ૬.૧૪॥
અથ તે મુનયઃ સર્વે માનયિત્વા જગદ્ગુરુમ્ ।
ઇદમૂચુરનૂચાનાઃ પ્રીતિકણ્ટકિતત્વચઃ ॥ ૬.૧૫॥
યદ્બ્રહ્મ સમ્યગામ્નાતં યદગ્નૌ વિધિના હુતમ્ ।
યચ્ચ તપ્તં તપસ્તસ્ય વિપક્વં ફલમદ્ય નઃ ॥ ૬.૧૬॥
યદધ્યક્ષેણ જગતાં વયમારોપિતાસ્ત્વયા ।
મનોરથસ્યાવિષયં મનોવિષયમાત્મનઃ ॥ ૬.૧૭॥
યસ્ય ચેતસિ વર્તેથાઃ સ તાવત્કૃતિનાં  વરઃ ।
કિં  પુનર્બ્રહ્મયોનેર્યસ્તવ ચેતસિ વર્તતે ॥ ૬.૧૮॥
સત્યમર્કાચ્ચ સોમાચ્ચ પરમધ્યાસ્મહે પદમ્ ।
અદ્ય તૂચ્ચૈસ્તરં તસ્માત્સ્મરણાનુગ્રહાત્તવ ॥ ૬.૧૯॥
ત્વત્સમ્ભાવિતમાત્માનં બહુ મન્યામહે વયમ્ ।
પ્રાયઃ પ્રત્યયમાધત્તે સ્વગુણેષૂત્તમાદરઃ ॥ ૬.૨૦॥
યા નઃ પ્રીતિર્વિરૂપાક્ષ   ત્વદનુધ્યાનસમ્ભવા ।
સા કિમાવેદ્યતે તુભ્યમન્તરાત્માસિ દેહિનામ્ ॥ ૬.૨૧॥
સાક્ષાદ્દૃષ્ટોઽસિ  ન પુનર્વિદ્મસ્ત્વાં   વયમઞ્જસા ।
પ્રસીદ કથયાત્માનં ન ધિયાં પથિ વર્તસે ॥ ૬.૨૨॥

કિં  યેન સૃજસિ વ્યક્તમુત યેન બિભર્ષિ  તત્ ।
અથ વિશ્વસ્ય સંહર્તા ભાગઃ કતમ એષ તે ॥ ૬.૨૩॥
અથવા સુમહત્યેષા પ્રાર્થના દેવ તિષ્ઠતુ ।
ચિન્તિતોપસ્થિતાંસ્તાવચ્છાધિ નઃ કરવામ કિમ્ ॥ ૬.૨૪॥
અથ મૌલિગતસ્યેન્દોર્વિશદૈર્દશનાંશુભિઃ   ।
ઉપચિન્વન્પ્રભાં તન્વીં  પ્રત્યાહ પરમેશ્વરઃ ॥ ૬.૨૫॥
વિદિતં વો યથા સ્વાર્થા ન મે કાશ્ચિત્પ્રવૃત્તયઃ ।
નનુ મૂર્તિભિરષ્ટાભિરિત્થમ્ભૂતોઽસ્મિ   સૂચિતઃ ॥ ૬.૨૬॥
સોઽહં તૃષ્ણાતુરૈર્વૃષ્ટિં  વિદ્યુત્વાનિવ ચાતકૈઃ ।
અરિવિપ્રકૃતૈર્દેવૈઃ પ્રસૂતિં  પ્રતિ યાચિતઃ ॥ ૬.૨૭॥
અતઆહર્તુમિચ્છામિ પાર્વતીમાત્મજન્મને ।
ઉત્પત્તયે હવિર્ભોક્તુર્યજમાન ઇવારણિમ્ ॥ ૬.૨૮॥
તામસ્મદર્થે યુષ્માભિર્યાચિતવ્યો હિમાલયઃ ।
વિક્રિયાયૈ ન કલ્પન્તે સમ્બન્ધાઃ સદનુષ્ઠિતાઃ ॥ ૬.૨૯॥
ઉન્નતેન સ્થિતિમતા ધુરમુદ્વહતા ભુવઃ ।
તેન યોજિતસમ્બન્ધં વિત્ત મામપ્યવઞ્ચિતમ્ ॥ ૬.૩૦॥
એવં વાચ્યઃ સ કન્યાર્થમિતિ વો નોપદિશ્યતે ।
ભવત્પ્રણીતમાચારમામનન્તિ હિ સાધવઃ ॥ ૬.૩૧॥
આર્યાપ્યરુન્ધતી તત્ર વ્યાપારં કર્તું અર્હતિ ।
પ્રાયેણૈવંવિધે કાર્યે પુરન્ધ્રીણાં પ્રગલ્ભતા ॥ ૬.૩૨॥
તત્પ્રયાતૌષધિપ્રસ્થં સિદ્ધયે હિમવત્પુરમ્ ।
મહાકોશીપ્રપાતેઽસ્મિન્સઙ્ગમઃ  પુનરેવ નઃ ॥ ૬.૩૩॥
તસ્મિન્સંયમિનામાદ્યે જાતે પરિણયોન્મુખે ।
જહુઃ  પરિગ્રહવ્રીડાં પ્રાજાપત્યાસ્તપસ્વિનઃ ॥ ૬.૩૪॥
તતઃ પરમમિત્યુક્ત્વા પ્રતસ્થે મુનિમણ્ડલમ્ ।
ભગવાનપિ સમ્પ્રાપ્તઃ પ્રથમોદ્દિષ્ટમાસ્પદમ્ ॥ ૬.૩૫॥
તે ચાકાશમસિશ્યામમુત્પત્ય પરમર્ષયઃ ।
આસેદુરોષધિપ્રસ્થં મનસા સમરંહસઃ ॥ ૬.૩૬॥

અલકામતિવાહ્યેવ વસતિં  વસુસમ્પદામ્ ।
સ્વર્ગાભિષ્યન્દવમનં કૃત્વેવોપનિવેશિતમ્  ॥ ૬.૩૭॥
ગઙ્ગાસ્રોતઃપરિક્ષિપ્ત - વપ્રાન્તર્જ્વલિતૌષધિ ।
બૃહન્મણિશિલાસાલં ગુપ્તાવપિ મનોહરમ્ ॥ ૬.૩૮॥
જિતસિંહભયા   નાગા યત્રાશ્વા બિલયોનયઃ ।
યક્ષાઃ કિમ્પુરુષાઃ પૌરા યોષિતો વનદેવતાઃ ॥ ૬.૩૯॥
શિખરાસક્તમેઘાનાં વ્યજન્તે યત્ર વેશ્મનામ્ ।
અનુગર્જિતસન્દિગ્ધાઃ   કરણૈર્મુરજસ્વનાઃ ॥ ૬.૪૦॥
યત્ર કલ્પદ્રુમૈરેવ વિલોલવિટપાંશુકૈઃ  ।
ગૃહયન્ત્રપતાકાશ્રીરપૌરાદરનિર્મિતા   ॥ ૬.૪૧॥
યત્ર સ્ફટિકહર્મ્યેષુ નક્તમાપાનભૂમિષુ ।
જ્યોતિષાં પ્રતિબિમ્બાનિ પ્રાપ્નુવન્ત્યુપહારતામ્ ॥ ૬.૪૨॥
યત્રૌષધિપ્રકાશેન નક્તં દર્શિતસઞ્ચરાઃ   ।
અનભિજ્ઞાસ્તમિસ્રાણાં દુર્દિનેષ્વભિસારિકાઃ   ॥ ૬.૪૩॥
યૌવનાન્તં વયો યસ્મિન્નાતઙ્કઃ કુસુમાયુધઃ ।
રતિખેદસમુત્પન્ના નિદ્રા સંજ્ઞાવિપર્યયઃ ॥ ૬.૪૪॥
ભ્રૂભેદિભિઃ સકમ્પોષ્ઠૈર્લલિતાઙ્ગુલિતર્જનૈઃ  ।
યત્ર કોપૈઃ કૃતાઃ સ્ત્રીણામાપ્રસાદાર્થિનઃ   પ્રિયાઃ ॥ ૬.૪૫॥
સન્તાનકતરુચ્છાયા- સુપ્તવિદ્યાધરાધ્વગમ્ ।
યસ્ય ચોપવનં બાહ્યં સુગન્ધિર્ગન્ધમાદનઃ ॥ ૬.૪૬॥
અથ તે મુનયો દિવ્યાઃ પ્રેક્ષ્ય હૈમવતં પુરમ્ ।
સ્વર્ગાભિસન્ધિસુકૃતં વઞ્ચનામિવ મેનિરે ॥ ૬.૪૭॥
તે સદ્મનિ ગિરેર્વેગાદુન્મુખદ્વાઃસ્થવીક્ષિતાઃ ।
અવતેરુર્જટાભારૈર્લિખિતાનલનિશ્ચલૈઃ   ॥ ૬.૪૮॥
ગગનાદવતીર્ણા સા યથાવૃદ્ધપુરસ્સરા ।
તોયાન્તર્ભાસ્કરાલીવ રેજે મુનિપરમ્પરા ॥ ૬.૪૯॥
તાનર્ઘ્યાનર્ઘ્યમાદાય દૂરાત્પ્રત્યુદ્યયૌ ગિરિઃ ।

32 sanskritdocuments.org



કુમારસમ્ભવમ્

નમયન્સારગુરુભિઃ પાદન્યાસૈર્વસુન્ધરામ્ ॥ ૬.૫૦॥
ધાતુતામ્રાધરઃ પ્રાંશુર્દેવદારુબૃહદ્ભુજઃ ।
પ્રકૃત્યૈવ શિલોરસ્કઃ સુવ્યક્તો હિમવાનિતિ ॥ ૬.૫૧॥
વિધિપ્રયુક્તસત્કારૈઃ સ્વયં માર્ગસ્ય દર્શકઃ ।
સ તૈરાક્રમયામાસ શુદ્ધાન્તં શુદ્ધકર્મભિઃ ॥ ૬.૫૨॥
તત્ર વેત્રાસનાસીનાન્કૃતાસનપરિગ્રહઃ ।
ઇત્યુવાચેશ્વરાન્વાચં પ્રાઞ્જલિઃ પૃથિવીધરઃ ॥ ૬.૫૩॥
અપમેઘોદયં વર્ષમદૃષ્ટકુસુમં ફલમ્ ।
અતર્કિતોપપન્નં   વો દર્શનં પ્રતિભાતિ મે ॥ ૬.૫૪॥
મૂઢં બુદ્ધમિવાત્માનં હૈમીભૂતમિવાયસમ્ ।
ભૂમેર્દિવમિવારૂઢં   મન્યે ભવદનુગ્રહાત્ ॥ ૬.૫૫॥
અદ્યપ્રભૃતિ ભૂતાનામધિગમ્યોઽસ્મિ શુદ્ધયે ।
યદધ્યાસિતમર્હદ્ભિસ્તદ્ધિ તીર્થં પ્રચક્ષતે ॥ ૬.૫૬॥
અવૈમિ પૂતમાત્માનં દ્વયેનૈવ દ્વિજોત્તમાઃ ।
મૂર્ધ્નિ  ગઙ્ગાપ્રપાતેન  ધૌતપાદામ્ભસા ચ વઃ ॥ ૬.૫૭॥
જઙ્ગમં  પ્રૈષ્યભાવે વઃ સ્થાવરં ચરણાઙ્કિતમ્ ।
વિભક્તાનુગ્રહં મન્યે દ્વિરૂપમપિ મે વપુઃ ॥ ૬.૫૮॥
ભવત્સમ્ભાવનોત્થાય પરિતોષાય મૂર્ચ્છતે ।
અપિ વ્યાપ્તદિગન્તાનિ નાઙ્ગાનિ  પ્રભવન્તિ મે ॥ ૬.૫૯॥
ન કેવલં દરીસંસ્થં ભાસ્વતાં દર્શનેન વઃ ।
અન્તર્ગતમપાસ્તં મે રજસોઽપિ પરં તમઃ ॥ ૬.૬૦॥
કર્તવ્યં વો ન પશ્યામિ સ્યાચ્ચેત્કિં  નોપપદ્યતે ।
શઙ્કે મત્પાવનાયૈવ પ્રસ્થાનં ભવતામિહ ॥ ૬.૬૧॥
તથાપિ તાવત્કસ્મિંશ્ચિદાજ્ઞાં   મે દાતુમર્હથ ।
વિનિયોગપ્રસાદા હિ કિઙ્કરાઃ પ્રભવિષ્ણુષુ ॥ ૬.૬૨॥
એતે વયમમી દારાઃ કન્યેયં કુલજીવિતમ્ ।
બ્રૂત યેનાત્ર વઃ કાર્યમનાસ્થા બાહ્યવસ્તુષુ ॥ ૬.૬૩॥

ઇત્યૂચિવાંસ્તમેવાર્થં દરીમુખવિસર્પિણા   ।
દ્વિરિવ પ્રતિશબ્દેન વ્યાજહાર હિમાલયઃ ॥ ૬.૬૪॥
અથાઙ્ગિરસમગ્રણ્યમુદાહરણવસ્તુષુ  ।
ઋષયશ્ચોદયામાસુઃ પ્રત્યુવાચ સ ભૂધરમ્ ॥ ૬.૬૫॥
ઉપપન્નમિદં સર્વમતઃ પરમપિ ત્વયિ ।
મનસઃ શિખરાણાં ચ સદૃશી તે સમુન્નતિઃ ॥ ૬.૬૬॥
સ્થાને ત્વાં સ્થાવરાત્માનં વિષ્ણુમાહુસ્તથા  હિ તે ।
ચરાચરાણાં ભૂતાનાં કુક્ષિરાધારતાં  ગતઃ ॥ ૬.૬૭॥
ગામધાસ્યત્કથં નાગો મૃણાલમૃદુભિઃ ફણૈઃ ।
આ રસાતલમૂલાત્ત્વમવાલમ્બિષ્યથા ન ચેત્ ॥ ૬.૬૮॥
અચ્છિન્નામલસન્તાનાઃ સમુદ્રોર્મ્યનિવારિતાઃ ।
પુનન્તિ લોકાન્પુણ્યત્વાત્કીર્તયઃ સરિતશ્ચ તે ॥ ૬.૬૯॥
યથૈવ શ્લાઘ્યતે ગઙ્ગા  પાદેન પરમેષ્ઠિનઃ ।
પ્રભવેણ દ્વિતીયેન તથૈવોચ્છિરસા ત્વયા ॥ ૬.૭૦॥
તિર્યગૂર્ધ્વમધસ્તાચ્ચ વ્યાપકો મહિમા હરેઃ ।
ત્રિવિક્રમોદ્યતસ્યાસીત્સ ચ સ્વાભાવિકસ્તવ ॥ ૬.૭૧॥
યજ્ઞભાગભુજાં મધ્યે પદમાતસ્થુષા ત્વયા ।
ઉચ્ચૈર્હિરણ્મયં   શ‍ૃઙ્ગં  સુમેરોર્વિતથીકૃતમ્   ॥ ૬.૭૨॥
કાઠિન્યં સ્થાવરે કાયે ભવતા સર્વમર્પિતમ્   ।
ઇદં તુ ભક્તિનમ્રં તે સતામારાધનં વપુઃ ॥ ૬.૭૩॥
તદાગમનકાર્યં નઃ શ‍ૃણુ કાર્યં તવૈવ તત્ ।
શ્રેયસામુપદેશાત્તુ વયમત્રાંશભાગિનઃ ॥ ૬.૭૪॥
અણિમાદિગુણોપેતમસ્પૃષ્ટપુરુષાન્તરમ્ ।
શબ્દમીશ્વર ઇત્યુચ્ચૈઃ સાર્ધચન્દ્રં બિભર્તિ  યઃ ॥ ૬.૭૫॥
કલ્પિતાન્યોન્યસામર્થ્યૈઃ પૃથિવ્યાદિભિરાત્મનિ ।
યેનેદં ધ્રિયતે વિશ્વં ધુર્યૈર્યાનમિવાધ્વનિ ॥ ૬.૭૬॥
યોગિનો યં વિચિન્વન્તિ ક્ષેત્રાભ્યન્તરવર્તિનમ્   ।
અનાવૃત્તિભયં યસ્ય પદમાહુર્મનીષિણઃ ॥ ૬.૭૭॥

સ તે દુહિતરં સાક્ષાત્સાક્ષી વિશ્વસ્ય કર્મણઃ ।
વૃણુતે વરદઃ શમ્ભુરસ્મત્સઙ્ક્રામિતૈઃ  પદૈઃ ॥ ૬.૭૮॥
તમર્થમિવ ભારત્યા સુતયા યોક્તુમર્હસિ ।
અશોચ્યા હિ પિતુઃ કન્યા સદ્ભર્ત્રે પ્રતિપાદિતા ॥ ૬.૭૯॥
યાવદેતાનિ ભૂતાનિ સ્થાવરાણિ ચરાણિ ચ ।
માતરં કલ્પયન્ત્યેનામીશો હિ જગતઃ પિતા ॥ ૬.૮૦॥
પ્રણમ્ય શિતિકણ્ઠાય વિબુધાસ્તદનન્તરમ્ ।
ચરણૌ રઞ્જયન્ત્યસ્યાશ્ચૂડામણિમરીચિભિઃ ॥ ૬.૮૧॥
ઉમા વધૂર્ભવાન્દાતા યાચિતાર ઇમે વયમ્ ।
વરઃ શમ્ભુરલં હ્યેષ ત્વત્કુલોદ્ભૂતયે વિધિઃ ॥ ૬.૮૨॥
અસ્તોતુઃ સ્તૂયમાનસ્ય વન્દ્યસ્યાનન્યવન્દિનઃ ।
સુતાસમ્બન્ધવિધિના ભવ વિશ્વગુરોર્ગુરુઃ ॥ ૬.૮૩॥
એવં વાદિનિ દેવર્ષૌ પાર્શ્વે પિતુરધોમુખી ।
લીલાકમલપત્રાણિ ગણયામાસ પાર્વતી ॥ ૬.૮૪॥
શૈલઃ સમ્પૂર્ણકામોઽપિ મેનામુખમુદૈક્ષત ।
પ્રાયેણ ગૃહિણીનેત્રાઃ કન્યાર્થે હિ કુટુમ્બિનઃ  ॥ ૬.૮૫॥
મેને મેનાપિ તત્સર્વં પત્યુઃ કાર્યમભીપ્સિતમ્ ।
ભવન્ત્યવ્યભિચારિણ્યો ભર્તુરિષ્ટે પતિવ્રતાઃ ॥ ૬.૮૬॥
ઇદમત્રોત્તરં ન્યાય્યમિતિ બુદ્ધ્યા વિમૃશ્ય સઃ ।
આદદે વચસામન્તે મઙ્ગલાલઙ્કૃતાં  સુતામ્ ॥ ૬.૮૭॥
એહિ વિશ્વાત્મને વત્સે ભિક્ષાસિ પરિકલ્પિતા ।
અર્થિનો   મુનયઃ પ્રાપ્તં ગૃહમેધિફલં મયા ॥ ૬.૮૮॥
એતાવદુક્ત્વા તનયામૃષીનાહ મહીધરઃ ।
ઇયં નમતિ વઃ સર્વાંસ્ત્રિલોચનવધૂરિતિ ॥ ૬.૮૯॥
ઈપ્સિતાર્થક્રિયોદારં તેઽભિનન્દ્ય ગિરેર્વચઃ ।
આશીર્ભિરેધયામાસુઃ   પુરઃપાકાભિરમ્બિકામ્ ॥ ૬.૯૦॥
તાં પ્રણામાદરસ્રસ્ત- જામ્બૂનદવતંસકામ્ ।

અઙ્કમારોપયામાસ લજ્જમાનામરુન્ધતી ॥ ૬.૯૧॥
તન્માતરં ચાશ્રુમુખીં  દુહિતૃસ્નેહવિક્લવામ્ ।
વરસ્યાનન્યપૂર્વસ્ય વિશોકામકરોદ્ગુણૈઃ ॥ ૬.૯૨॥
વૈવાહિકીં  તિથિં  પૃષ્ટાસ્તત્ક્ષણં હરબન્ધુના ।
તે ત્ર્યહાદૂર્ધ્વમાખ્યાય ચેલુશ્ચીરપરિગ્રહાઃ ॥ ૬.૯૩॥
તે હિમાલયમામન્ત્ર્ય પુનઃ પ્રેક્ષ્ય ચ શૂલિનમ્ ।
સિદ્ધં ચાસ્મૈ નિવેદ્યાર્થં તદ્વિસૃષ્ટાઃ ખમુદ્યયુઃ ॥ ૬.૯૪॥
પશુપતિરપિ તાન્યહાનિ કૃચ્છ્રાદગમયદદ્રિસુતાસમાગમોત્કઃ  ।
કમપરમવશં ન વિપ્રકુર્યુર્વિભુમપિ   તં યદમી સ્પૃશન્તિ ભાવાઃ ॥ ૬.૯૫॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
ઉમાપ્રદાનો નામ ષષ્ઠઃ સર્ગઃ સમ્પૂર્ણઃ ॥ ૬॥

સર્ગઃ ૭ - ઉમાપરિણયઃ
અથૌષધીનામધિપસ્ય વૃદ્ધૌ તિથૌ ચ જામિત્રગુણાન્વિતાયામ્ ।
સમેતબન્ધુર્હિમવાન્સુતાયા   વિવાહદીક્ષાવિધિમન્વતિષ્ઠત્ ॥ ૭.૧॥
વૈવાહિકૈઃ કૌતુકસંવિધાનૈર્ગૃહે ગૃહે વ્યગ્રપુરન્ધ્રિવર્ગમ્ ।
આસીત્પુરં સાનુમતોઽનુરાગાદન્તઃપુરં ચૈકકુલોપમેયમ્ ॥ ૭.૨॥
સન્તાનકાકીર્ણમહાપથં તચ્ચીનાંશુકૈઃ  કલ્પિતકેતુમાલમ્ ।
ભાસા જ્વલત્કાઞ્ચનતોરણાનાં સ્થાનાન્તરસ્વર્ગ ઇવાબભાસે ॥ ૭.૩॥
એકૈવ સત્યામપિ પુત્રપઙ્ક્તૌ ચિરસ્ય દૃષ્ટેવ મૃતોત્થિતેવ ।
આસન્નપાણિગ્રહણેતિ પિત્રોરુમા વિશેષોચ્છ્વસિતં  બભૂવ ॥ ૭.૪॥
અઙ્કાદ્યયાવઙ્કમુદીરિતાશીઃ સા મણ્ડનાન્મણ્ડનમન્વભુઙ્ક્ત ।
સમ્બન્ધિભિન્નોઽપિ ગિરેઃ કુલસ્ય સ્નેહસ્તદેકાયતનં જગામ ॥ ૭.૫॥
મૈત્રે મુહૂર્તે શશલાઞ્છનેન યોગં ગતાસૂત્તરફલ્ગુનીષુ ।
તસ્યાઃ શરીરે પ્રતિકર્મ ચક્રુર્બન્ધુસ્ત્રિયો યાઃ પતિપુત્રવત્યઃ ॥ ૭.૬॥
સા ગૌરસિદ્ધાર્થનિવેશવદ્ભિર્દૂર્વાપ્રવાલૈઃ પ્રતિભિન્નરાગમ્ ।
નિર્નાભિકૌશેયમુપાત્તબાણમભ્યઙ્ગનેપથ્યમલઞ્ચકાર  ॥ ૭.૭॥

બભૌ ચ સમ્પર્કમુપેત્ય બાલા નવેન દીક્ષાવિધિસાયકેન ।
કરેણ ભાનોર્બહુલાવસાને સન્ધુક્ષ્યમાણેવ શશાઙ્કલેખા ॥ ૭.૮॥
તાં લોધ્રકલ્કેન હૃતાઙ્ગતૈલામાશ્યાનકાલેયકૃતાઙ્ગરાગામ્   ।
વાસો વસાનામભિષેકયોગ્યં નાર્યશ્ચતુષ્કાભિમુખં વ્યનૈષુઃ ॥ ૭.૯॥
વિન્યસ્તવૈદૂર્યશિલાતલેઽસ્મિન્નવિદ્ધમુક્તાફલભક્તિચિત્રે ।
આવર્જિતાષ્ટાપદકુમ્ભતોયાઃ   સતૂર્યમેનાં સ્નપયાં બભૂવુઃ ॥ ૭.૧૦॥
સા મઙ્ગલસ્નાનવિશુદ્ધગાત્રી  ગૃહીતપત્યુદ્ગમનીયવસ્ત્રા ।
નિર્વૃત્તપર્જન્યજલાભિષેકા પ્રફુલ્લકાશા વસુધેવ રેજે ॥ ૭.૧૧॥
તસ્માત્પ્રદેશાચ્ચ વિતાનવન્તં યુક્તં મણિસ્તમ્ભચતુષ્ટયેન ।
પતિવ્રતાભિઃ પરિગૃહ્ય નિન્યે કૢપ્તાસનં કૌતુકવેદિમધ્યમ્ ॥ ૭.૧૨॥
તાં પ્રાઙ્મુખીં  તત્ર નિવેશ્ય તન્વીં  ક્ષણં વ્યલમ્બન્ત પુરો નિષણ્ણાઃ ।
ભૂતાર્થશોભાહ્રિયમાણનેત્રાઃ પ્રસાધને સન્નિહિતેઽપિ નાર્યઃ ॥ ૭.૧૩॥
ધૂપોષ્મણા ત્યાજિતમાર્દ્રભાવં કેશાન્તમન્તઃકુસુમં તદીયમ્ ।
પર્યાક્ષિપત્કાચિદુદારબન્ધં દૂર્વાવતા પાણ્ડુમધૂકદામ્ના ॥ ૭.૧૪॥
વિન્યસ્તશુક્લાગુરુ ચક્રુરસ્યા ગોરોચનાપત્રવિભઙ્ગમઙ્ગમ્   ।
સા ચક્રવાકાઙ્કિતસૈકતાયાસ્ત્રિસ્રોતસઃ કાન્તિમતીત્ય તસ્થૌ ॥ ૭.૧૫॥
લગ્નદ્વિરેફં પરિભૂય પદ્મં સમેઘલેખં શશિનશ્ચ બિમ્બમ્ ।
તદાનનશ્રીરલકૈઃ પ્રસિદ્ધૈશ્ચિચ્છેદ સાદૃશ્યકથાપ્રસઙ્ગમ્  ॥ ૭.૧૬॥
કર્ણાર્પિતો   લોધ્રકષાયરૂક્ષે ગોરોચનાક્ષેપનિતાન્તગૌરે ।
તસ્યાઃ કપોલે પરભાગલાભાદ્બબન્ધ ચક્ષૂંષિ યવપ્રરોહઃ ॥ ૭.૧૭॥
રેખાબિભક્તશ્ચ વિભક્તગાત્ર્યાઃ કિઞ્ચિન્મધૂચ્છિષ્ટવિમૃષ્ટરાગઃ ।
કામપ્યભિખ્યાં સ્ફુરિતૈરપુષ્યદાસન્નલાવણ્યફલોઽધ્રરોષ્ઠઃ ॥ ૭.૧૮॥
પત્યુઃ શિરશ્ચન્દ્રકલામનેન સ્પૃશેતિ સખ્યા પરિહાસપૂર્વમ્ ।
સા રઞ્જયિત્વા ચરણૌ કૃતાશીર્માલ્યેન તાં નિર્વચનં જઘાન ॥ ૭.૧૯॥
તસ્યાઃ સુજાતોત્પલપત્રકાન્તે પ્રસાધિકાભિર્નયને નિરીક્ષ્ય ।
ન ચક્ષુષોઃ કાન્તિવિશેષબુદ્ધ્યા કાલાઞ્જનં મઙ્ગલમિત્યુપાત્તમ્  ॥ ૭.૨૦॥
સા સમ્ભવદ્ભિઃ કુસુમૈર્લતેવ જ્યોતિર્ભિરુદ્યદ્ભિરિવ   ત્રિયામા ।
સરિદ્વિહઙ્ગૈરિવ  લીયમાનૈરામુચ્યમાનાભરણા ચકાસે ॥ ૭.૨૧॥

આત્માનમાલોક્ય ચ શોભમાનમાદર્શબિમ્બે સ્તિમિતાયતાક્ષી ।
હરોપયાને ત્વરિતા બભૂવ સ્ત્રીણાં પ્રિયાલોકફલો હિ વેષઃ ॥ ૭.૨૨॥
અથાઙ્ગુલિભ્યાં  હરિતાલમાર્દ્રં માઙ્ગલ્યમાદાય  મનઃશિલાં ચ ।
કર્ણાવસક્તામલદન્તપત્રં માતા તદીયં મુખમુન્નમય્ય ॥ ૭.૨૩॥
ઉમાસ્તનોદ્ભેદમનુપ્રવૃદ્ધો મનોરથો યઃ પ્રથમો બભૂવ ।
તમેવ મેના દુહિતુઃ કથઞ્ચિદ્વિવાહદીક્ષાતિલકં ચકાર ॥ ૭.૨૪॥
બબન્ધ ચાસ્રાકુલદૃષ્ટિરસ્યાઃ સ્થાનાન્તરે કલ્પિતસન્નિવેશમ્ ।
ધાત્ર્યઙ્ગુલીભિઃ  પ્રતિસાર્યમાણમૂર્ણમયં કૌતુકહસ્તસૂત્રમ્ ॥ ૭.૨૫॥
ક્ષીરોદવેલેવ સફેનપુઞ્જા પર્યાપ્તચન્દ્રેવ શરત્ત્રિયામા ।
નવં નવક્ષૌમનિવાસિની સા ભૂયો બભૌ દર્પણમાદધાના ॥ ૭.૨૬॥
તામર્ચિતાભ્યઃ   કુલદેવતાભ્યઃ કુલપ્રતિષ્ટ્ઃઆં  પ્રણમય્ય માતા ।
અકારયત્કારયિતવ્યદક્ષા ક્રમેણ પાદગ્રહણં સતીનામ્ ॥ ૭.૨૭॥
અખણ્ડિતં પ્રેમ લભસ્વ પત્યુરિત્યુચ્યતે તાભિરુમા સ્મ નમ્રા ।
તયા તુ તસ્યાર્ધશરીરભાજા પશ્ચાત્કૃતાઃ સ્નિગ્ધજનાશિષોઽ પિ ॥ ૭.૨૮॥
ઇચ્છાવિભૂત્યોરનુરૂપમદ્રિસ્તસ્યાઃ કૃતી કૃત્યમશેષયિત્વા ।
સભ્યઃ સભાયાં સુહૃદાસ્થિતાયાં તસ્થૌ વૃષાઙ્કાગમનપ્રતીક્ષઃ ॥ ૭.૨૯॥
તાવદ્વરસ્યાપિ કુબેરશૈલે તત્પૂર્વપાણિગ્રહણાનુરૂપમ્ ।
પ્રસાધનં માતૃભિરાદૃતાભિર્ન્યસ્તં પુરસ્તાત્પુરશાસનસ્ય ॥ ૭.૩૦॥
તદ્ગૌરવાન્મઙ્ગલમણ્ડનશ્રીઃ  સા પસ્પૃશે કેવલમીશ્વરેણ ।
સ્વ એવ વેષઃ પરિણેતુરિષ્ટં ભાવાન્તરં તસ્ય વિભોઃ પ્રપેદે ॥ ૭.૩૧॥
બભૂવ ભસ્મૈવ સિતાઙ્ગરાગઃ  કપાલમેવામલશેખરશ્રીઃ ।
ઉપાન્તભાગેષુ ચ રોચનાઙ્કો ગજાજિનસ્યૈવ દુકૂલભાવઃ ॥ ૭.૩૨॥
શઙ્ખાન્તરદ્યોતિ વિલોચનં યદન્તર્નિવિષ્ટામલપિઙ્ગતારમ્    ।
સાન્નિધ્યપક્ષે હરિતાલમય્યાસ્તદેવ જાતં તિલકક્રિયાયાઃ ॥ ૭.૩૩॥
યથાપ્રદેશં ભુજગેશ્વરાણાં કરિશ્યતામાભરણાન્તરત્વમ્ ।
શરીરમાત્રં વિકૃતિં   પ્રપેદે તથૈવ તસ્થુઃ ફણરત્નશોભાઃ ॥ ૭.૩૪॥
દિવાપિ નિષ્ઠ્યૂતમરીચિભાસા બાલ્યાદનાવિષ્કૃતલાઞ્છનેન ।

ચન્દ્રેણ નિત્યં પ્રતિભિન્નમૌલેશ્ચૂડામણેઃ કિં  ગ્રહણં હરસ્ય ॥ ૭.૩૫॥
ઇત્યદ્ભુતૈકપ્રભવઃ પ્રભાવાત્પ્રસિદ્ધનેપથ્યવિધેર્વિધાતા   ।
આત્માનમાસન્નગણોપનીતે ખડ્ગે નિષક્તપ્રતિમં દદર્શ ॥ ૭.૩૬॥
સ ગોપતિં  નન્દિભુજાવલમ્બી શાર્દૂલચર્માન્તરિતોરુપૃષ્ઠમ્ ।
તદ્ભક્તિસઙ્ક્ષિપ્તબૃહત્પ્રમાણમારુહ્ય કૈલાસમિવ પ્રતસ્થે ॥ ૭.૩૭॥
તં માતરો દેવમનુવ્રજન્ત્યઃ સ્વવાહનક્ષોભચલાવતંસાઃ ।
મુખૈઃ પ્રભામણ્ડલરેણુગૌરૈઃ પદ્માકરં ચક્રુરિવાન્તરીક્ષમ્  ॥ ૭.૩૮॥
તાસાં ચ પશ્ચાત્કનકપ્રભાણાં કાલી કપાલાભરણા ચકાસે ।
બલાકિની નીલપયોદરાજી દૂરં પુરઃક્ષિપ્તશતહ્રદેવ ॥ ૭.૩૯॥
તતો ગણૈઃ શૂલભૃતઃ પુરોગૈરુદીરિતો મઙ્ગલતૂર્યઘોષઃ  ।
વિમાનશ‍ૃઙ્ગાણ્યવગાહમાનઃ  શશંસ સેવાવસરં સુરેભ્યઃ ॥ ૭.૪૦॥
ઉપાદદે તસ્ય સહસ્રરશ્મિસ્ત્વષ્ટ્રા  નવં નિર્મિતમાતપત્રમ્   ।
સ તદ્દુકૂલાદવિદૂરમૌલિર્બભૌ  પતદ્ગઙ્ગ  ઇવોત્તમાઙ્ગે  ॥ ૭.૪૧॥
મૂર્તે ચ ગઙ્ગાયમુને  તદાનીં  સચામરે દેવમસેવિષાતામ્ ।
સમુદ્રગારૂપવિપર્યયેઽપિ સહંસપાતે ઇવ લક્ષ્યમાણે ॥ ૭.૪૨॥
તમન્વગચ્છત્પ્રથમો વિધાતા શ્રીવત્સલક્ષ્મા પુરુષશ્ચ સાક્ષાત્ ।
જયેતિ વાચા મહિમાનમસ્ય સંવર્ધયન્ત્યા હવિષેવ વહ્નિમ્ ॥ ૭.૪૩॥
એકૈવ મૂર્તિર્બિભિદે     ત્રિધા સા સામાન્યમેષાં પ્રથમાવરત્વમ્ ।
વિષ્ણોર્હરસ્તસ્ય હરિઃ કદાચિદ્વેધાસ્તયોસ્તાવપિ ધાતુરાદ્યૌ ॥ ૭.૪૪॥
તં લોકપાલાઃ પુરુહૂતમુખ્યાઃ શ્રીલક્ષણોત્સર્ગવિનીતવેષાઃ ।
દૃષ્ટિપ્રદાને કૃતનન્દિસંજ્ઞાસ્તદ્દર્શિતાઃ   પ્રાઞ્જલયઃ પ્રણેમુઃ ॥ ૭.૪૫॥
કમ્પેન મૂર્ધ્નઃ શતપત્રયોનિં  વાચા હરિં  વૃત્રહણં સ્મિતેન ।
આલોકમાત્રેણ સુરાનશેષાન્સમ્ભાવયામાસ યથાપ્રધાનમ્ ॥ ૭.૪૬॥
તસ્મૈ જયાશીઃ સસૃજે પુરસ્તાત્સપ્તર્ષિભિસ્તાન્સ્મિતપૂર્વમાહ   ।
વિવાહયજ્ઞે વિતતેઽત્ર યૂયમધ્વર્યવઃ પૂર્વવૃતા મયેતિ ॥ ૭.૪૭॥
વિશ્વાવસુપ્રાગ્રહરૈઃ પ્રવીણૈઃ સઙ્ગીયમાનત્રિપુરાવદાનઃ  ।
અધ્વાનમધ્વાન્તવિકારલઙ્ઘ્યસ્તતાર  તારાધિપખણ્ડધારી ॥ ૭.૪૮॥

ખે ખેલગામી તમુવાહ વાહઃ સશબ્દચામીકરકિઙ્કિણીકઃ ।
તટાભિઘાતાદિવ લગ્નપઙ્કે ધુન્વન્મુહુઃ  પ્રોતઘને વિષાણે ॥ ૭.૪૯॥
સ પ્રાપદપ્રાપ્તપરાભિયોગં નગેન્દ્રગુપ્તં નગરં મુહૂર્તાત્ ।
પુરો વિલગ્નૈર્હરદૃષ્ટિપાતૈઃ સુવર્ણસૂત્રૈરિવ કૃષ્યમાણઃ ॥ ૭.૫૦॥
તસ્યોપકણ્ઠે ઘનનીલકણ્ટ્ઃઅઃ  કુતૂહલાદુન્મુખપૌરદૃષ્ટઃ ।
સ્વબાણચિહ્નાદવતીર્ય માર્ગાદાસન્નભૂપૃષ્ઠમિયાય દેવઃ ॥ ૭.૫૧॥
તમૃદ્ધિમદ્બન્ધુજનાધિરૂઢૈર્વૃન્દૈર્ગજાનાં ગિરિચક્રવર્તી ।
પ્રત્યુજ્જગામાગમનપ્રતીતઃ પ્રફુલ્લવૃક્ષૈઃ કટકૈરિવ સ્વૈઃ ॥ ૭.૫૨॥
વર્ગાવુભૌ દેવમહીધરાણાં દ્વારે પુરસ્યોદ્ઘટિતાપિધાને ।
સમીયતુર્દૂરવિસર્પિઘોષૌ   ભિન્નૈકસેતૂ પયસામિવૌઘૌ ॥ ૭.૫૩॥
હ્રીમાનભૂદ્ભૂમિધરો  હરેણ ત્રૈલોક્યવન્દ્યેન કૃતપ્રણામઃ ।
પૂર્વં મહિમ્ના સ હિ તસ્ય દૂરમાવર્જિતં   નાત્મશિરો વિવેદ ॥ ૭.૫૪॥
સ પ્રીતિયોગાદ્વિકસન્મુખશ્રીર્જામાતુરગ્રેસરતામુપેત્ય ।
પ્રાવેશયન્મન્દિરમૃદ્ધમેનમાગુલ્ફકીર્ણાપણમાર્ગપુષ્પમ્ ॥ ૭.૫૫॥
તસ્મિન્મુહૂર્તે પુરસુન્દરીણામીશાનસન્દર્શનલાલસાનામ્ ।
પ્રાસાદમાલાસુ બભૂવુરિત્થં ત્યક્તાન્યકાર્યાણિ વિચેષ્ટિતાનિ ॥ ૭.૫૬॥
આલોકમાર્ગં સહસા વ્રજન્ત્યા કયાચિદુદ્વેષ્ટનવાન્તમાલ્યઃ ।
બન્ધું ન સમ્ભાવિત એવ તાવત્કરેણ રુદ્ધોઽપિ ન કેશપાશઃ ॥ ૭.૫૭॥
પ્રસાધિકાલમ્બિતમગ્રપાદમાક્ષિપ્ય કાચિદ્દ્રવરાગમેવ ।
ઉત્સૃષ્ટલીલાગતિરાગવાક્ષાદલક્તકાઙ્કાં પદવીં  તતાન ॥ ૭.૫૮॥
વિલોચનં દક્ષિણમઞ્જનેન સમ્ભાવ્ય તદ્વઞ્ચિતવામનેત્રા ।
તથૈવ વાતાયનસન્નિકર્ષં યયૌ શલાકામપરા વહન્તી ॥ ૭.૫૯॥
જાલાન્તરપ્રેષિતદૃષ્તિરન્યા પ્રસ્થાનભિન્નાં ન બબન્ધ નીવીમ્ ।
નાભિપ્રવિષ્ટાભરણપ્રભેણ હસ્તેન તસ્થાવવલમ્બ્ય વાસઃ ॥ ૭.૬૦॥
અર્ધાચિતા સત્વરમુત્થિતાયાઃ પદે પદે દુર્નિમિતે   ગલન્તી ।
કસ્યાશ્ચિદાસીદ્રશના તદાનીમઙ્ગુષ્ઠમૂલાર્પિતસૂત્રશેષા    ॥ ૭.૬૧॥
તાસાં મુખૈરાસવગન્ધગર્ભૈર્વ્યાપ્તાન્તરાઃ સાન્દ્રકુતૂહલાનામ્ ।
વિલોલનેત્રભ્રમરૈર્ગવાક્ષાઃ સહસ્રપત્રાભરણા ઇવાસન્ ॥ ૭.૬૨॥

તાવત્પતાકાકુલમિન્દુમૌલિરુત્તોરણં રાજપથં પ્રપેદે ।
પ્રાસાદશ‍ૃઙ્ગાણિ  દિવાપિ કુર્વઞ્જ્યોત્સ્નાભિષેકદ્વિગુણદ્યુતીનિ ॥ ૭.૬૩॥
તમેકદૃશ્યં નયનૈઃ પિબન્ત્યો નાર્યો ન જગ્મુર્વિષયાન્તરાણિ   ।
તથા હિ શેષેન્દ્રિયવૃત્તિરાસાં સર્વાત્મના ચક્ષુરિવ પ્રવિષ્ટા ॥ ૭.૬૪॥
સ્થાને તપો દુશ્ચરમેતદર્થમપર્ણયા પેલવયાપિ તપ્તમ્ ।
યા દાસ્યમપ્યસ્ય લભેત નારી સા સ્યાત્કૃતાર્થા કિમુતાઙ્કશય્યામ્ ॥ ૭.૬૫॥
પરસ્પરેણ સ્પૃહણીયશોભં ન ચેદિદં દ્વન્દ્વમયોજયિષ્યત્ ।
અસ્મિન્દ્વયે રૂપવિધાનયત્નઃ પત્યુઃ પ્રજાનાં વિફલોઽભવિશ્યત્ ॥ ૭.૬૬॥
ન નૂનમારૂઢરુષા શરીરમનેન દગ્ધં કુસુમાયુધસ્ય ।
વ્રીડાદમું દેવમુદીક્ષ્ય મન્યે સન્ન્યસ્તદેહઃ સ્વયમેવ કામઃ ॥ ૭.૬૭॥
અનેન સમ્બન્ધમુપેત્ય દિષ્ટ્યા મનોરથપ્રાર્થિતમીશ્વરેણ   ।
મૂર્ધાનમાલિ ક્ષિતિધારણોચ્ચમુચ્ચૈસ્તરાં વક્ષ્યતિ શૈલરાજઃ ॥ ૭.૬૮॥
ઇત્યોષધિપ્રસ્થવિલાસિનીનાં શ‍ૃણ્વન્કથાઃ શ્રોત્રસુખાસ્ત્રિનેત્રઃ ।
કેયૂરચૂર્ણીકૃતલાજમુષ્ટિં  હિમાલયસ્યાલયમાસસાદ ॥ ૭.૬૯॥
તત્રાવતીર્યાચ્યુતદત્તહસ્તઃ શરદ્ઘનાદ્દીધિતિમાનિવોક્ષ્ણઃ ।
ક્રાન્તાનિ પૂર્વં કમલાસનેન કક્ષ્યાન્તરાણ્યદ્રિપતેર્વિવેશ   ॥ ૭.૭૦॥
તમન્વગિન્દ્રપ્રમુખાશ્ચ દેવાઃ સપ્તર્ષિપૂર્વાઃ   પરમર્ષયશ્ચ ।
ગણાશ્ચ ગિર્યાલયમભ્યગચ્છન્પ્રશસ્તમારમ્ભમિવોત્તમાર્થાઃ ॥ ૭.૭૧॥
તત્રેશ્વરો વિષ્ટરભાગ્યથાવત્સરત્નમર્ઘ્યં મધુમચ્ચ ગવ્યમ્ ।
નવે દુકૂલે ચ નગોપનીતં પ્રત્યગ્રહીત્સર્વમમન્ત્રવર્જમ્ ॥ ૭.૭૨॥
દુકૂલવાસાઃ સ વધૂસમીપં નિન્યે વિનીતૈરવરોધરક્ષૈઃ ।
વેલાસમીપં સ્ફુટફેનરાજિર્નવૈરુદન્વાનિવ ચન્દ્રપાદૈઃ ॥ ૭.૭૩॥
તયા પ્રવૃદ્ધાનનચન્દ્રકાન્ત્યા પ્રફુલ્લચક્ષુઃકુમુદઃ કુમાર્યા ।
પ્રસન્નચેતઃસલિલઃ શિવોઽભૂત્સંસૃજ્યમાનઃ શરદેવ લોકઃ ॥ ૭.૭૪॥
તયોઃ સમાપત્તિષુ કાતરાણિ કિઞ્ચિદ્વ્યવસ્થાપિતસંહૃતાનિ ।
હ્રીયન્ત્રણાં  તત્ક્ષણમન્વભૂવન્નન્યોન્યલોલાનિ વિલોચનાનિ ॥ ૭.૭૫॥
તસ્યાઃ કરં શૈલગુરૂપનીતં જગ્રાહ તામ્રાઙ્ગુલિમષ્ટમૂર્ત્તિઃ    ।

ઉમાતનૌ ગૂઢતનોઃ સ્મરસ્ય તચ્છઙ્કિનઃ પૂર્વમિવ પ્રરોહમ્ ॥ ૭.૭૬॥
રોમોદ્ગમઃ પ્રાદુરભૂદુમાયાઃ સ્વિન્નાઙ્ગુલિઃ  પુઙ્ગવકેતુરાસીત્  ।
વૃત્તિસ્તયોઃ પાણિસમાગમેન સમં વિભક્તેવ મનોભવસ્ય ॥ ૭.૭૭॥
પ્રયુક્તપાણિગ્રહણં યદન્યદ્વધૂવરં પુષ્યતિ કાન્તિમગ્ર્યામ્ ।
સાન્નિધ્યયોગાદનયોસ્તદાનીં  કિં  કથ્યતે શ્રીરુભયસ્ય તસ્ય ॥ ૭.૭૮॥
પ્રદક્ષિણપ્રક્રમણાત્કૃશાનોરુદર્ચિષસ્તન્મિથુનં   ચકાસે ।
મેરોરુપાન્તેષ્વિવ વર્તમાનમન્યોન્યસંસક્તમહસ્ત્રિયામમ્ ॥ ૭.૭૯॥
તૌ દમ્પતી ત્રિઃ પરિણીય વહ્નિઙ્કરાગ્રસંસ્પર્શનિમીલિતાક્ષીમ્ ।
તાં કારયામાસ વધૂં પુરોધાસ્તસ્મિન્સમિદ્ધાર્ચિષિ   લાજમોક્ષમ્ ॥ ૭.૮૦॥
સા લાજધૂમાઞ્જલિમિષ્ટગન્ધં ગુરૂપદેશાદ્વદનં નિનાય ।
કપોલસંસર્પિશિખઃ   સ તસ્યા મુહૂર્તકર્ણોત્પલતાં પ્રપેદે ॥ ૭.૮૧॥
તદીષદાર્દ્રારુણગણ્ડલેખમુચ્છ્વાસિકાલાઞ્જનરાગમક્ષ્ણોઃ  ।
વધૂમુખં ક્લાન્તયવાવતંસમાચારધૂમગ્રહણાદ્બભૂવ ॥ ૭.૮૨॥
વધૂં દ્વિજઃ પ્રાહ તવૈષ વત્સે વહ્નિર્વિવાહં   પ્રતિ પૂર્વસાક્ષી ।
શિવેન ભર્ત્રા સહ ધર્મચર્યા કાર્યા ત્વયા મુક્તવિચારયેતિ ॥ ૭.૮૩॥
આલોચનાન્તં શ્રવણે વિતત્ય પીતં ગુરોસ્તદ્વચનં ભવાન્યા ।
નિદાઘકાલોલ્બણતાપયેવ માહેન્દ્રમમ્ભઃ પ્રથમં પૃથિવ્યા ॥ ૭.૮૪॥
ધ્રુવેણ ભર્ત્રા ધ્રુવદર્શનાય પ્રયુજ્યમાના પ્રિયદર્શનેન ।
સા દૃષ્ટ ઇત્યાનનમુન્નમય્ય હ્રીસન્નકણ્ઠી  કથમપ્યુવાચ ॥ ૭.૮૫॥
ઇત્થં વિધિજ્ઞેન પુરોહિતેન પ્રયુક્તપાણિગ્રહણોપચારૌ ।
પ્રણેમતુસ્તૌ પિતરૌ પ્રજાનાં પદ્માસનસ્થાય પિતામહાય ॥ ૭.૮૬॥
વધૂર્વિધાત્રા   પ્રતિનન્દ્યતે સ્મ કલ્યાણિ વીરપ્રસવા ભવેતિ ।
વાચસ્પતિઃ સન્નપિ સોઽષ્ટમૂર્ત્તવાશાસ્ય ચિન્તાસ્તિમિતો બભૂવ ॥ ૭.૮૭॥
કૢપ્તોપચારાં ચતુરસ્રવેદીં  તાવેત્ય પશ્ચાટ્કનકાસનસ્થૌ ।
જાયાપતી લૌકિકમેષિતવ્યમાર્દ્રાક્ષતારોપણમન્વભૂતામ્ ॥ ૭.૮૮॥
પત્રાન્તલગ્નૈર્જલબિન્દુજાલૈરાકૃષ્ટમુક્તાફલજાલશોભમ્ ।
તયોરુપર્યાયતનાલદણ્ડમાધત્ત લક્ષ્મીઃ કમલાતપત્રમ્ ॥ ૭.૮૯॥

દ્વિધા પ્રયુક્તેન ચ વાઙ્મયેન સરસ્વતી તન્મિથુનં નુનાવ ।
સંસ્કારપૂતેન વરં વરેણ્યં વધૂં સુખગ્રાહ્યનિબન્ધનેન ॥ ૭.૯૦॥
તૌ સન્ધિષુ વ્યઞ્જિતવૃત્તિભેદં રસાન્તરેષુ પ્રતિબદ્ધરાગમ્ ।
અપશ્યતામપ્સરસાં મુહૂર્તં પ્રયોગમાદ્યં લલિતાઙ્ગહારમ્  ॥ ૭.૯૧॥
દેવાસ્તદન્તે હરમૂઢભાર્યં કિરીટબદ્ધાઞ્જલયો નિપત્ય ।
શાપાવસાને પ્રતિપન્નમૂર્ત્તેર્યયાચિરે પઞ્ચશરસ્ય સેવામ્ ॥ ૭.૯૨॥
તસ્યાનુમેને ભગવાન્વિમન્યુર્વ્યાપારમાત્મન્યપિ સાયકાનામ્ ।
કાલે પ્રયુક્તા ખલુ કાર્યવિદ્ભિર્વિજ્ણાપના   ભર્તૃષુ સિદ્ધિમેતિ ॥ ૭.૯૩॥
અથ વિબુધગણાંસ્તાનિન્દુમૌલિર્વિસૃજ્ય   ક્ષિતિધરપતિકન્યામાદદાનઃ કરેણ ।
કનકકલશરક્ષાભક્તિશોભાસનાથં ક્ષિતિવિરચિતશય્યં કૌતુકાગારમાગાત્ ॥ ૭.૯૪॥
નવપરિણયલજ્જાભૂષણાં તત્ર ગૌરીં  વદનમપહરન્તીં  તત્કૃતોત્ક્ષેપમીશઃ ।
અપિ શયનસખીભ્યો દત્તવાચં કથઞ્ચિત્પ્રમથમુખવિકારૈર્હાસયામાસ ગૂઢમ્ ॥ ૭.૯૫॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
ઉમાપરિણયો નામ સપ્તમઃ સર્ગઃ સમ્પૂર્ણઃ ॥ ૭॥

સર્ગઃ ૮ - ઉમાસુરતવર્ણનં
પાણિપીડનવિધેરનન્તરં શૈલરાજદુહિતુર્હરં પ્રતિ ।
ભાવસાધ્વસપરિગ્રહાદભૂત્કામદોહદમનોહરં વપુઃ ॥ ૮.૧॥
વ્યાહૃતા પ્રતિવચો ન સન્દધે ગન્તુમૈચ્છદવલમ્બિતાંશુકા ।
સેવતે સ્મ શયનં પરાઙ્મુખી સા તથાપિ રતયે પિનાકિનઃ ॥ ૮.૨॥
કૈતવેન શયિતે કુતૂહલાત્પાર્વતી પ્રતિમુખં નિપાતિતમ્ ।
ચક્ષુરુન્મિષતિ સસ્મિતં પ્રિયે વિદ્યુદાહતમિવ ન્યમીલયત્ ॥ ૮.૩॥
નાભિદેશનિહિતઃ સકમ્પયા શઙ્કરસ્ય રુરુધે તયા કરઃ ।
તદ્દુકૂલમથ  ચાભવત્સ્વયં દૂરમુચ્છ્વસિતનીવિબન્ધનમ્  ॥ ૮.૪॥
એવમાલિ નિગૃહીતસાધ્વસં શઙ્કરો રહસિ સેવ્યતામિતિ ।
સા સખીભિરુપદિષ્ટમાકુલા નાસ્મરત્પ્રમુખવર્તિનિ   પ્રિયે ॥ ૮.૫॥
અપ્યવસ્તુનિ કથાપ્રવૃત્તયે પ્રશ્નતત્પરમનઙ્ગશાસનમ્  ।
વીક્ષિતેન પરિગૃહ્ય પાર્વતી મૂર્ધકમ્પમયમુત્તરં દદૌ ॥ ૮.૬॥

શૂલિનઃ કરતલદ્વયેન સા સન્નિરુધ્ય નયને હૃતાંશુકા ।
તસ્ય પશ્યતિ લલાટલોચને મોઘયત્નવિધુરા રહસ્યભૂત્ ॥ ૮.૭॥
ચુમ્બનેષ્વધરદાનવર્જિતં   સન્નહસ્તમદયોપગૂહને ।
ક્લિષ્ટમન્મથમપિ પ્રિયં પ્રભોર્દુર્લભપ્રતિકૃતં વધૂરતમ્ ॥ ૮.૮॥
યન્મુખગ્રહણમક્ષતાધરં દત્તમવ્રણપદં નખં ચ યત્ ।
યદ્રતં ચ સદયં પ્રિયસ્ય તત્પાર્વતી વિષહતે સ્મ નેતરત્ ॥ ૮.૯॥
રાત્રિવૃત્તમનુયોક્તુમુદ્યતં સા વિભાતસમયે સખીજનમ્ ।
નાકરોદપકુતૂહલં હ્રિયા શંસિતું ચ હૃદયેન તત્વરે ॥ ૮.૧૦॥
દર્પણે ચ પરિભોગદર્શિની   પૃષ્ઠતઃ પ્રણયિનો નિષેદુષઃ ।
પ્રેક્ષ્ય બિમ્બમનુ બિમ્બમાત્મનઃ કાનિ કાનિ ન ચકાર લજ્જયા ॥ ૮.૧૧॥
નીલકણ્ઠપરિભુક્તયૌવનાં તાં વિલોક્ય જનની સમાશ્વસત્ ।
ભર્તૃવલ્લભતયા હિ માનસીં  માતુરસ્યતિ શુચં વધૂજનઃ ॥ ૮.૧૨॥
વાસરાણિ કતિચિત્કથઞ્ચન સ્થાણુના રતમકારિ ચાનયા ।
જ્ઞાતમન્મથરસા શનૈઃ શનૈઃ સા મુમોચ રતિદુઃખશીલતામ્ ॥ ૮.૧૩॥
સસ્વજે પ્રિયમુરોનિપીડિતા પ્રાર્થિતં   મુખમનેન નાહરત્ ।
મેખલાપણયલોલતાં ગતં હસ્તમસ્ય શિથિલં રુરોધ સા ॥ ૮.૧૪॥
ભાવસૂચિતમદૃષ્ટવિપ્રિયં ચાટુમત્ક્ષણવિયોગકાતરમ્ ।
કૈશ્ચિદેવ દિવસૈસ્તદા તયોઃ પ્રેમ રૂઢમિતરેતરાશ્રયમ્ ॥ ૮.૧૫॥
તં યથાત્મસદૃશં વરં વધૂરન્વરજ્યત વરસ્તથૈવ તામ્ ।
સાગરાદનપગા હિ જાહ્નવી સોઽપિ તન્મુખરસૈકનિર્વૃતિઃ ॥ ૮.૧૬॥
શિષ્યતાં નિધુવનોપદેશિનઃ શઙ્કરસ્ય રહસિ પ્રપન્નયા ।
શિક્ષિતં યુવતિનૈપુણં તયા યત્તદેવ ગુરુદક્ષિણીકૃતમ્ ॥ ૮.૧૭॥
દષ્ટમુક્તમધરોષ્ઠમામ્બિકા વેદનાવિધુતહસ્તપલ્લવા ।
શીતલેન નિરવાપયત્ક્ષણં મૌલિચન્દ્રશકલેન શૂલિનઃ ॥ ૮.૧૮॥
ચુમ્બનાદલકચૂર્ણદૂષિતં શઙ્કરોઽપિ નયનં લલાટજમ્ ।
ઉચ્છ્વસત્કમલગન્ધયે  દદૌ પાર્વતીવદનગન્ધવાહિને ॥ ૮.૧૯॥
એવમિન્દ્રિયસુખસ્ય વર્ત્મનઃ સેવનાદનુગૃહીતમન્મથઃ ।

શૈલરાજભવને સહોમયા માસમાત્રમવસદ્વૃષધ્વજઃ  ॥ ૮.૨૦॥
સોઽનુમાન્ય હિમવન્તમાત્મભૂરાત્મજાવિરહદુઃખખેદિતમ્ ।
તત્ર તત્ર વિજહાર સમ્પતન્નપ્રમેયગતિના કકુદ્મતા ॥ ૮.૨૧॥
મેરુમેત્ય મરુદાશુગોક્ષકઃ પાર્વતીસ્તનપુરસ્કૃતાન્કૃતી ।
હેમપલ્લવવિભઙ્ગસંસ્તરાનન્વભૂત્સુરતમર્દનક્ષમાન્  ॥ ૮.૨૨॥
પદ્મનાભચરણાઙ્કિતાશ્મસુ પ્રાપ્તવત્સ્વમૃતવિપ્રુષો નવાઃ ।
મન્દરસ્ય કટકેષુ ચાવસપ્તાર્વતીવદનપદ્મષટ્પદઃ ॥ ૮.૨૩॥
વારણધ્વનિતભીતયા તયા કણ્ઠસક્તઘનબાહુબન્ધનઃ ।
એકપિઙ્ગલગિરૌ  જગદ્ગુરુર્નિર્વિવેશ     વિશદાઃ શશિપ્રભાઃ ॥ ૮.૨૪॥
તસ્યજાતુ મલયસ્થલીરતે ધૂતચન્દનલતઃ પ્રિયાક્લમમ્ ।
આચચામ સલવઙ્ગકેસરશ્ચાટુકાર  ઇવ દક્ષિણાનિલઃ ॥ ૮.૨૫॥
હેમતામરસતાડિતપ્રિયા તત્કરામ્બુવિનિમીલિતેક્ષણા ।
ખે વ્યગાહત તરઙ્ગિણીમુમા  મીનપઙ્ક્તિપુનરુક્તમેખલા  ॥ ૮.૨૬॥
તાં પુલોમતનયાલકોચિતૈઃ પારિજાતકુસુમૈઃ પ્રસાધયન્ ।
નન્દને ચિરમયુગ્મલોચનઃ સસ્પૃહં સુરવધૂભિરીક્ષિતઃ ॥ ૮.૨૭॥
ઇત્યભૌમમનુભૂય શઙ્કરઃ પાર્થિવં   ચ દયિતાસખઃ સુખમ્ ।
લોહિતાયતિ કદાચિદાતપે ગન્ધમાદનગિરિં  વ્યગાહત ॥ ૮.૨૮॥
તત્ર કાઞ્ચનશિલાતલાશ્રયો નેત્રગમ્યમવલોક્ય ભાસ્કરમ્ ।
દક્ષિણેતરભુજવ્યપાશ્રયાં વ્યાજહાર સહધર્મચારિણીમ્ ॥ ૮.૨૯॥
પદ્મકાન્તિમરુણત્રિભાગયોઃ સઙ્ક્રમય્ય  તવ નેત્રયોરિવ ।
સઙ્ક્ષયે જગદિવ પ્રજેશ્વરઃ સંહરત્યહરસાવહર્પતિઃ ॥ ૮.૩૦॥
સીકરવ્યતિકરં મરીચિભિર્દૂરયત્યવનતે વિવસ્વતિ ।
ઇન્દ્રચાપપરિવેષશૂન્યતાં નિર્ઝરાસ્તવ પિતુર્વ્રજન્ત્યમી ॥ ૮.૩૧॥
દષ્ટતામરસકેસરસ્રજોઃ ક્રન્દતોર્વિપરિવૃત્તકણ્ઠયોઃ   ।
નિઘ્નયોઃ સરસિ ચક્રવાકયોરલ્પમન્તરમનલ્પતાં ગતમ્ ॥ ૮.૩૨॥
સ્થાનમાહ્નિકમપાસ્ય દન્તિનઃ સલ્લકીવિટપભઙ્ગવાસિતમ્  ।
આવિભાતચરણાય ગૃહ્ણાતે વારિ વારિરુહબદ્ધષટ્પદમ્ ॥ ૮.૩૩॥

પશ્ય પશ્ચિમદિગન્તલમ્બિના નિર્મિતં   મિતકથે વિવસ્વતા ।
દીર્ઘયા પ્રતિમયા સરોઽમ્ભસાં તાપનીયમિવ સેતુબન્ધનમ્ ॥ ૮.૩૪॥
ઉત્તરન્તિ વિનિકીર્ય પલ્વલં ગાઢપઙ્ક્તમતિવાહિતાતપાઃ ।
દંષ્ટ્રિણો વનવરાહયૂથપા દષ્ટભઙ્ગુરબિસાઙ્કુરા   ઇવ ॥ ૮.૩૫॥
એષ વૃક્ષશિખરે કૃતાસ્પદો જાતરૂપરસગૌરમણ્ડલઃ ।
હીયમાનમહરત્યયાતપં પીવરોરુ પિબતીવ બર્હિણઃ   ॥ ૮.૩૬॥
પૂર્વભાગતિમિરપ્રવૃત્તિભિર્વ્યક્તપઙ્કમિવ જાતમેકતઃ ।
ખં હૃતાતપજલં વિવસ્વતા ભાતિ કિઞ્ચિદિવ શેષવત્સરઃ ॥ ૮.૩૭॥
આવિશદ્ભિરુટજાઙ્ગણં  મૃગૈર્મૂલસેકસરસૈશ્ચ વૃક્ષકૈઃ ।
આશ્રમાઃ પ્રવિશદગ્નિધેનવો બિભ્રતિ શ્રિયમુદીરિતાગ્નયઃ ॥ ૮.૩૮॥
બદ્ધકોશમપિ તિષ્ઠતિ ક્ષણં સાવશેષવિવરં કુશેશયમ્ ।
ષટ્પદાય વસતિં  ગ્રહીષ્યતે પ્રીતિપૂર્વમિવ દાતુમન્તરમ્ ॥ ૮.૩૯॥
દૂરમગ્રપરિમેયરશ્મિના વારુણી દિગરુણેન ભાનુના ।
ભાતિ કેસરવતેવ મણ્ડિતા બન્ધુજીવતિલકેન કન્યકા ॥ ૮.૪૦॥
સામભિઃ સહચરાઃ સહસ્રશઃ સ્યન્દનાશ્વહૃદયઙ્ગમસ્વરૈઃ  ।
ભાનુમગ્નિપરિકીર્ણતેજસં સંસ્તુવન્તિ કિરણોષ્મપાયિનઃ ॥ ૮.૪૧॥
સોઽયમાનતશિરોધરૈર્હયૈઃ કર્ણચામરવિઘટ્ટિતેક્ષણૈઃ ।
અસ્તમેતિ યુગભુગ્નકેસરૈઃ સન્નિધાય દિવસં મહોદધૌ ॥ ૮.૪૨॥
ખં પ્રસુપ્તમિવ સંસ્થિતે રવૌ તેજસો મહત ઈદૃશી ગતિઃ ।
તત્પ્રકાશયતિ યાવદુદ્ગતં મીલનાય ખલુ તાવતશ્ચ્યુતમ્ ॥ ૮.૪૩॥
સન્ધ્યયાપ્યનુગતં રવેર્વપુર્વન્દ્યમસ્તશિખરે સમર્પિતમ્   ।
યેન પૂર્વમુદયે પુરસ્કૃતા નાનુયાસ્યતિ કથં તમાપદિ ॥ ૮.૪૪॥
રક્તપીતકપિશાઃ પયોમુચાં કોટયઃ કુટિલકેશિ  ભાન્ત્યમૂઃ ।
દ્રક્ષ્યસિ ત્વમિતિ સન્ધ્યયાનયા વર્તિકાભિરિવ   સાધુમણ્ડિતાઃ ॥ ૮.૪૫॥
સિંહકેસરસટાસુ   ભૂભૃતાં પલ્લવપ્રસવિષુ દ્રુમેષુ ચ ।
પશ્ય ધાતુશિખરેષુ ભાનુના સંવિભક્તમિવ સાન્ધ્યમાતપમ્ ॥ ૮.૪૬॥
અદ્રિરાજતનયે તપસ્વિનઃ પાવનામ્બુવિહિતાઞ્જલિક્રિયાઃ ।
બ્રહ્મ ગૂઢમભિસન્ધ્યમાદૃતાઃ શુદ્ધયે વિધિવિદો ગૃણન્ત્યમી ॥ ૮.૪૭॥

તન્મુહૂર્ત્તમનુમન્તુમર્હસિ પ્રસ્તુતાય નિયમાય મામપિ ।
ત્વાં વિનોદનિપુણઃ સખીજનો વલ્ગુવાદિનિ વિનોદયિષ્યતિ ॥ ૮.૪૮॥
નિર્વિભુજ્ય   દશનચ્છદં તતો વાચિ ભર્તુરવધીરણાપરા ।
શૈલરાજતનયા સમીપગામાલલાપ વિજયામહેતુકમ્ ॥ ૮.૪૯॥
ઈશ્વરોઽપિ દિવસાત્યયોચિતં મન્ત્રપૂર્વમનુતસ્થિવાન્વિધિમ્ ।
પાર્વતીમવચનામસૂયયા પ્રત્યુપેત્ય પુનરાહ સસ્મિતમ્ ॥ ૮.૫૦॥
મુઞ્ચ કોપમનિમિત્તકોપને સન્ધ્યયા પ્રણમિતોઽસ્મિ નાન્યયા ।
કિં  ન વેત્સિ સહધર્મચારિણં ચક્રવાકસમવૃત્તિમાત્મનઃ ॥ ૮.૫૧॥
નિર્મિતેષુ   પિતૃષુ સ્વયમ્ભુવા યા તનુઃ સુતનુ પૂર્વમુજ્ઝિતા ।
સેયમસ્તમુદયં ચ સેવતે તેન માનિનિ મમાત્ર ગૌરવમ્ ॥ ૮.૫૨॥
તામિમાં તિમિરવૃદ્ધિપીડિતાં શૈલરાજતનયેઽધુના સ્થિતામ્ ।
એકતસ્તટતમાલમાલિનીં  પશ્ય ધાતુરસનિમ્નગામિવ ॥ ૮.૫૩॥
સાન્ધ્યમસ્તમિતશેષમાતપં રક્તલેખમપરા બિભર્તિ  દિક્ ।
સામ્પરાયવસુધા સશોણિતં મણ્ડલાગ્રમિવ તિર્યગુજ્ઝિતમ્ ॥ ૮.૫૪॥
યામિનીદિવસસન્ધિસમ્ભવે તેજસિ વ્યવહિતે સુમેરુણા ।
એતદન્ધતમસં નિરઙ્કુશં દિક્ષુ દીર્ઘનયને વિજૃમ્ભતે  ॥ ૮.૫૫॥
નોર્ધ્વમીક્ષણગતિર્ન ચાપ્યધો નાભિતો ન પુરતો ન પૃષ્ઠતઃ ।
લોક એષ તિમિરૌઘવેષ્ટિતો ગર્ભવાસ ઇવ વર્તતે નિશિ ॥ ૮.૫૬॥
શુદ્ધમાવિલમવસ્થિતં ચલં વક્રમાર્જવગુણાન્વિતં ચ યત્ ।
સર્વમેવ તમસા સમીકૃતં ધિઙ્મહત્ત્વમસતાં હૃતાન્તરમ્ ॥ ૮.૫૭॥
નૂનમુન્નમતિ યજ્વનાં પતિઃ શાર્વરસ્ય તમસો નિષિદ્ધયે ।
પુણ્ડરીકમુખિ પૂર્વદિઙ્મુખં કૈતકૈરિવ રજોભિરાવૃતમ્ ॥ ૮.૫૮॥
મન્દરાન્તરિતમૂર્તિના   નિશા લક્ષ્યતે શશભૃતા સતારકા ।
ત્વં મયા પ્રિયસખીસમાગતા શ્રોષ્યતેવ વચનાનિ પૃષ્ઠતઃ ॥ ૮.૫૯॥
રુદ્ધનિર્ગમનમા દિનક્ષયાત્પૂર્વદૃષ્ટતનુચન્દ્રિકાસ્મિતમ્ ।
એતદુદ્ગિરતિ ચન્દ્રમણ્ડલં દિગ્રહસ્યમિવ રાત્રિચોદિતમ્ ॥ ૮.૬૦॥
પશ્ય પક્વફલિનીફલત્વિષા બિમ્બલાઞ્છિતવિયત્સરોઽમ્ભસા ।

વિપ્રકૃષ્ટવિવરં હિમાંશુના ચક્રવાકમિથુનં વિડમ્બ્યતે ॥ ૮.૬૧॥
શક્યમોષધિપતેર્નવોદયાઃ કર્ણપૂરરચનાકૃતે તવ ।
અપ્રગલ્ભયવસૂચિકોમલાશ્છેત્તુમગ્રનખસમ્પુટૈઃ કરાઃ ॥ ૮.૬૨॥
અઙ્ગુલીભિરિવ  કેશસઞ્ચયં સન્નિગૃહ્ય તિમિરં મરીચિભિઃ ।
કુડ્મલીકૃતસરોજલોચનં ચુમ્બતીવ રજનીમુખં શશી ॥ ૮.૬૩॥
પશ્ય પાર્વતિ નવેન્દુરશ્મિભિઃ સામિભિન્નતિમિરં નભસ્તલમ્ ।
લક્ષ્યતે દ્વિરદભોગદૂષિતં સમ્પ્રસીદદિવ માનસં સરઃ ॥ ૮.૬૪॥
રક્તભાવમપહાય ચન્દ્રમા જાત એષ પરિશુદ્ધમણ્ડલઃ ।
વિક્રિયા ન ખલુ કાલદોષજા નિર્મલપ્રકૃતિષુ  સ્થિરોદયા ॥ ૮.૬૫॥
ઉન્નતેષુ શશિનઃ પ્રભા સ્થિતા નિમ્નસંશ્રયપરં નિશાતમઃ ।
નૂનમાત્મસદૃશી પ્રકલ્પિતા વેધસેહ ગુણદોષયોર્ગતિઃ ॥ ૮.૬૬॥
ચન્દ્રપાદજનિતપ્રવૃત્તિભિશ્ચન્દ્રકાન્તજલબિન્દુભિર્ગિરિઃ   ।
મેખલાતરુષુ નિદ્રિતાનમૂન્બોધયત્યસમયે શિખણ્ડિનઃ ॥ ૮.૬૭॥
કલ્પવૃક્ષશિખરેષુ સમ્પ્રતિ પ્રસ્ફુરદ્ભિરિવ પશ્ય સુન્દરિ ।
હારયષ્ટિગણનામિવાંશુભિઃ કર્તુમાગતકુતૂહલઃ શશી ॥ ૮.૬૮॥
ઉન્નતાવનતભાવવત્તયા ચન્દ્રિકા સતિમિરા ગિરેરિયમ્ ।
ભક્તિભિર્બહુવિધાભિરર્પિતા    ભાતિ ભૂતિરિવ મત્તદન્તિનઃ ॥ ૮.૬૯॥
એતદુચ્છ્વસિતપીતમૈન્દવં  વોઢુમક્ષમમિવ પ્રભારસમ્ ।
મુક્તષટ્પદવિરાવમઞ્જસા ભિદ્યતે કુમુદમા નિબન્ધનાત્ ॥ ૮.૭૦॥
પશ્ય કલ્પતરુલમ્બિ શુદ્ધયા જ્યોત્સ્નયા જનિતરૂપસંશયમ્ ।
મારુતે ચલતિ ચણ્ડિ કેવલં વ્યજ્યતે વિપરિવૃત્તમંશુકમ્ ॥ ૮.૭૧॥
શક્યમઙ્ગુલિભિરુદ્ધૃતૈરધઃ  શાખિનાં પતિતપુષ્પપેશલૈઃ ।
પત્રજર્જરશશિપ્રભાલવૈરેભિરુત્કચયિતું તવાલકાન્ ॥ ૮.૭૨॥
એષ ચારુમુખિ યોગતારયા યુજ્યતે તરલબિમ્બયા શશી ।
સાધ્વસાદુપગતપ્રકમ્પયા કન્યયેવ નવદીક્ષયા વરઃ ॥ ૮.૭૩॥
પાકભિન્નશરકાણ્ડગૌરયોરુલ્લસપ્ત્રતિકૃતિપ્રસન્નયોઃ  ।
રોહતીવ તવ ગણ્ડલેખયોશ્ચન્દ્રબિમ્બનિહિતાક્ષ્ણિ ચન્દ્રિકા ॥ ૮.૭૪॥

લોહિતાર્કમણિભાજનાર્પિતં   કલ્પવૃક્ષમધુ બિભ્રતી સ્વયમ્ ।
ત્વામિયં સ્થિતિમતીમુપસ્થિતા ગન્ધમાદનવનાધિદેવતા ॥ ૮.૭૫॥
આર્દ્રકેસરસુગન્ધિ તે મુખં મત્તરક્તનયનં સ્વભાવતઃ ।
અત્ર લબ્ધવસતિર્ગુણાન્તરં કિં  વિલાસિનિ મદઃ કરિષ્યતિ ॥ ૮.૭૬॥
માન્યભક્તિરથવા સખીજનઃ સેવ્યતામિદમનઙ્ગદીપનમ્  ।
ઇત્યુદારમભિધાય શઙ્કરસ્તામપાયયત પાનમમ્બિકામ્ ॥ ૮.૭૭॥
પાર્વતી તદુપયોગસમ્ભવાં વિક્રિયામપિ સતાં મનોહરામ્ ।
અપ્રતર્ક્યવિધિયોગનિર્મિતામામ્રતેવ   સહકારતાં યયૌ ॥ ૮.૭૮॥
તત્ક્ષણં વિપરિવર્તિતહ્રિયોર્નેષ્યતોઃ   શયનમિદ્ધરાગયોઃ ।
સા બભૂવ વશવર્તિની   દ્વયોઃ શૂલિનઃ સુવદના મદસ્ય ચ ॥ ૮.૭૯॥
ઘૂર્ણમાનનયનં સ્ખલત્કથં સ્વેદિબિન્દુમદકારણસ્મિતમ્ ।
આનનેન ન તુ તાવદીશ્વરશ્ચક્ષુષા ચિરમુમામુખં પપૌ ॥ ૮.૮૦॥
તાં વિલમ્બિતપનીયમેખલામુદ્વહઞ્જઘનભારદુર્વહામ્ ।
ધ્યાનસમ્ભૃતવિભૂતિરીશ્વરઃ પ્રાવિશન્મણિશિલાગૃહં રહઃ ॥ ૮.૮૧॥
તત્ર હંસધવલોત્તરચ્છદં જાહ્નવીપુલિનચારુદર્શનમ્ ।
અધ્યશેત શયનં પ્રિયાસખઃ શારદાભ્રમિવ રોહિણીપતિઃ ॥ ૮.૮૨॥
ક્લિષ્ટકેશમવલુપ્તચન્દનં વ્યત્યયાર્પિતનખં   સમત્સરમ્ ।
તસ્ય તચ્છિદુરમેખલાગુણં પાર્વતીરતમભૂન્ન તૃપ્તયે ॥ ૮.૮૩॥
કેવલં પ્રિયતમાદયાલુના જ્યોતિષામવનતાસુ પઙ્ક્તિષુ  ।
તેન તત્પરિગૃહીતવક્ષસા નેત્રમીલનકુતૂહલં કૃતમ્ ॥ ૮.૮૪॥
સ વ્યબુધ્યત બુધસ્તવોચિતઃ શતકુમ્ભકમલાકરૈઃ સમમ્ ।
મૂર્ચ્છનાપરિગૃહીતકૈશિકૈઃ કિન્નરૈરુષસિ ગીતમઙ્ગલઃ  ॥ ૮.૮૫॥
તૌ ક્ષણં શિથિલિતોપગૂહનૌ દમ્પતી ચલિતમાનસોર્મયઃ ।
પદ્મભેદપિશુનાઃ સિષેવિરે ગન્ધમાદનવનાન્તમારુતાઃ ॥ ૮.૮૬॥
ઊરુમૂલનખમાર્ગરાજિભિસ્તત્ક્ષણં હૃતવિલોચનો હરઃ ।
વાસસઃ પ્રશિથિલસ્ય સંયમં કુર્વતીં  પ્રિયતમામવારયત્ ॥ ૮.૮૭॥
સ પ્રજાગરકષાયલોચનં ગાઢદન્તપદતાડિતાધરમ્ ।
આકુલાલકમરંસ્ત રાગવાન્પ્રેક્ષ્ય ભિન્નતિલકં પ્રિયામુખમ્ ॥ ૮.૮૮॥

તેન ભઙ્ગિવિષમોત્તરચ્છદં  મધ્યપિણ્ડિતવિસૂત્રમેખલમ્ ।
નિર્મલેઽપિ શયનં નિશાત્યયે નોજ્ઝિતં ચરણરાગલાઞ્છિતમ્ ॥ ૮.૮૯॥
સ પ્રિયામુખરસં દિવાનિશં હર્ષવૃદ્ધિજનનં સિષેવિષુઃ ।
દર્શનપ્રણયિનામદૃશ્યતામાજગામ વિજયાનિવેદનાત્ ॥ ૮.૯૦॥
સમદિવસનિશીથં સઙ્ગિનસ્તત્ર  શમ્ભોઃ
શતમગમદૃતૂનાં સાગ્રમેકા નિશેવ ।
ન તુ સુરતસુખેષુ છિન્નતૃષ્ણો બભૂવ
જ્વલન ઇવ સમુદ્રાન્તર્ગતસ્તજ્જલેષુ ॥ ૮.૯૧॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
ઉમાસુરતવર્ણનં નામાષ્ટમઃ સર્ગઃ સમ્પૂર્ણઃ ॥ ૮॥

સર્ગઃ ૯ - કૈલાસગમનં
તથાવિધેઽનઙ્ગરસપ્રસઙ્ગે 
મુખારવિન્દે મધુપઃ પ્રિયાયાઃ ।
સમ્ભોગવેશ્મ પ્રવિશન્તમન્ત-
ર્દદર્શ પારાવતમેકમીશઃ ॥ ૯.૧॥
સુકાન્તકાન્તામણિતાનુકારં
કૂજન્તમાધૂર્ણિતરક્તનેત્રમ્   ।
પ્રસ્ફારિતોન્નમ્રવિનમ્રકણ્ઠં
મુહુર્મુહુર્ન્યઞ્ચિતચારુપુચ્છમ્  ॥ ૯.૨॥
વિશ‍ૃઙ્ખલં  પક્ષતિયુગ્મમીષદ્-
દધાનમાનન્દગતિં  મદેન ।
શુભ્રાંશુવર્ણ જટિલાગ્રપાદ-
મિતસ્તતો મણ્ડલકૈશ્ચરન્તમ્ ॥ ૯.૩॥
રતિદ્વિતીયેન મનોભવેન
હ્રદયાત્સુધાયા  પ્રવિગાહ્યમાનાત્ ।
તં વીક્ષ્ય ફેનસ્ય ચયં નવોત્થ-
મિવાભ્યનન્દત્ક્ષણમિન્દુમૌલિઃ ॥ ૯.૪॥

તસ્યાકૃતિં   કામપિ વીક્ષ્ય
દિવ્યામન્તર્ભવશ્છદ્યવિહઙ્ગમગ્નિમ્  ।
વિચિન્તયન્સંવિવિદે સ દેવો
ભ્રૂભઙ્ગભીમશ્ચ  રુષા બભૂવ ॥ ૯.૫॥
સ્વરુપમાસ્થાય તતો હુતાશ-
સ્ત્રસન્વલત્કમ્પ કૃતાઞ્જલિઃ સન્ ।
પ્રવેપમાનો નિતરાં સ્મરારિમિદં
વચો વ્યક્તમથાધ્યુવાચ ॥ ૯.૬॥
અસિ ત્વમેકો જગતામધીશઃ
સ્વર્ગૌકસાં ત્વં વિપદો નિહંસિ ।
તતઃ સુરેન્દ્રપ્રમુખાઃ પ્રભો ત્વા-
મુપાસતે દૈત્યવરૈર્વિધૂતાઃ   ॥ ૯.૭॥
ત્વયા પ્રિયાપ્રેમવશંવદેન
શતં વ્યતીયે સુરતાદૃતૂનામ્ ।
રહઃ સ્થિતેન ત્વદવીક્ષણાર્તો
દૈન્યં પરં પ્રાપ સુરૈઃ સુરેન્દ્રઃ ॥ ૯.૮॥
ત્વદીયસેવાવસરપ્રતીક્ષૈ-
રભ્યર્થિતઃ   શક્રમુખૈઃ સુરૈસ્ત્વામ્ ।
ઉપાગતોઽન્વેષ્ટુમહં વિહઙ્ગ -
રુપેણ વિદ્વન્સમયોચિતેન ॥ ૯.૯॥
ઇતિ પ્રભો ચેતસિ સમ્પ્રધાર્ય
તન્નોઽપરાધં ભગવન્ ક્ષમસ્વ ।
પરાભિભૂતા વદ કિં  ક્ષમન્તે
કાલાતિપાતં શરણાર્થિનોઽમી   ॥ ૯.૧૦॥
પ્રભો પ્રસીદાશુ સૃજાત્મપુત્રં
યં પ્રાપ્ય સેનાન્યમસૌ સુરેન્દ્રઃ ।
સ્વર્લોકલક્ષ્મીપ્રભુતામવાપ્ય
જગત્ત્રયં પાતિ તવ પ્રસાદાત્ ॥ ૯.૧૧॥
સ શઙ્કરસ્તામિતિ જાતવેદો
વિજ્ઞાપનામર્થવતીં  નિશમ્ય ।

અભૂત્પ્રસન્નઃ પરિતોષયન્તિ
ગીર્ભિર્ગિરિશા     રુચિરાભિરીશમ્ ॥ ૯.૧૨॥
પ્રસન્નચેતા મદનાન્તકારઃ
સ તારકારેર્જયિનો ભવાય ।
શક્રસ્ય સેનાધિપતેર્જયાય
વ્યચિન્તયચ્ચેતસિ ભાવિ કિઞ્ચિત્ ॥ ૯.૧૩॥
યુગાન્તકાલાગ્નિમિવાવિષહ્યં
પરિચ્યુતં મન્મથરઙ્ગભઙ્ગાત્   ।
રતાન્તરેતઃ સ હિરણ્યરેત-
સ્યથોર્ધ્વરેતાસ્તદમોઘમાધાત્ ॥ ૯.૧૪॥
અથોષ્ણબાષ્પાનિલદૂષિતાન્તં
વિશુદ્ધમાદર્શમિવાત્મદેહમ્ ।
બભાર ભૂમ્ના સહસા પુરારિ-
રેતઃ પરિક્ષેપકુવર્ણમગ્નિઃ ॥ ૯.૧૫॥
ત્વં સર્વભક્ષો ભવ ભીમકર્મા
કુષ્ઠાભિભૂતોઽનલ ધૂમગર્ભઃ ।
ઇત્થં શશાપાદ્રિસુતા હુતાશં
રુષ્ટા રતાનન્દસુખસ્ય ભઙ્ગાત્  ॥ ૯.૧૬॥
દક્ષસ્ય શાપેન શશી ક્ષયીવ
પ્લુષ્ટો હિમેનેવ સરોજકોશઃ ।
વહન્વિરુપં વપુરુગ્રરેત-
શ્ચયેન વહ્નિઃ કિલ નિર્જગામ ॥ ૯.૧૭॥
સ પાવકાલોકરુષા વિલક્ષાં
સ્મરત્રપાસ્મેરવિનમ્રવક્ત્રામ્ ।
વિનોદયામાસ ગિરીન્દ્રપુત્રીં
શ્રૃઙ્ગારગર્ભૈર્મધુરૈર્વચોભિઃ  ॥ ૯.૧૮॥
હરો વિકીર્ણં ઘનઘર્મતોયૈ
ર્નેત્રાઞ્જનાઙ્કં હૃદયપ્રિયાયાઃ ।
દ્વિતીયકૌપીનચલાઞ્ચલેના
હરન્મુખેન્દોરકલઙ્કિનોઽસ્યાઃ ॥ ૯.૧૯॥

મન્દેન ખિન્નાઙ્ગુલિના  કરેણ
કમ્પ્રેણ તસ્યા વદનારવિન્દાત્ ।
પરામૃશન્ઘર્મજલં જહાર
હરઃ સહેલં વ્યજનાનિલેન ॥ ૯.૨૦॥
રતિશ્લથં તત્કબરીકલાપ-
મંસાવસક્તં વિગલત્પ્રસૂનમ્ ।
સ પારિજાતોદ્ભવપુષ્પમય્યા
સ્ત્રજા બબન્ધામૃતમૂર્તિમૌલિઃ   ॥ ૯.૨૧॥
કપોલપાલ્યાં મૃગનાભિચિત્ર
પત્રરાવલીમિન્દુમુખઃ સુમુખ્યાઃ ।
સ્મરસ્ય સિદ્ધસ્ય જગદ્વિમોહ
મન્ત્રાક્ષરશ્રેણિમિવોલ્લિલેખ ॥ ૯.૨૨॥
રથસ્ય કર્ણાવભિ તન્મુખસ્ય
તાટઙ્કચક્રદ્વિતયં ન્યધાત્સઃ ।
જગજ્જિગીષુર્વિષમેષુરેષ 
ધ્રુવં યમારોહતિ પુષ્પચાપઃ ॥ ૯.૨૩॥
તસ્યાઃ સ કણ્ઠે પિહિતસ્તનાગ્રાં
ન્યધત્ત મુક્તાફલહારવલ્લીમ્ ।
યા પ્રાપ મેરુદ્વિતયસ્ય મૂર્ધ્નિ
સ્થિતસ્ય ગાઙ્ગૌઘયુગસ્ય  લક્ષ્મીમ્ ॥ ૯.૨૪॥
નખવ્રણશ્રેણિવરે બબન્ધ
નિતમ્બબિમ્બે રશનાકલાપમ્ ।
ચલસ્વચેતોમૃગબન્ધનાય
મનોભુવઃ પાશમિવ સ્મરારિઃ ॥ ૯.૨૫॥
ભાલેક્ષણાગ્નૌ સ્વયમઞ્જનં સ
ભઙ્ક્ત્વા દૃશોઃ સાધુ નિવેશ્ય તસ્યાઃ ।
નવોત્પલાક્ષ્યાઃ પુલકોપગૂઢે
કણ્ઠે વિનીલેઽઙ્ગુલિમુજ્જઘર્ષ  ॥ ૯.૨૬॥
અલક્તકં પાદસરોરુહાગ્રે

સરોરુહાક્ષ્યાઃ કિલ સન્નિવેશ્ય ।
સ્વમૌલિગઙ્ગાસલિલેન  હસ્તા
રુણત્વમક્ષાલયદિન્દુચૂડઃ ॥ ૯.૨૭॥
ભસ્માનુલિપ્તે વપુષિ સ્વકીયે
સહેલમાદર્શતલં વિમૃજ્ય ।
નેપથ્યલક્ષ્મ્યાઃ પરિભાવનાર્થ
મદર્શયજ્જીવિતવલ્લભાં સઃ ॥ ૯.૨૮॥
પ્રિયેણ દત્તે મણિદર્પણે સા
સમ્ભોગચિહ્નં સ્વવપુર્વિભાવ્ય   ।
ત્રપાવતી તત્ર ઘનાનુરાગં
રોમાઞ્ચદમ્ભેન બહિર્બભાર ॥ ૯.૨૯॥
નેપથ્યલક્ષ્મીં  દયિતોપક્લૃપ્તાં
સસ્મેરમાદર્શતલે વિલોક્ય ।
અમંસ્ત સૌભાગ્યવતીષુ ધુર્ય
માત્માનમુદ્ધૂતવિલક્ષભાવા ॥ ૯.૩૦॥
અન્તઃ પ્રવિશ્યાવસરેઽથ તત્ર
સ્નિગ્ધે વયસ્યે વિજયા જયા ચ ।
સુસમ્પદોપાચરતાં કલાના
મઙ્કે સ્થિતાં તાં શશિખણ્ડમૌલેઃ ॥ ૯.૩૧॥
વ્યધુર્બહિર્મઙ્ગલગાનમુચ્ચૈ
ર્વૈતાલિકાશ્ચિત્રચરિત્રચારુ ।
જગુશ્ચ ગન્ધર્વગણાઃ સશઙ્ખ
સ્વનં પ્રમોદાય પિનાકપાણેઃ ॥ ૯.૩૨॥
તતઃ સ્વસેવાવસરે સુરાણાં
ગણાંસ્તદાલોકનતત્પરાણામ્ ।
દ્વારિ પ્રવિશ્ય પ્રણતોઽથ નન્દી
નિવેદયામાસ કૃતાઞ્જલિઃ સન્ ॥ ૯.૩૩॥
મહેશ્વરો માનસરાજહંસીં
કરે દધાનસ્તનયાં હિમાદ્રેઃ ।
સમ્ભોગલીલાલયતઃ સહેલં

હરો બહિસ્તાનભિ નિર્જગામ ॥ ૯.૩૪॥
ક્રમાન્મહેન્દ્રપ્રમુખાઃ પ્રણેમુઃ
શિરોનિબદ્ધાઞ્જલયો મહેશમ્ ।
પ્રાલેયશૈલાધિપતેસ્તનૂજાં
દેવીં  ચ લોકત્રયમાતરં તે ॥ ૯.૩૫॥
યથાગતં તાન્વિબુધાન્વિસૃજ્ય
પ્રસાદ્ય માનક્રિયયા પ્રતસ્થે ।
સ નન્દિના દત્તભુજોઽધિરુહ્ય
વૃષં વૃષાઙ્કઃ સહ શૈલપુત્ર્યા ॥ ૯.૩૬॥
મનોતિવેગેન કકુદ્મતા સ
પ્રતિષ્ઠમાનો ગગનાધ્વનોઽન્તઃ ।
વૈમાનિકૈઃ સાઞ્જલિભિર્વવન્દે
વિહારહેલાગતિભિર્ગિરીશઃ   ॥ ૯.૩૭॥
સ્વર્વાહિનીવારિવિહારચારી
રતાન્તનારીશ્રમશાન્તિકારી ।
તૌ પારિજાતપ્રસવપ્રસઙ્ગો
મરુત્સિષેવે ગિરીજાગિરીશૌ ॥ ૯.૩૮॥
પિનાકિનાપિ સ્ફટિકાચલેન્દ્રઃ
કૈલાસનામા કલિતામ્બરાંશઃ ।
ધૃતાર્ધસોમોઽદ્ભુતભોગિભોગો
વિભૂતિધારી સ્વ ઇવ પ્રપેદે ॥ ૯.૩૯॥
વિલોક્ય યત્ર સ્ફટિકરય ભિત્તૌ
સિદ્ધાઙ્ગનાઃ  સ્વં પ્રતિબિમ્બમારાત્ ।
ભ્રાન્ત્યા પરસ્યા વિમુખીભવન્તિ
પ્રિયેષુ માનગ્રહિલા નમત્સુ ॥ ૯.૪૦॥
સુબિમ્બિતસ્ય સ્ફટિકાંશુગુપ્તે
શ્ચન્દ્રસ્ય ચિહ્નપ્રકરઃ કરોતિ ।
ગૌર્યાર્પિતસ્યેવ   રસેન યત્ર
કસ્તૂરિકાયાઃ શકલસ્ય લીલામ્ ॥ ૯.૪૧॥

યદીયભિત્તૌ પ્રતિબિમ્બિતાઙ્ગ
માત્માનમાલોક્ય રુષા કરીન્દ્રાઃ ।
મત્તાન્યકુમ્ભિભ્રમતોઽતિભીમ
દન્તાભિઘાતવ્યસનં વહન્તિ ॥ ૯.૪૨॥
નિશાસુ યત્ર પ્રતિબિમ્બિતાનિ
તારાકુલાનિ સ્ફટિકાલયેષુ ।
દૃષ્ટ્વા રતાન્તચ્યુતતારહાર
યુક્તાભ્રમં બિભ્રતિ સિદ્ધવધ્વઃ ॥ ૯.૪૩॥
નભશ્ચરીમણ્ડનર્દપણશ્રીઃ
સુધાનિધિર્મૂર્ધનિ યસ્ય તિષ્ઠન્ ।
અનર્ધ્યચૂડામણિતામુપૈતિ
શૈલાધિનાથસ્ય શિવાલયસ્ય ॥ ૯.૪૪॥
સમીયિવાંસો રહસિ સ્મરાર્તા
રિરંસવો યત્ર સુરાઃ પ્રિયાભિઃ ।
એકાકિનોઽપિ પ્રતિબિમ્બભાજો
વિભાન્તિ ભૂયોભિરિવાન્વિતાઃ સ્વૈઃ ॥ ૯.૪૫॥
દેવોઽપિ ગૌર્યા સહ ચન્દ્રમૌલિ
ર્યદૃચ્છયા સ્ફાટિકશૈલશ્રૃઙ્ગે  ।
શ્રૃઙ્ગારચેષ્ટાભિરનારતાભિ
ર્મનોહરાભિર્વ્યહરચ્ચિરાય ॥ ૯.૪૬॥
દેવસ્ય તસ્ય સ્મરસૂદનસ્ય
હસ્તં સમાલિઙ્ગ્ય  સુવિભ્રમશ્રીઃ ।
સા નન્દિના વેત્રભૃતોપદિષ્ટ
માર્ગા પુરોગેણ કલં ચચાલ ॥ ૯.૪૭॥
ચલચ્છિખાગ્રો વિકટાઙ્ગભઙ્ગઃ 
સુદન્તુરઃ શુક્લસુતીક્ષ્ણતુણ્ડઃ ।
ભ્રુવોપદિષ્ટઃ સ તુ શઙ્કરેણ
તસ્યા વિનોદાય નનર્ત ભૃઙ્ગી  ॥ ૯.૪૮॥
કણ્ઠસ્થલીલોલકપાલમાલા
દંષ્ટ્રાકરાલાનનમભ્યનૃત્યત્  ।

પ્રીતેન તેન પ્રભુણા નિયુક્તા
કાલી કલત્રસ્ય મુદે પ્રિયસ્ય ॥ ૯.૪૯॥
ભયઙ્કરૌ તૌ વિકટં નદન્તૌ
વિલોક્ય બાલા ભયવિહ્વલાઙ્ગી  ।
સરાગમુત્સઙ્ગમનઙ્ગશત્રો 
ર્ગાઢં પ્રસહ્ય સ્વયમાલિલિઙ્ગ  ॥ ૯.૫૦॥
ઉત્તુઙ્ગપીનસ્તનપિણ્ડપીડં
સસમ્ભ્રમં તત્પરિરમ્ભમીશઃ ।
પ્રપદ્ય સદ્ય પુલકોપગૂઢઃ
સ્મરેણ રુઢપ્રમદો મમાદ ॥ ૯.૫૧॥
ઇતિ ગિરિતનુજાવિલાસલીલા
વિવિધવિભઙ્ગિભિરેષ  તોષિતઃ સન્ ।
અમૃતકરશિરોમણિર્ગિરીન્દ્રે 
કૃતવસતિર્વશિભિર્ગણૈર્નનન્દ ॥ ૯.૫૨॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
કૈલાસગમનં નામ નવમઃ સર્ગઃ સમ્પૂર્ણઃ ॥ ૯॥

સર્ગઃ ૧૦ - કુમારોત્પત્તિઃ
આસસાદ સુનાસીરં સદસિ ત્રિદશૈઃ સહ ।
એષ ત્રૈયમ્બકં તીવ્રં વહન્વહ્નિમંહન્મહઃ ॥ ૧૦.૧॥
સહસ્રેણ દૃશામીશો કુત્સિતાઙ્ગં   ચ સાદરમ્ ।
દુર્દર્શનં દદર્શાગ્નિં  ધૂમ્રધૂમિતમણ્ડલમ્ ॥ ૧૦.૨॥
દૃષ્ટ્વા તથાવિધં વહ્નિમિન્દ્રઃ ક્ષુબ્ધેન ચેતસા ।
વ્યચિન્તયચ્ચિરં કિઞ્ચિત્કન્દર્પદ્વેષિરોષજમ્ ॥ ૧૦.૩॥
સ વિલક્ષ્યમુખૈર્દેવૈર્વીક્ષ્યમાણઃ ક્ષણં ક્ષણમ્ ।
ઉપાવિશત્સુરેન્દ્રેણાદિષ્ટં સાદરમાસનમ્ ॥ ૧૦.૪॥
હવ્યવાહ ! ત્વયાસાદિ દુર્દશેયં દશા કુતઃ ।
ઇતિ પૃષ્ટઃ સુરેન્દ્રેણ સ નિઃશ્વસ્ય વચોઽવદત્ ॥ ૧૦.૫॥

અનતિક્રમણીયાત્તે શાસનાત્સુરનાયક ।
પારાવત વપુઃ પ્રાપ્ય વેપમાનોઽતિસાધ્વસાત્ ॥ ૧૦.૬॥
અભિગૌરિ રતાસક્તં જગામાહં મહેશ્વરમ્ ।
કાલસ્યેવ સ્મરારાતેઃ સ્વં રુપમહમાસદમ્ ॥ ૧૦.૭॥
દૃષ્ટ્વા છદ્મવિહઙ્ગં  માં સુજ્ઞો વિજ્ઞાય જમ્ભભિત્ ।
જ્વલદ્ભાલાનલે હોતું કોપનો મામમન્યત ॥ ૧૦.૮॥
વચોભિર્મધુરૈઃ સાર્થૈર્વનમ્રેણ મયા સ્તુતઃ ।
પ્રીતિમાનભવદ્દેવઃ સ્તોત્રં કસ્ય ન તુષ્ટયે ॥ ૧૦.૯॥
શરણ્યઃ સકલત્રાતા મામત્રાયત શઙ્કરઃ ।
ક્રોધાગ્નેર્જ્વલતો ગ્રાસાત્ર્ત્રાસતો દુર્નિવારતઃ   ॥ ૧૦.૧૦॥
પરિહૃત્ય પરીરમ્ભરભસં દુહિતુર્ગિરેઃ   ।
કામકેલિરસોત્સેકાદ્ વ્રીડયા વિરરામ સઃ ॥ ૧૦.૧૧॥
રઙ્ગભઙ્ગચ્યુતં   રેતસ્તદામોઘં સુદુર્વહમ્ ।
ત્રિજગદ્દાહકં સદ્યો મદ્વિગ્રહમધિ ન્યધાત્ ॥ ૧૦.૧૨॥
દુર્વિષહ્યેણ   તેનાહં તેજસા દહનાત્મના ।
નિર્દગ્ધમાત્મનો દેહં દુર્વહં વોઢુમક્ષમઃ ॥ ૧૦.૧૩॥
રૌદ્રેણ દહ્યમાનસ્ય મહસાતિમહીયસા ।
મમ પ્રાણપરિત્રાણપ્રગુણો ભવ વાસવ ! ॥ ૧૦.૧૪॥
ઇતિ શ્રુત્વા વચો બહ્નેઃ  પરિતાપોપશાન્તયે ।
હેતું વિચિન્તયામાસ મનસા વિબુધેશ્વરઃ ॥ ૧૦.૧૫॥
તેજોદગ્ધાનિ ગાત્રાણિ પાણિનાસ્ય પરામૃશન્ ।
કિઞ્ચિત્કૃપીટયોનિં  તં દિવસ્પતિરભાષત ॥ ૧૦.૧૬॥
પ્રીતઃ સ્વાહાસ્વધાહન્તકારૈઃ પ્રીણયસે સ્વયમ્ ।
દેવાન્પિતૄન્મનુષ્યાંસ્ત્વમેકસ્તેષાં મુખં યતઃ ॥ ૧૦.૧૭॥
ત્વયિ જુહ્વતિ  હોતારો હવીંષિ  ધ્વસ્તકલ્મષાઃ ।
ભુઞ્જન્તિ સ્વર્ગમેકસ્ત્વં સ્વર્ગપ્રાપ્તૌ હિ કારણમ્ ॥ ૧૦.૧૮॥
હવીંષિ  મન્ત્રપૂતાનિ હુતાશ ! ત્વયિ જુહ્વતઃ  ।
તપસ્વિનસ્તપઃસિદ્ધિં  યાન્તિ, ત્વં તપસાં પ્રભુઃ ॥ ૧૦.૧૯॥

નિધત્સે હુતમર્કાય, સ પર્જન્યોઽભિવર્ષતિ ।
તતોઽન્નાનિ, પ્રજાસ્તેભ્યસ્તેનાસિ જગતઃ પિતા ॥ ૧૦.૨૦॥
અન્તશ્ચરોઽસિ ભૂતાનાં, તાનિ ત્વત્તો ભવન્તિ ચ ।
તતો જીવિતભૂતસ્ત્વં જગતઃ પ્રાણદોઽસિ ચ ॥ ૧૦.૨૧॥
જગતઃ સકલસ્યાસ્ય ત્વમેકોઽસ્યુપકારકૃત્ ।
કાર્યોપપાદને તત્ર ત્વત્તોઽન્યઃ કઃ પ્રગલ્ભતે ? ॥ ૧૦.૨૨॥
અમીષાં સુરસઙ્ઘાનાં  ત્વમેકોઽર્થસમર્થને ।
વિપત્તિરપિ સંશ્લાઘ્યોપકારવ્રતિનોઽનલ ॥ ૧૦.૨૩॥
દેવી ભાગીરથી પૂર્વ ભક્ત્યાસ્માભિઃ પ્રતોષિતા ।
નિમજ્જતસ્તવોદીર્ણં તાપં નિર્વાપયિષ્યતિ ॥ ૧૦.૨૪॥
ગઙ્ગાં  તદ્ગચ્છ મા કાર્ષી વિલમ્બં હવ્યવાહન ।
કાર્યેષ્વવશ્યકાર્યેષુ સિદ્ધયે ક્ષિપ્રકારિતા ॥ ૧૦.૨૫॥
શમ્ભોરમ્ભોમયી મૂર્તિઃ   સૈવ દેવી સુરાપગા ।
ત્વત્તઃ સ્મરદ્વિષો બીજં દુર્ધરં ધારયિષ્યતિ ॥ ૧૦.૨૬॥
ઇત્યુદીર્ય સુનાસીરો વિરરામ, સ ચાનલઃ ।
તદ્વિસૃષ્ટસ્તમાપૃચ્છ્ય પ્રતસ્થે સ્વર્ધુનીમભિ ॥ ૧૦.૨૭॥
હિરણ્યરેતસા તેન દેવી સ્વર્ગતરઙ્ગિણી  ।
તીર્ણાધ્વના પ્રપેદે સા નિઃશેષક્લેશનાશિની ॥ ૧૦.૨૮॥
સ્વર્ગારોહણનિઃશ્રેણિર્મોક્ષમાર્ગાધિદેવતા ।
ઉદારદુરિતોદ્ગારહારિણી દુર્ગતારિણી ॥ ૧૦.૨૯॥
મહેશ્વરજટાજૂટવાસિની, પાપનાશિની ।
સરાગાન્વયનિર્વાણકારિણી, ધર્મધારિણી ॥ ૧૦.૩૦॥
વિષ્ણુપાદોદકોદ્ભૂતા, બ્રહ્મલોકાદુપાગતા ।
ત્રિભિઃ સ્ત્રોતોભિરશ્રાન્તં પુનાના ભુવનત્રયમ્ ॥ ૧૦.૩૧॥
જાતવેદસમાયાન્તમૂર્મિહસ્તૈઃ   સમુત્થિતૈઃ ।
આજુહાવાર્થસિદ્ધ્યૈ તં સુપ્રસાદધરેવ સા ॥ ૧૦.૩૨॥
સમ્મિલદ્ભિર્મરાલૈઃ સા કલં કૂજદ્ભિરુન્મદૈઃ ।

દદે શ્રેયાંસિ દુઃખાનિ નિહન્મીતિ તમભ્યધાત્ ॥ ૧૦.૩૩॥
કલ્લોલૈરુદ્ગતૈરર્વાચીનં તટમભિદ્રુતૈઃ ।
પ્રીતેવ તમભીયાય સ્વર્ધુની જાતવેદસમ્ ॥ ૧૦.૩૪॥
અથાભ્યુપેતસ્તાપાર્તો નિમમજ્જાનલઃ કિલ ।
વિપદા પરિભૂતાઃ કિં  વ્યવસ્યન્તિ વિલમ્બિતુમ્ ॥ ૧૦.૩૫॥
ગઙ્ગાવારિણિ  કલ્યાણકારિણિ શ્રમહારિણિ ।
સ મગ્નો નિર્વૃતિં  પ્રાપ પુણ્યભારિણિ તારિણિ ॥ ૧૦.૩૬॥
તત્ર માહેશ્વરં ધામ સઞ્ચક્રામ હવિર્ભુજઃ ।
ગઙ્ગાયામુત્તરઙ્ગાયામન્તસ્તાપવિપદ્ધૃતિ   ॥ ૧૦.૩૭॥
કૃશાનુરેતસો રેતસ્યાદૃતે સરિતા તયા ।
નિશ્ચક્રામ તતઃ સૌખ્યં હવ્યવાહો વહન્બહુ ॥ ૧૦.૩૮॥
સુધાસારૈરિવામ્ભોભિરભિષિક્તો હુતાશનઃ ।
યથાગતં જગામાથ પરાં નિર્વૃતિમાદધત્ ॥ ૧૦.૩૯॥
સા સુદુર્વિષહં   ગઙ્ગા  ધામ કામજિતો મહત્ ।
આદધાના પરીતાપમવાપ વ્યોમવાહિની ॥ ૧૦.૪૦॥
બહિરાર્તા યુગાન્તાગ્નેસ્તપ્તાનીવ શિખાશતૈઃ ।
હિત્વોષ્ણાનિ જલાન્યસ્યા નિર્જગ્મુર્જલજન્તવઃ ॥ ૧૦.૪૧॥
તેજસા તેન રૌદ્રેણ તપ્તાનિ સલિલાન્યપિ ।
સમુદઞ્ચન્તિ ચણ્ડાનિ દુર્ધરાણિ બભાર સા ॥ ૧૦.૪૨॥
જગચ્ચક્ષુષિ ચણ્ડાંશૌ કિઞ્ચિદભ્યુદયોન્મુખે ।
જગ્મુઃ ષટ્ કૃત્તિકા  માઘે માસિ સ્નાતું સુરાપગામ્ ॥ ૧૦.૪૩॥
શુભ્રૈરભ્રઙ્કષૈરૂર્મિશતૈઃ   સ્વર્ગનિવાસિનામ્ ।
કથયન્તીમિવાલોકાવગાહા ચમનાદિકમ્ ॥ ૧૦.૪૪॥
સુસ્નાતાનાં મુનીન્દ્રાણાં બલિકર્મોચિતૈરલમ્ ।
બહિઃ પુષ્પોત્કરૈઃ કીર્ણતીરાં દૂર્વાક્ષતાન્વિતૈઃ ॥ ૧૦.૪૫॥
બ્રહ્મધ્યાનપરૈર્યોગપરૈર્બ્રહ્માસનસ્થિતૈઃ ।
યોગનિદ્રાગતૈર્યોગપટ્ટબન્ધૈરુપાશ્રિતામ્ ॥ ૧૦.૪૬॥

પાદાઙ્ગુષ્ઠાગ્રભૂમિસ્થૈઃ  સૂર્યસમ્બદ્ધદૃષ્ટિભિઃ ।
બ્રહ્મર્ષિભિઃ   પરં બ્રહ્મ ગૃણદ્ભિરુપસેવિતામ્ ॥ ૧૦.૪૭॥
અથ દિવ્યાં નદીં  દેવીમભ્યનન્દન્વિલોક્ય તાઃ ।
કં નાભિનન્દયત્યેષા દૃષ્ટા પીયૂષવાહિની ॥ ૧૦.૪૮॥
ચન્દ્રચૂડામણિર્દેવો યામુદ્વહતિ મૂર્ધનિ ।
યસ્યા વિલોકનં પુણ્યં શ્રદ્દધૂસ્તા મુદા હૃદિ ॥ ૧૦.૪૯॥
દિવ્યાં વિષ્ણુપદીં  દેવીં  નિર્વાણપદદેશિનીમ્ ।
નિર્ધૂતકલ્મષાં મૂર્ધ્ના સુપ્રહ્વાસ્તા વવન્દિરે ॥ ૧૦.૫૦॥
સૌભાગ્યૈઃ ખલુ સુપ્રાપાં મોક્ષપ્રતિભુવં સતીમ્ ।
ભક્ત્યાત્ર તુષ્ટુવુસ્તાં તાઃ શ્રદ્દધાના દિવોધુનીમ્ ॥ ૧૦.૫૧॥
મુક્તિસ્ત્રીસઙ્ગદૂત્યજ્ઞૈસ્તત્ર  તા વિમલૈર્જલૈઃ ।
પ્રક્ષાલિતમલાઃ સસ્નુઃ સુસ્નાતાસ્તપસાન્વિતાઃ ॥ ૧૦.૫૨॥
સ્નાત્વા તત્ર સુલભ્યાયાં ભાગ્યૈઃ પરિપચેલિમૈઃ ।
ચરિતાર્થં સ્વમાત્માનં બહુ તા મેનિરે મુદા ॥ ૧૦.૫૩॥
કૃશાનુરેતસો રેતસ્તાસામભિકલેવરમ્ ।
અમોઘં સઞ્ચચારાથ સદ્યો ગઙ્ગાવગાહનાત્  ॥ ૧૦.૫૪॥
રૌદ્રં સુદુર્ધરં ધામ દધાના દહનાત્મકમ્ ।
પરિતાપમવાપુસ્તા મગ્ના ઇવ વિષામ્બુધૌ ॥ ૧૦.૫૫॥
અક્ષમા દુર્વહં વોઢુમમ્બુનો બહિરાતુરાઃ ।
અગ્નિં  જ્વલન્તમન્તસ્તા દધાના ઇવ નિર્યયુઃ ॥ ૧૦.૫૬॥
અમોઘં શામ્ભવં બીજં સદ્યો નદ્યોજ્ઝિતં મહત્ ।
તાસામભ્યુદરં દીપ્તં સ્થિતં ગર્ભત્વમાગમત્ ॥ ૧૦.૫૭॥
સુજ્ઞા વિજ્ઞાય તા ગર્ભભૂતં તદ્વોઢુમક્ષમાઃ ।
વિષાદમદધુઃ સદ્યો ગાઢં ભર્તૃભિયા હ્રિયા ॥ ૧૦.૫૮॥
તતઃ શરવણે સાર્ધં ભયેન વ્રીડયા ચ તાઃ ।
તદ્ગર્ભજાતમુત્સૃજ્ય સ્વાન્ ગૃહાનભિનિર્યયુઃ ॥ ૧૦.૫૯॥
તાભિસ્તત્રામૃતકરકલાકોમલં ભાસમાનં
તદ્વિક્ષિપ્તં ક્ષણમભિનભોગર્ભમભ્યુજ્જિહાનૈઃ ।

સ્વૈસ્તેજોભિર્દિનપતિશતસ્પર્ધમાનૈરમાનૈ 
ર્વક્ત્રૈઃ ષઙ્ભિઃ  સ્મરહરગુરુસ્પર્ધયેવાજનીવ ॥ ૧૦.૬૦॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
કુમારોત્પત્તિર્નામ દશમઃ સર્ગઃ સમ્પૂર્ણઃ ॥ ૧૦॥

સર્ગઃ ૧૧ - કુમારસ્ય બાલક્રીડા
અભ્યર્થ્યમાના વિબુધૈઃ સમગ્રૈઃ પ્રહ્વૈઃ  સુરેન્દ્રપ્રમુખૈરુપેત્ય ।
તં પાયયામાસ સુધાતિપૂર્ણં સુરાપગા સ્વં સ્તનમાશુ મૂર્તા ॥ ૧૧.૧॥
પિબન્ સ તસ્યાઃ સ્તનયોઃ સુધૌઘં ક્ષણં ક્ષણં સાધુ સમેધમાનઃ ।
પ્રાપાકૃતિં   કામપિ ષડ્ભિરેત્ય નિષેવ્યમાણઃ ખલુ કૃત્તિકાભિઃ  ॥ ૧૧.૨॥
ભાગીરથીપાવકકૃત્તિકાનામાનન્દબાષ્પાકુલલોચનાનામ્  ।
તં નન્દનં દિવ્યમુપાત્તુમાસીત્પરસ્પરં પ્રૌઢતરો વિવાદઃ ॥ ૧૧.૩॥
અત્રાન્તરે પર્વતરાજપુત્ર્યા સમં શિવઃ સ્વૈરવિહારહેતોઃ ।
નભો વિમાનેન વિગાહમાનો મનોતિવેગેન જગામ તત્ર ॥ ૧૧.૪॥
નિસર્ગવાત્સલ્યવશાદ્વિવૃદ્ધચેતઃપ્રમોદૌ ગલદશ્રુનેત્રૌ ।
અપશ્યતાં તં ગિરિજાગિરીશૌ ષડાનનં ષડ્દિનજાતમાત્રમ્ ॥ ૧૧.૫॥
અથાહ દેવી શશિખણ્ડમૌલિં  કોઽયં શિશુર્દિવ્યવપુઃ   પુરસ્તાત્ ।
કસ્યાથવા ધન્યતમસ્ય પુંસો માતાસ્ય કા ભાગ્યવતીષુ ધુર્યા ॥ ૧૧.૬॥
સ્વર્ગાપગાસાવનલોઽયમેતાઃ ષટ્ કૃત્તિકાઃ  કિં  કલહાયમાનાઃ ।
પુત્રો મમાયં ન તવાયમિત્થં મિથ્યેતિ વૈલક્ષ્યમુદાહરન્તિ ॥ ૧૧.૭॥
એતેષુ કસ્યેદમપત્યમીશાખિલત્રિલોકીતિલકાયમાનમ્ ।
અન્યસ્ય કસ્યાપ્યથ દેવદૈત્યગન્ધર્વસિદ્ધોરગરાક્ષસેષુ ॥ ૧૧.૮॥
શ્રુત્વેતિ વાક્યં હૃદયપ્રિયાયાઃ કૌતૂહલિન્યા વિમલસ્મિતશ્રીઃ ।
સાન્દ્રપ્રમોદોદયસૈખ્યહેતુભૂતં વચોઽવોચત ચન્દ્રચૂડઃ ॥ ૧૧.૯॥
જગત્ત્રયીનન્દન એષ વીરઃ પ્રવીરમાતુસ્તવ નન્દનોઽસ્તિ ।
કલ્યાણિ ! કલ્યાણકરઃ સુરાણાં ત્વત્તોઽપરસ્યાઃ કથમેષ સર્ગઃ ॥ ૧૧.૧૦॥
દેવિ ત્વમેવાસ્ય નિદાનમાસ્સે સર્ગે જગન્મઙ્ગલગાનહેતોઃ  ।
સત્યં ત્વમેવેતિ વિચારયસ્વ રત્નાકરે યુજ્યત એવ રત્નમ્ ॥ ૧૧.૧૧॥

અતઃ શ્રૃણુષ્વાવહિતેન વૃત્તં બીજં યદગ્નૌ નિહિતં મયા તત્ ।
સઙ્ક્રાન્તમન્ત  સ્ત્રિદશાપગાયાં તતોઽવગાહે સતિ કૃત્તિકાસુ  ॥ ૧૧.૧૨॥
ગર્ભત્વમાપ્તં તદમોઘમેતત્તાભિઃ શરસ્તમ્બમધિ ન્યધાયિ ।
બભૂવ તત્રાયમભૂતપૂર્વો મહોત્સવોઽશેષચરાચરસ્ય ॥ ૧૧.૧૩॥
અશેષવિશ્વપ્રિયદર્શનેન ધુર્યા ત્વમેતેન સુપુત્રિણીનામ્ ।
અલં વિલમ્બ્યાચલરાજપુત્રિ ! સ્વપુત્રમુત્સઙ્ગતલે  નિધેહિ ॥ ૧૧.૧૪॥
અથેતિ વાદિન્યમૃતાંશુમૌલૌ શૈલેન્દ્રપુત્રી રભસેન સદ્યઃ ।
સાન્દ્રપ્રમોદેન સુપીનગાત્રી ધાત્રી સમસ્તસ્ય ચરાચરસ્ય ॥ ૧૧.૧૫॥
કિરીટબદ્ધાઞ્જલિભિર્નભઃસ્થૈર્નમસ્કૃતા સત્વરનાકિલોકૈઃ  ।
વિમાનતોઽવાતરદાત્મજં તં ગ્રહીતુમુત્કણ્ઠિતમાનસાભૂત્ ॥ ૧૧.૧૬॥
સ્વર્ગાપગાપાવકકૃત્તિકાદીન્  કૃતાઞ્જલીનાનમતોઽપિ ભૂયઃ ।
હિત્વોત્સુકા તં સુતમાસસાદ પુત્રોત્સવે માદ્યતિ કા ન હર્ષાત્ ॥ ૧૧.૧૭॥
પ્રમોદબાષ્પાકુલલોચના સા ન તં દદર્શ ક્ષણમગ્રતોઽપિ ।
પરિસ્પૃશન્તી કરકુઙ્મલેન સુખાન્તરં પ્રાપ કિમપ્યપૂર્વમ્ ॥ ૧૧.૧૮॥
સુવિસ્મયાનન્દવિકસ્વરાયાઃ શિશુર્ગલદ્બાષ્પતરઙ્ગિતાયાઃ  ।
વિવૃદ્ધવાત્સલ્યરસોત્તરાયા દેવ્યા દૃશોર્ગોચરતાં જગામ ॥ ૧૧.૧૯॥
તમીક્ષમાણા ક્ષણમીક્ષણાનાં સહસ્રમાપ્તું વિનિમેષમૈચ્છત્ ।
સા નન્દનાલોકનમઙ્ગલેષુ  ક્ષણં ક્ષણં તૃપ્યતિ કસ્ય ચેતઃ ? ॥ ૧૧.૨૦॥
વિનમ્રદેવાસુરપૃષ્ઠગાભ્યામાદાય તં પાણિસરોરુહાભ્યામ્ ।
નવોદયં પાર્વણચન્દ્રચારું ગૌરી સ્વમુત્સઙ્ગતલં  નિનાય ॥ ૧૧.૨૧॥
સ્વમઙ્કમારોપ્ય સુધાનિધાનમિવાત્મનો નન્દનમિન્દુવક્ત્રા ।
તમેકમેષાં જગદેકવીરં બભૂવ પૂજ્યા ધુરિ પુત્રિણીનામ્ ॥ ૧૧.૨૨॥
નિસર્ગવાત્સલ્યરસૌઘસિક્તા સાન્દ્રપ્રમોદામૃતપૂરપૂર્ણા ।
તમેકપુત્રં જગદેકમાતાભ્યુત્સઙ્ગિનં  પ્રસ્ત્રવિણી બભૂવ ॥ ૧૧.૨૩॥
અશેષલોકત્રયમાતુરસ્યાઃ ષાણ્માતુરઃ સ્તન્યસુધામધાસીત્ ।
સુરસ્રવન્ત્યાઃ કિલ કૃત્તિકાભિર્મુહુર્મુહુઃ   સસ્પૃહમીક્ષ્યમાણઃ ॥ ૧૧.૨૪॥
સુખાશ્રુપૂર્ણેન મૃગાઙ્કમૌલેઃ કલત્રમેકેન મુખામ્બુજેન ।

તસ્યૈકનાલો દ્ગતપઞ્ચપદ્મલક્ષ્મીં  ક્રમાત્ષડ્વદનીં  ચુચુમ્બ ॥ ૧૧.૨૫॥
હૈમી ફલં હેમગિરેર્લતેવ વિકસ્વરં નાકનદીવ પદ્મમ્ ।
પૂર્વેવ દિઙ્નૂતનમિન્દુમાભાત્તં  પાર્વતી નન્દનમાદધાના ॥ ૧૧.૨૬॥
પ્રીતાત્મના સા પ્રયતેન દત્તહસ્તાવલમ્બા શશિશેખરેણ ।
કુમારમુત્સઙ્ગતલે  દઘાના વિમાનમભ્રંલિહમારુરોહ ॥ ૧૧.૨૭॥
મહેશ્વરોઽપિ પ્રમદપ્રરુઢરોમોદ્ગમો ભૂધરનન્દનાયાઃ ।
અઙ્કાદુપાદત્ત તદઙ્કતઃ સા તસ્યાસ્તુ સોઽપ્યાત્મજવત્સલત્વાત્ ॥ ૧૧.૨૮॥
દધાનયા નેત્રસુધૈકસત્રં પુત્રં પવિત્રં સુતયા તયાદ્રેઃ ।
સંશ્લિષ્યમાણઃ શશિખણ્ડધારી વિમાનવેગેન ગૃહાજ્જગામ ॥ ૧૧.૨૯॥
અધિષ્ઠિતઃ સ્ફાટિકશૈલશ્રૃઙ્ગે  તુઙ્ગે  નિજં ધામ નિકામરમ્યમ્ ।
મહોત્સવાય પ્રમથપ્રમુખ્યાન્ પૃથૂન્ગણાઞ્શમ્ભુરથાદિદેશ ॥ ૧૧.૩૦॥
પૃથુપ્રમોદઃ પ્રગુણો ગણાનાં ગણઃ સમગ્રો વૃષવાહનસ્ય ।
ગિરીન્દ્રપુત્ર્યાસ્તનયસ્ય જન્મન્યથોત્સવં સંવવૃતે વિધાતુમ્ ॥ ૧૧.૩૧॥
સ્ફુરન્મરીચિચ્છુરિતામ્બરાણિ  સન્તાનશાખિપ્રસવાઞ્ચિતાનિ ।
ઉચ્ચિક્ષિપુઃ કાઞ્ચનતોરણાનિ ગણા વરાણિ સ્ફટિકાલયેષુ ॥ ૧૧.૩૨॥
દિક્ષુ પ્રસર્પસ્તદધીશ્વરાણામથામરાણામિવ મધ્યલોકે ।
મહોત્સવં શંસિતુમાહતોઽન્યૈર્દધ્વાન ધીરઃ પટહઃ પટીયાન્ ॥ ૧૧.૩૩॥
મહોત્સવે તત્ર સમાગતાનાં ગન્ધર્વવિદ્યાધરસુન્દરીણામ્ ।
સમ્ભાવિતાનાં ગિરિરાજપુત્ર્યા ગૃહેઽભવન્મઙ્ગલગીતકાનિ  ॥ ૧૧.૩૪॥
સુમઙ્ગલોપાયન  પાત્રહસ્તાસ્તં માતરો માતૃવદભ્યુપેતાઃ ।
વિધાય દૂર્વાક્ષતકાનિ મૂર્ધ્નિ  નિન્યુઃ સ્વમઙ્કં ગિરિજાતનૂજમ્ ॥ ૧૧.૩૫॥
ધ્વનત્સુ તૂર્યેષુ સુમન્દ્રમઙ્ક્યાલિઙ્ગ્યોર્ધ્વકેષ્વપ્સરસો  રસેન ।
સુસન્ધિબન્ધં નનૃતુઃ સુવૃત્તગીતાનુગં ભાવરસાનુવિદ્ધમ્ ॥ ૧૧.૩૬॥
વાતા વવુઃ સૌખ્યકરાઃ પ્રસેદુરાશા વિધૂમો હુતભુગ  દિદીપે ।
જલાન્યભૂવન્વિમલાનિ તત્રોત્સવેઽન્તરિક્ષે પ્રસસાદ સદ્યઃ ॥ ૧૧.૩૭॥
ગમ્ભીરશઙ્ખધ્વનિમિશ્રમુચ્ચૈર્ગૃહોદ્ભવા દુન્દુભયઃ પ્રણેદુઃ ।
દિવૌકસાં વ્યોમ્નિ વિમાનસઙ્ઘા  વિમુચ્ય પુષ્પપ્રચયાન્પ્રસસ્રુઃ ॥ ૧૧.૩૮॥

64 sanskritdocuments.org



કુમારસમ્ભવમ્

ઇત્થં મહેશાદ્રિસુતાસુતસ્ય જન્મોત્સવે સમ્મદયાઞ્ચકાર ।
ચરાચરં વિશ્વમશેષમેતત્પરં ચકમ્પે કિલ તારકશ્રીઃ ॥ ૧૧.૩૯॥
તતઃ કુમારઃ સમુદાં નિદાનૈઃ સ બાલલીલાચરિતૈર્વિચિત્રૈઃ   ।
ગિરીશગૌર્યોહૃદયં જહાર મુદે ન હૃદ્યા કિમુ બાલકેલિ ॥ ૧૧.૪૦॥
મહેશ્વરઃ શૈલસુતા ચ હર્ષાત્સતર્ષમેકેન મુખેન ગાઢમ્ ।
અજાતદન્તાનિ મુખાનિ સૂનોર્મનોહરાણિ ક્રમતશ્ચુચુમ્બ ॥ ૧૧.૪૧॥
ક્વચિત્સ્ખલદ્ભિઃ ક્વચિદસ્ખલદ્ભિઃ ક્વચિત્પ્રકમ્પૈઃ ક્વચિદપ્રકમ્પૈઃ ।
બાલઃ સ લીલાચલનપ્રયોગૈસ્તયોમુદં વર્ધયતિ સ્મ પિત્રોઃ ॥ ૧૧.૪૨॥
અહેતુહાસચ્છુરિતાનનેન્દુર્ગૃહાઙ્ગણક્રીડનધૂલિધૂમ્રઃ   ।
મુહુર્વદન્કિચિદલક્ષિતાર્થં મુદં તયોરઙ્કગતસ્તતાન ॥ ૧૧.૪૩॥
ગૃહ્ણન્વિષાણે હરવાહનસ્ય સ્પૃશન્નુમા કેસરિણં સલીલમ્ ।
સ ભૃઙ્ગિણઃ  સૂક્ષ્મતરં શિખગ્રં કર્ષન્બભૂવ પ્રમદાય પિત્રોઃ ॥ ૧૧.૪૪॥
એકો નવ દ્વૌ દશા પઞ્ચ સપ્તેત્યજીગણન્નાત્મમુખં પ્રસાર્ય ।
મહેશકણ્ઠોરગદન્તપઙ્ક્તિં   તદઙ્કગઃ શૈશવમૌગ્ધ્યમૈશિઃ ॥ ૧૧.૪૫॥
કપર્દિકણ્ઠાન્તકપાલદામ્નોઽઙ્ગુલિં     પ્રવેશ્યાનનકોટરેષુ ।
દન્તાનુપાત્તું રભસી બભૂવ મુક્તાફલભ્રાન્તિકરઃ કુમારઃ ॥ ૧૧.૪૬॥
શમ્ભોઃ શિરોઽન્તઃસરિતસ્તરઙ્ગાન્વિગાહ્ય  ગાઢં શિશિરાન્નસેન ।
સ જાતજાડ્યં નિજપાણિપદ્મમતાપયદ્ભાલવિલોચનાગ્નૌ ॥ ૧૧.૪૭॥
કિઞ્ચિત્કલં ભઙ્ગુરકન્ધરસ્ય  નમજ્જટાજૂટધરસ્ય શમ્ભોઃ ।
પ્રલમ્બમાનં કિલ કૌતુકેન ચિરં ચુચુમ્બે મુકુટેન્દુખણ્ડમ્ ॥ ૧૧.૪૮॥
ઇત્થં શિશોઃ શૈશવકેલિવૃત્તૈર્મનોભિરામૈર્ગિરિજાગિરીશૌ   ।
મનોવિનોદૈકરસપ્રસક્તૌ દિવાનિશં નાવિદતાં કદાચિત્ ॥ ૧૧.૪૯॥
ઇતિ બહુવિધં  બાલક્રીડાવિચિત્રવિચેષ્ટિતં
લલિતલલિતંસાન્દ્રાનન્દં મનોહરમાચરન્ ।
અલભત પરાં બુદ્ધિં  ષષ્ઠે દિને નવયૌવનં
સ કિલ સકલં શાસ્ત્રં શસ્ત્રં વિવેદ વિભુર્યયા ॥ ૧૧.૫૦॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
કુમારસ્ય બાલક્રીડા નામ એકાદશઃ સર્ગઃ સમ્પૂર્ણઃ ॥ ૧૧॥

સર્ગઃ ૧૨ - કુમારસૈનાપત્યવર્ણનં
અથ પ્રપેદે ત્રિદશૈરશેષૈઃ ક્રૂરાસુરોપપ્લવદુઃખિતાત્મા ।
પુલોમપુત્રીદયિતોઽન્ધકારિં  પત્ત્રીવ તૃષ્ણાતુરિતઃ પયોદમ્ ॥ ૧૨.૧॥
દૃપ્તારિસન્ત્રાસખિલીકૃતાત્સ કથઞ્ચિદમ્ભોદવિહારમાર્ગાત્ ।
અવાતતારાભિગિરિં  ગિરીશગૌરીપદન્યાસવિશુદ્ધમિન્દ્રઃ ॥ ૧૨.૨॥
સઙ્ક્રન્દનઃ  સ્યન્દનતોઽવતીર્ય મેઘાત્મનો માતલિદત્તહસ્તઃ ।
પિનાકિનોઽથાલયમુચ્ચચાલ શુચૌપિપાસાકુલિતો  યથામ્ભઃ ॥ ૧૨.૩॥
ઇતસ્તતોઽથ પ્રતિબિમ્બભાજં વિલોકમાનઃ સ્ફટિકાદ્રિભૂમૌ ।
આત્માનમપ્યેકમનેકધા સ વ્રજન્વિભોરાસ્પદમાસસાદ ॥ ૧૨.૪॥
વિચિત્રચઞ્ચન્મણિભઙ્ગિસઙ્ગં   સૌવર્ણદણ્ડં દધતાતિચણ્ડમ્ ।
સ નન્દિનાધિષ્ઠિતમધ્યતિષ્ઠત્સૌધાઙ્ગણદ્વારમનઙ્ગશત્રોઃ   ॥ ૧૨.૫॥
તતઃ સ કક્ષાહિતહેમદણ્ડો નન્દી સુરેન્દ્રં પ્રતિપદ્ય સદ્યઃ ।
પ્રતોષયામાસ સુગૌરવેણ ગત્વા શશંસ સ્વયમીશ્વરસ્ય ॥ ૧૨.૬॥
ભ્રૂસંજ્ઞયાનેન કૃતાભ્યનુજ્ઞઃ સુરેશ્વરં તં જગદીશ્વરેણ ।
પ્રવેશયામાસ સુરૈઃ પુરોગઃ સમં સ નન્દી સદનં સદસ્ય ॥ ૧૨.૭॥
સ ચણ્ડિભૃઙ્ગિપ્રમુખૈર્ગરિષ્ઠૈર્ગણૈરનેકૈર્વિવિધસ્વરુપૈઃ    ।
અધિષ્ઠિતં સંસદિ રત્નમય્યાં સહસ્રનેત્રઃ શિવમાલુલોકે ॥ ૧૨.૮॥
કપર્દમુદ્બદ્ધમહીનમૂર્ધરત્નાંશુભિર્ભાસુરમુલ્લસદ્ભિઃ ।
દધાનમુચ્ચૈસ્તરમિદ્ધધાતોઃ સુમેરુશ્રૃઙ્ગસ્ય  સમત્વમાપ્તમ્ ॥ ૧૨.૯॥
બિભ્રાણમુત્તુઙ્ગતરઙ્ગમાલાં   ગઙ્ગાં  જટાજૂટતટં ભજન્તીમ્ ।
ગૌરીં  તદુત્સઙ્ગજુષં   હસન્તીમિવ સ્વફેનૈઃ શરદભ્રશુભ્રૈઃ ॥ ૧૨.૧૦॥
ગઙ્ગાતરઙ્ગપ્રતિબિમ્બિતૈઃ   સ્વૈર્બહૂભવન્તં શિરસા સુધાંશુમ્ ।
ચલન્મરીચિપ્રચયૈસ્તુષારગૌરૈર્હિમદ્યોતિતમુદ્વહન્તમ્   ॥ ૧૨.૧૧॥
ભાલસ્થલે લોચનમેધમાનધામાધરીભૂતરવીન્દુનેત્રમ્ ।
યુગાન્તકાલોચિતહવ્યવાહં મીનધ્વજપ્લોષણમાદધાનમ્ ॥ ૧૨.૧૨॥
મહાર્હરત્નાઞ્ચિતયો રુદારં સ્ફુરત્પ્રભામણ્ડલયોઃ સમન્તાત્ ।
કર્ણસ્થિતાભ્યાં શશિભાસ્કરાભ્યામુપાસિતં કુણ્ડલયોશ્છલેન ॥ ૧૨.૧૩॥

સ્વબદ્ધયા કણ્ઠિકયેવ નીલમાણિક્યમય્યા કુતુકેન ગૌર્યાઃ ।
નીલસ્ય કણ્ઠસ્ય પરિસ્ફુરન્ત્યા કાન્ત્યા મહત્યા સુવિરાજમાનમ્ ॥ ૧૨.૧૪॥
કાલાર્દિતાનાં   ત્રિદશાસુરાણાં ચિતારજોભિઃ પરિપાણ્ડુરઙ્ગમ્  ।
મહન્મહેભાજિનમુદ્ગતાભ્રપ્રાલેયશૈલશ્રિયમુદ્વહન્તમ્ ॥ ૧૨.૧૫॥
પાણિસ્થિતબ્રહ્મકપાલપાત્રં વૈકુણ્ઠભાજાપિ નિષેધ્યમાણામ્ ।
નરાસ્થિખણ્ડાભરણં રણાન્તમૂલં ત્રિશૂલં કલયન્તમુચ્ચૈઃ ॥ ૧૨.૧૬॥
પુરાતનીં  બ્રહ્મકપાલમાલાં કણ્ઠે વહન્તં પુનરાશ્વસન્તીમ્ ।
ઉદ્ગીતવેદાં મુકુટેન્દુવર્ષત્સુધા ભરૌઘાપ્લવલબ્ધસંજ્ઞામ્ ॥ ૧૨.૧૭॥
સલીલમઙ્કસ્થિતયા ગિરીન્દ્રપુત્ર્યા નવાષ્ટાપદવલ્લિભાસા ।
વિરાજમાનં શરદભ્રખણ્ડં પરિસ્ફુરન્ત્યાચિરરોચિષેવ ॥ ૧૨.૧૮॥
દૃપ્તાઽન્ધકપ્રાણહરં પિનાકં મહાસુરસ્ત્રીવિધવત્વહેતુમ્ ।
કરેણ ગૃહ્ણાન્તમગૃહ્યમન્યૈઃ પુરાસ્મરપ્લોષણકેલિકારમ્ ॥ ૧૨.૧૯॥
ભદ્રાસનં કાઞ્ચનપાદપીઠં મહાર્હમાણિક્યવિભઙ્ગિચિત્રમ્  ।
અધિષ્ઠિતં ચન્દ્રમરીચિગૌરૈરુદ્વીજ્યમાનં ચમરૈર્ગણાભ્યામ્ ॥ ૧૨.૨૦॥
શસ્ત્રાસ્ત્રવિદ્યાભ્યસનૈકસક્તે સવિસ્મયૈરેત્ય ગણૈઃ સુદૃષ્ટે ।
નીરાજ્યમાને સ્ફટિકાચલેન સાનન્દનિર્દિષ્ટદૃશં   કુમારે ॥ ૧૨.૨૧॥
તથાવિધં શૈલસુતાધિનાથં પુલોમપુત્રીદયિતો નિરીક્ષ્ય ।
આસીત્ક્ષણં ક્ષોભપરો નુ કસ્ય મનો ન હિ ક્ષુભ્યતિ ધામધામ્નિ ॥ ૧૨.૨૨॥
વિકરસ્વરાભ્ભોજવનશ્રિયા તં દૃશં સહસ્રેણ નિરીક્ષમાણઃ ।
રોમાલિભિઃ સ્વર્ગપતિર્બભાસે પુષ્પોત્કરાકીર્ણ ઇવામ્રશાખી ॥ ૧૨.૨૩॥
દૃષ્ટ્વા સહસ્રેણ દૃશાં મહેશમભૂત્કૃતાર્થોઽતિતરાં મહેન્દ્રઃ ।
સર્વાઙ્ગજાતં  તદથો વિરુપમિવ પ્રિયાકોપકરં વિવેદ ॥ ૧૨.૨૪॥
તતઃ કુમારં કનકાદ્રિસારં પુરન્દરઃ પ્રેક્ષ્ય ધૃતાસ્ત્રશસ્ત્રમ્ ।
મહેશ્વરોપાન્તિકવર્તમાનં શત્રોર્જયાશાં મનસા બબન્ધ ॥ ૧૨.૨૫॥
શ્રીનીલકણ્ઠ દ્યુપતિઃ પુરોઽસ્તિ ત્વયિ પ્રણામાવસરં પ્રતીચ્છન્ ।
સહસ્રનેત્રેઽત્ર ભવ ત્રિનેત્ર દૃષ્ટ્યા પ્રસાદ પ્રગુણો મહેશ ॥ ૧૨.૨૬॥
ઇતિ પ્રબદ્ધાઞ્જલિરેત્ય નન્દી નિધાય કક્ષામભિઃ હેમ નેત્રમ્ ।

પ્રસાદપાત્રં પુરતો ભવિષ્ણુરથ સ્મરારાતિમુવાચ વાચમ્ ॥ ૧૨.૨૭॥
પુરા સુરેન્દ્રં સુરસઙ્ઘસેવ્યં  ત્રિલોકસેવ્યસ્ત્રિપુરાસુરારિઃ ।
પ્રીત્યા સુધાસારનિધારિણેવ તતોઽનુજગ્રાહ વિલોકનેન ॥ ૧૨.૨૮॥
કિરીટકોટિચ્યુતપારિજાત પુષ્પોત્કરેણાનમિતેન મૂર્ધ્ના ।
સ્વર્ગૈકવન્દ્યો જગદેકવન્દ્યં તં દેવદેવં પ્રણનામ દેવઃ ॥ ૧૨.૨૯॥
અનેકલોકૈકનમસ્ક્રિયાર્હં મહેશ્વરં તં ત્રિદશેશ્વરઃ સ ।
ભક્ત્યા નમસ્કૃત્ય કૃતાર્થતાયાઃ પાત્રં પવિત્રં પરમં બભૂવ ॥ ૧૨.૩૦॥
સુભક્તિભાજામધિ પાદપીઠં પ્રાન્તક્ષિતિં  નમ્રતરૈઃ શિરોભિઃ ।
તતઃ પ્રણેમુઃ પુરતો ગણાનાં ગણાઃ સુરાણાં ક્રમતઃ પુરારિમ્ ॥ ૧૨.૩૧॥
ગણોપનીતે પ્રભુણોપદિષ્ટઃ શુભાસને હેમમયે પુરસ્તાત્ ।
પ્રાપોપવિશ્ય પ્રમુદં સુરેન્દ્રઃ પ્રભુપ્રસાદો હિ મુદે ન કસ્ય ॥ ૧૨.૩૨॥
ક્રમેણ ચાન્યેઽપિ વિલોકનેન સમ્ભાવિતાઃ સસ્મિતમીશ્વરેણ ।
ઉપાવિશંસ્તોષવિશેષમાપ્તા દૃગ્ગોચરે તસ્ય સુરાઃ સમગ્રાઃ ॥ ૧૨.૩૩॥
અથાહ દેવો બલવૈરિમુખ્યાન્ ગીર્વાણવર્ગાન્કરુણાર્દ્રચેતાઃ ।
કૃતાઞ્જલીકાન્સુરાભિસૂતાન્ધ્વસ્તશ્રિયઃ શ્રાન્તમુખાનવેક્ષ્ય ॥ ૧૨.૩૪॥
અહો બતાનન્તપરાક્રમાણાં દિવૌકસો વીરવરાયુધાનામ્ ।
હિમોદબિન્દુગ્લપિતસ્ય કિં  યઃ પદ્મસ્ય દૈન્યં દધતે મુખાનિ ॥ ૧૨.૩૫॥
સ્વર્ગૌકસઃ સ્વર્ગપરિચ્યુતાઃ કિં  સ્વપુણ્યરાશૌ સુમહત્તમેઽપિ ।
ચિહ્નં ચિરોઢં ન તુ યૂયમેતે નિજાધિપત્યસ્ય પરિત્યજધ્વમ્ ॥ ૧૨.૩૬॥
દિવૌકસો દેવગૃહં વિહાય મનુષ્યસાધારણતામવાપ્તાઃ ।
યૂયં કુતઃ કારણતશ્ચરધ્વં મહીતલે માનભૃતો મહાન્તઃ ॥ ૧૨.૩૭॥
અનન્યસાધારણસિદ્ધમુચ્ચૈસ્તદ્દૈવતં ધામ નિકામરમ્યમ્ ।
કસ્માદ કસ્માન્નિરગાદ્ભવદ્ભ્યશ્ચિરાર્જિતં   પુણ્યમિવા પચારાત્ ॥ ૧૨.૩૮॥
દિવૌકસો વો હૃદયસ્ય કસ્માત્તયાવિધં ધૈર્યમહાર્યમાર્યાઃ ।
અગાદગાધસ્ય જલાશયસ્ય ગ્રીષ્માતિતાપાદિવશાદિવામ્ભઃ ॥ ૧૨.૩૯॥
સુરાઃ સુરાધીશપુરઃસરાણાં સમીયુષાં વઃ સમમાતુરાણામ્ ।
તદ્બ્રૂત લોકત્રયજિત્વરાત્કિં  મહાસુરાત્તારકતો વિરુદ્ધમ્ ॥ ૧૨.૪૦॥

પરાભવં તસ્ય મહાસુરસ્ય નિષેદ્ધુમેકોઽહમલમ્ભવિષ્ણુઃ ।
દાવાનલપ્લોષવિપત્તિમન્યો મહામ્બુદાત્કિં  હરતે વનાનામ્ ॥ ૧૨.૪૧॥
ઇતીરિતે મન્મથમર્દનેન સુરાઃ સુરેન્દ્રપ્રમુખા મુખેષુ ।
સાન્દ્રપ્રમોદાશ્રુતરઙ્ગિતેષુ  દધુઃ શ્રિયં સત્વરમાશ્વસન્તઃ ॥ ૧૨.૪૨॥
તતો ગિરીશસ્ય ગિરાં વિરામે જગાદ લબ્ધેઽવસરે સુરેન્દ્રઃ ।
ભવન્તિ વાચોઽવસરે પ્રયુક્તા ધ્રુવં ફલાવિષ્ટમહોદયાય ॥ ૧૨.૪૩॥
જ્ઞાનપ્રદીપેન તમોપહેનાવિનશ્વરેણાસ્ખલિતપ્રભેણ ।
ભૂતં ભવદ્ભાવિ ચ યચ્ચ કિઞ્ચિત્સર્વજ્ઞ સર્વં તવ ગોચરં તત્ ॥ ૧૨.૪૪॥
દુર્વારદોરુદ્યમદુઃસહેન યત્તારકેણામરઘસ્મરેણ ।
તદીશતામાપ્તવતા નિરસ્તા વયં દિવોઽમી વદ કિં  ન વેત્સિ ॥ ૧૨.૪૫॥
વિધેરમોઘં સ વરપ્રસાદમાસાદ્ય સદ્યસ્ત્રિજગજ્જિગીષુઃ ।
સુરાનશેષાનહકપ્રમુખ્યાન્દોર્દણ્ડચણ્ડો મનુતે તૃણાય ॥ ૧૨.૪૬॥
સ્તુત્યા પુરાસ્માભિરુપાસિતેન પિતામહેનેતિ નિરુપિતં નઃ ।
સેનાપતિઃ સંયતિ દૈત્યમેતં પુરઃ સ્મરારાતિસુતો નિહન્તિ ॥ ૧૨.૪૭॥
અહો તતોઽનન્તરમદ્યયાવ ત્સુદુઃસહાં તસ્ય પરાભવાર્તિમ્   ।
વિષેહિરે હન્ત હૃદન્તશલ્યમાજ્ઞાનિવેશં ત્રિદિવૌકસૌઽમી ॥ ૧૨.૪૮॥
નિદાઘધામક્લમવિક્લવાનાં નવીનમમ્ભોદમિવૌષધીનામ્ ।
સુનન્દનં નન્દનમાત્મનો નઃ સેનાન્યમેતં સ્વયમાદિશ ત્વમ્ ॥ ૧૨.૪૯॥
ત્રૈલોક્યલક્ષ્મીહૃદયૈકશલ્યં સમૂલમુત્ખાય મહાસુરં તમ્ ।
અસ્માકમેષાં પુરતો ભવન્સ દુઃખાપહારં યુધિ યો વિધત્તે ॥ ૧૨.૫૦॥
મહાહવે નાથ તવાસ્ય સૂનોઃ શસ્ત્રૈઃ શિતૈઃ કૃત્તશિરોધરાણામ્ ।
મહાસુરાણાં રમણીવિલોપૈર્દિશો   દશૈતા મુખરીભવન્તુ ॥ ૧૨.૫૧॥
મહારણક્ષોણિપશૂપહારીકૃતેઽસુરે તત્ર તવાત્મજેન ।
બન્દિસ્થિતાનાં સુદૃશાં કરોતુ વેણિપ્રમોક્ષં સુરલોક એષઃ ॥ ૧૨.૫૨॥
ઇત્થં સુરેન્દ્રે વદતિ સ્મરારિઃ સુરારિદુશ્ચેષ્ટિતજાતરોષઃ ।
કૃતાનુકમ્પસ્ત્રિદશેષુ તેષુ ભૂયોઽપિ ભૂતાધિપતિર્બભાષે ॥ ૧૨.૫૩॥
અહો અહો દેવગણાઃ સુરેન્દ્રમુખ્યાઃ શ‍ૃણુધ્વં વચનં મમૈતે ।
વિચેષ્ટતે શઙ્કર એષ દેવઃ કાર્યાય સજ્જો ભવતાં સુતાદ્યૈઃ ॥ ૧૨.૫૪॥

પુરા મયાકારિ ગિરીન્દ્રપુત્ર્યાઃ પ્રતિગ્રહોઽયં નિયતાત્મનાપિ ।
તત્રૈષ હેતુઃ ખલુ તદ્ભવેન વીરેણ યદ્વધ્યત એષ શત્રુઃ ॥ ૧૨.૫૫॥
અત્રોપપન્નં તદમી નિયુજ્ય કુમારમેનં પૃતનાપતિત્વે ।
નિઘ્નન્તુ શત્રું સુરલોકમેષ ભુનક્તુ ભૂયોઽપિ સુરૈઃ સહેન્દ્રઃ ॥ ૧૨.૫૬॥
ઇત્યુદીર્ય ભગવાંસ્તમાત્મજં ઘોરસઙ્ગરમહોત્સવોત્સુકમ્  ।
નન્દનં હિ જહિ દેવવિદ્વિષં સંયતીતિ નિજગાદ શઙ્કરઃ ॥ ૧૨.૫૭॥
શાસનં પશુપતેઃ સ કુમાર સ્વીચકાર શિરસાવનતેન ।
સર્વથૈવ પિતૃભક્તિરતાનામેષ એવ પરમઃ ખલુ ધર્મઃ ॥ ૧૨.૫૮॥
અસુરયુદ્ધવિધૌ વિબુધેશ્વરે પશુપતૌ વદતીતિ તવાત્મજમ્ ।
ગિરીજયા મુમુદે સુતવિક્રમે સતિ ન નન્દતિ કા ખલુ વીરસૂઃ ॥ ૧૨.૫૯॥
સુરપરિવૃઢઃ પ્રૌઢં વીરં કુમારમુમાપતે-
ર્બલવદમરારાતિસ્ત્રીણાં દૃગઞ્જનભઞ્જનમ્ ।
જગદભયદં સદ્યઃ પ્રાપ્ય પ્રમોદપરોઽભવદ્-
ધ્રુવમભિમતે પૂર્ણે કો વા મુદા ન હિ માદ્યતિ ॥ ૧૨.૬૦॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
કુમારસૈનાપત્યવર્ણનં નામ દ્વાદશઃ સર્ગઃ સમ્પૂર્ણઃ ॥ ૧૨॥

સર્ગઃ ૧૩ - કુમારસૈનાપત્યાભિષેકઃ
પ્રસ્થાનકાલોચિતચારુવેષઃ સ સ્વર્ગિવર્ગૈરનુગમ્યમાનઃ   ।
તતઃ કુમારઃ શિરસા નતેન ત્રૈલોક્યભર્તુઃ પ્રણનામ પાદૌ ॥ ૧૩.૧॥
જહીન્દ્રશત્રું સમરેઽમરેશપદં સ્થિરત્વં નય વીર વત્સ ।
ઇત્યાશિષા તં પ્રણમન્તમીશો મૂર્ધન્યુપાઘ્રાય મુદાભ્યનન્દત્ ॥ ૧૩.૨॥
પ્રહ્વીભવન્નમ્રતરેણ મૂર્ધ્ના નમશ્ચકારાઙ્ઘ્રિયુગં  સ્વમાતુઃ ।
તસ્યાઃ પ્રમોદાશ્રુપયઃ પ્રવૃષ્ટિસ્તસ્યાભવદ્વીરવરાભિષેકઃ ॥ ૧૩.૩॥
તમઙ્કમારોપ્ય સુતા હિમાદ્રેરાશ્લિષ્ય ગાઢં સુતવત્સલા સા ।
શિરસ્યુપાઘ્રાય જગાદ શત્રું જિત્વા કૃતાર્થીકુરુ વીરસૂં મામ્ ॥ ૧૩.૪॥
ઉદ્દામ દૈત્યેશવિપત્તિહેતુઃ શ્રદ્ધાલુચેતાઃ સમરોત્સવસ્ય ।

આપૃચ્છ્ય ભક્ત્યા ગિરિજાગિરીશૌ તતઃ પ્રતસ્થેઽભિદિવં કુમારઃ ॥ ૧૩.૫॥
દેવં મહેશં ગિરીજાં ચ દેવીં  તતઃ પ્રણમ્ય ત્રિદિવૌકસોઽપિ ।
પ્રદક્ષિણીકૃત્ય ચ નાકનાથપૂર્વાઃ સમસ્તાસ્તમથાનુજગ્મુઃ ॥ ૧૩.૬॥
અથ વ્રજદ્ભિસ્ત્રિદશૈ રશેષૈઃ સ્ફુરત્પ્રભા ભાસુરમણ્ડલૈસ્તૈઃ ।
નભો બભાસે પરિતો વિકીર્ણં દિવાપિ નક્ષત્રગણૈરિવોગ્રૈઃ ॥ ૧૩.૭॥
રરાજ તેષાં વ્રજતાં સુરાણાં મધ્યે કુમારોઽધિકકાન્તિકાન્તઃ ।
નક્ષત્રતારાગ્રહમણ્ડલાનામિવ ત્રિયામારમણો નભોન્તે ॥ ૧૩.૮॥
ગિરીશગૌરીતનયેન સાર્ધં પુલોમપુત્રીદયિતાદયસ્તે ।
ઉત્તીર્ય નક્ષત્રપથં મુહૂર્તાત્પ્રપેદિરે લોક મથાત્મનીનમ્ ॥ ૧૩.૯॥
તે સ્વર્ગલોકં ચિરકાલદૃષ્ટં મહાસુરત્રાસવશંવદત્વાત્ ।
સદ્યઃ પ્રવેષ્ટું ન વિષેહિરે તં ક્ષણં વ્યલમ્બન્ત સુરાઃ સમગ્રાઃ ॥ ૧૩.૧૦॥
પુરો ભવ ત્વં, ન પુરો ભવામિ, નાહં પુરોગોઽસ્મિ, પુરઃ સરસ્ત્વમ્ ।
ઇત્થં સુરાસ્તત્ક્ષણમેવ ભીતાઃ સ્વર્ગં પ્રવેષ્ટું કલહં વિતેનુઃ ॥ ૧૩.૧૧॥
સુરાલયાલોકનકૌતુકેન મુદા શુચિસ્મેરવિલોચનાસ્તે ।
દધુઃ કુમારસ્ય મુખારવિન્દે દૃષ્ટિં  દ્વિષત્સાધ્વસ કાતરાન્તામ્ ॥ ૧૩.૧૨॥
સહેલહાસચ્છુરિતાનનેન્દુસ્તતઃ  કુમારઃ પુરતો ભવિષ્ણુઃ ।
સ તારકાપાતમપેક્ષમાણો રણપ્રવીરો હિ સુરાનવોચત્ ॥ ૧૩.૧૩॥
ભીત્યાલમદ્ય ત્રિદિવૌકસોઽમી સ્વર્ગં ભવન્તઃ પ્રવિશન્તુ સદ્યઃ ।
અત્રૈવ મે દૃક્પથમેતુ શત્રુર્મહાસુરો વઃ ખલુ દૃષ્ટપૂર્વઃ ॥ ૧૩.૧૪॥
સ્વર્લોકલક્ષ્મીકચકર્ષણાય દોર્મણ્ડલં વલ્ગતિ યસ્ય ચણ્ડમ્ ।
ઇહૈવ તચ્છોણિતપાનકેલિમહ્નાય કુર્વન્તુ શરા મમૈતે ॥ ૧૩.૧૫॥
શક્તિર્મમાસાવહતપ્રચારા પ્રભાવસારા સુમહઃપ્રસારા ।
સ્વર્લોકલક્ષ્મ્યા વિપદાવહારેઃ શિરો હરન્તી દિશન્તાન્મુદં વઃ ॥ ૧૩.૧૬॥
ઇત્યન્ધકારાતિસુતસ્ય દૈત્યવધાય યુદ્ધોત્સુકમાનસસ્ય ।
સર્વં શુચિસ્મેરમુખારવિન્દં ગીર્વાણવૃન્દં વચસા નનન્દ ॥ ૧૩.૧૭॥
સાન્દ્રપ્રમોદાત્પુલકોપગૂઢઃ સર્વાઙ્ગસમ્ફુલ્લસહસ્ત્રનેત્રઃ  ।
તસ્યોત્તરીયેણ નિજામ્બરેણ નિરુઞ્છનચારુ ચકાર શક્રઃ ॥ ૧૩.૧૮॥

kumArasambhavam.pdf 71



કુમારસમ્ભવમ્

ઘનપ્રમોદાશ્રુતરઙ્ગિતાક્ષૈર્મુખૈશ્ચતુર્ભિઃ    પ્રચુરપ્રસાદૈઃ ।
અથો અચુમ્બદ્વિધિરાદિવૃદ્ધઃ ષડાનનં ષટ્સુ શિરઃસુ ચિત્રમ્ ॥ ૧૩.૧૯॥
તં સાધુ સાધ્વિત્યભિતઃ પ્રશસ્ય મુદા કુમારં ત્રિપુરાસુરારેઃ ।
આનન્દયન્વીર ! જયેતિ વાચા ગન્ધર્વવિદ્યાધરસિદ્ધસઙ્ઘાઃ  ॥ ૧૩.૨૦॥
દિવ્યર્ષયઃ શત્રુવિજેષ્યમાણં તમભ્યનન્દન્કિલ નારદાદ્યાઃ ।
નિરુઞ્છનં ચક્રુરથોત્તરીયૈશ્ચામીકરીયૈર્નિજવલ્કલૈશ્ચ   ॥ ૧૩.૨૧॥
તતઃ સુરાઃ શક્તિધરસ્ય તસ્યાવષ્ટમ્ભતઃ સાધ્વસમુત્સૃજન્તઃ ।
ઉત્સેહિરે સ્વર્ગમનન્તશક્તે ર્ગન્તું વનં યૂથપતેરિવેભાઃ ॥ ૧૩.૨૨॥
અથાભિપૃષ્ઠં ગિરિજાસુતસ્ય પુરન્દરારાતિવધં ચિકીર્ષોઃ ।
સુરા નિરીયુસ્ત્રિપુરં દિધક્ષોરિવ સ્મરારેઃ પ્રમથઃ સમન્તાત્ ॥ ૧૩.૨૩॥
સુરાઙ્ગનાનાં  જલકેલિભાજાં પ્રક્ષાલિતૈઃ સન્તતમઙ્ગરાગૈઃ  ।
પ્રપેદિરે પિઞ્જરવારિપૂરાં સ્વર્ગૌકસઃ સ્વર્ગધુનીં  પુરસ્તાત્ ॥ ૧૩.૨૪॥
દિગ્દન્તિનાં વારિવિહારભાજાં કરાહતૈર્ભીમતરૈસ્તરઙ્ગૈઃ  ।
આપ્લાવયન્તીં  મુહુરાલબાલશ્રેણિં   તરૂણાં નિજતીરજાનામ્ ॥ ૧૩.૨૫॥
લીલારસાભિઃ સુરકન્યકાભિ ર્હિરણ્મયીભિઃ   સિકતાભિરુચ્ચૈઃ ।
માણિક્યગર્ભાભિરુપાહિતાભિઃ પ્રકીર્ણતીરાં વરવેદિકાભિઃ ॥ ૧૩.૨૬॥
સૌરભ્યલુબ્ધભ્રમરોપગીતૈર્હિરણ્યહંસાવલિકેલિલોલૈઃ   ।
ચામીકરીયૈઃ કમલૈર્વિનિદ્રૈશ્ચ્યુતૈઃ   પરાગૈઃ પરિપિઙ્ગતોયામ્  ॥ ૧૩.૨૭॥
કુતૂહલાત્પ્રષ્ટુમુપાગતાભિ સ્તીરસ્થિતાભિઃ સુરસુન્દરીભિઃ ।
અભ્યૂર્મિરાજિપ્રતિબિમ્બિતાભિર્મુદં   દિશન્તીં  વ્રજતાં જનાનામ્ ॥ ૧૩.૨૮॥
નનન્દ સદ્યશ્ચિરકાલદૃષ્ટાં વિલોક્ય શક્રઃ સુરદીર્ઘિકાં   તામ્ ।
અદર્શયત્સાદરમદ્રિપુત્રીમહેશપુત્રાય તતઃ પુરોગઃ ॥ ૧૩.૨૯॥
સ કાર્ત્તિકેયઃ   પુરતઃ પરીતઃ સુરૈ સમસ્તૈઃ સુરનિમ્નગાં તામ્ ।
અપૂર્વદૃષ્ટામવલોકમાનઃ સવિસ્મયઃ સ્મેરવિલોચનોઽભૂત્ ॥ ૧૩.૩૦॥
ઉપેત્ય તાં તત્ર કિરીટકોટિન્યસ્તાઞ્જલિર્ભક્તિપરઃ કુમારઃ ।
ગીર્વાણવૃન્દૈઃ પ્રણુતાં પ્રણુત્ય નમ્રેણ મૂર્ધ્ના મુદિતો વવન્દે ॥ ૧૩.૩૧॥
પ્રણર્તિતસ્મેરસરોજરાજિઃ   પુરઃ પરીરમ્ભમિલન્મહોર્મિઃ   ।
કપોલપાલિશ્રમવારિહારી ભેજે ગુહં તં સરિતઃ સમીરઃ ॥ ૧૩.૩૨॥

તતો વ્રજન્નન્દનનામધેયં લીલાવનં જમ્ભજિતઃ પુરસ્તાત્ ।
વિભિન્નભગ્નોદ્ધૃતશાલસઙ્ઘં  પ્રેક્ષાઞ્ચકાર સ્મરશત્રુસૂનુઃ ॥ ૧૩.૩૩॥
સુરદ્વિષોપપ્લુતમેવમેતદ્વનં બલસ્ય દ્વિષતો ગતશ્રિ ।
ઇત્થં વિચિન્ત્યારુણલોચનોઽભૂદ્ ભ્રુભઙ્ગદુષ્પ્રેક્ષ્યમુખઃ  સ કોપાત્ ॥ ૧૩.૩૪॥
નિર્લૂનલીલોપવનામપશ્યદ્દુઃસઞ્ચરીભૂતવિમાનમાર્ગામ્  ।
વિધ્વસ્તસૌધપ્રચયાં કુમારો વિશ્વૈકસારામમરાવતીં  સઃ ॥ ૧૩.૩૫॥
ગતશ્રિયં વૈરિવરાભિભૂતાં દશાં સુદીનામભિતો દધાનામ્ ।
નારીમવીરામિવ તામવેક્ષ્ય સ વાઢમન્તઃ કરુણાપરોઽભૂત્ ॥ ૧૩.૩૬॥
દુશ્ચેષ્ટિતે દેવરિપૌ સરોષસ્તસ્યાવિષણ્ણઃ સમરાય ચોત્કઃ ।
તથાવિધાં તાં સ વિવેશ પશ્યન્સુરૈઃ સુરાધીશ્વરરાજધાનીમ્ ॥ ૧૩.૩૭॥
દૈતેયદન્ત્યાવલિદન્તઘાતૈઃ ક્ષુણ્ણાન્તરાઃ સ્ફાટિકહર્મ્યપઙ્ક્તીઃ ।
મહાહિનિર્મોકપિનદ્ધજાલાઃ સ વીક્ષ્ય તસ્યાં વિષસાદ સદ્યઃ ॥ ૧૩.૩૮॥
ઉત્કીર્ણચામીકરપઙ્કજાનાં દિગ્દન્તિદાનદ્રવદૂષિતાનામ્ ।
હિરણ્યહંસવ્રજવર્જિતાનાં   વિદીર્ણવૈઢૂર્યમહાશિલાનામ્ ॥ ૧૩.૩૯॥
આવિર્ભવદ્વાલતૃણાઞ્ચિતાનાં તદીયલીલાગૃહદીર્ઘિકાણામ્   ।
સ દુર્દશાં વીક્ષ્ય વિરોધિજાતાં વિષાદવૈલક્ષ્યભરં બભાર ॥ ૧૩.૪૦॥
તદ્દન્તિદન્તક્ષતહેમભિત્તિ સુતન્તુજાલાકુલરત્નજાલામ્ ।
નિન્યે સુરેન્દ્રેણ પુરોગતેન સ વૈજયન્તાભિધમાત્મસૌધમ્ ॥ ૧૩.૪૧॥
નિર્દિષ્ટવર્ત્મા   બિવુધેશ્વરેણ સુરૈઃ સમગ્રૈરનુગમ્યમાનઃ ।
સ પ્રાવિશત્તં વિવિધાશ્મરશ્મિચ્છિન્નેન સોપાનપથેન સૌધમ્ ॥ ૧૩.૪૨॥
નિસર્ગકલ્પદ્રુમતોરણં તં સ પારિજાતપ્રસવસ્રગાઢ્યમ્ ।
દિવ્યૈઃ કૃતસ્વસ્ત્યયનં મુનીન્દ્રૈરન્તઃપ્રવિષ્ટપ્રમદં પ્રપેદે ॥ ૧૩.૪૩॥
પાદૌ મહર્ષેઃ કિલ કશ્યપસ્ય કુલાદિવૃદ્ધસ્ય સુરાસુરાણામ્ ।
પ્રદક્ષિણીકૃત્ય કૃતાઞ્જલિઃ સન્ષઙ્ભિઃ  શિરોભિઃ સ નતૈર્વવન્દે ॥ ૧૩.૪૪॥
સ દેવમાતુર્જગદેકવન્દ્યૌ પાદૌ તથૈવ પ્રણનામ કામમ્ ।
મુનેઃ કલત્રસ્ય ચ તસ્ય ભક્ત્યા પ્રહ્વીભવઞ્શૈલસુતાતનૂજઃ ॥ ૧૩.૪૫॥
સ કશ્યપઃ સા જનની સુરાણાં તમેધયામાસતુરાશિષા દ્વૌ ।

તયા યયા નૈકજગજ્જિગીષું જેતા મૃધે તારકમુગ્રવીર્યમ્ ॥ ૧૩.૪૬॥
સ્વદર્શનાર્થં સમુપેયુષીણાં સુદેવતાનામદિતિશ્રિતાનામ્ ।
પાદૌ વવન્દે પતિદેવતાસ્તમાશીર્વચોભિઃ પુનરભ્યનન્દન્ ॥ ૧૩.૪૭॥
પુલોમપુત્રીં  વિબુધાધિભર્તુસ્તતઃ શચીં  નામ કલત્રમેષઃ ।
નમશ્ચકાર સ્મરશત્રુસૂનુસ્તમાશિષા સા સમુપાચરચ્ચ ॥ ૧૩.૪૮॥
અથાદિતીન્દ્રપ્રમદાઃ સમેતાસ્તા માતરઃ સપ્ત ઘનપ્રમોદાઃ ।
ઉપેત્ય ભક્ત્યા નમતે મહેશપુત્રાય તસ્મૈ દદુરાશિષઃ પ્રાક્ ॥ ૧૩.૪૯॥
સમેત્ય સર્વેઽપિ મુદં દધાના મહેન્દ્રમુખ્યાસ્ત્રિદિવૌકસોઽથ ।
આનન્દકલ્લોલિતમાનસં તં સમભ્યષિઞ્ચન્પૃતનાધિપત્યે ॥ ૧૩.૫૦॥
સકલવિબુધલોકઃ સ્રસ્તનિઃશેષશોકઃ
કૃતરિપુવિજયાશઃ પ્રાપ્તયુદ્ધાવકાશઃ ।
અજનિ હરસુતેનાનન્તવીર્યેણ તેના-
ખિલવિબુધચમૂનાં પ્રાપ્ય લક્ષ્મીમનૂનામ્ ॥ ૧૩.૫૧॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
કુમારસૈનાપત્યાભિષેકો નામ ત્રયોદશઃ સર્ગઃ સમ્પૂર્ણઃ ॥ ૧૩॥

સર્ગઃ ૧૪ - દેવસેનાપ્રયાણં
રણોત્સુકેનાન્ધકશત્રુસૂનુના સમં પ્રયુક્તૈસ્ત્રિદશૈર્જિગીષુણા   ।
મહાસુરં તારકસંજ્ઞકં દ્વિષં પ્રસહ્ય હન્તું સમનહ્યત દ્રુતમ્ ॥ ૧૪.૧॥
સ દુર્નિવારં   મનસોઽતિવેગિનં જયશ્રિયઃ સન્નયનં સુદુઃસહમ્ ।
વિજિત્વરં નામ તદા મહારથં ધનુર્ધરઃ શક્તિધરોઽધ્યરોહયત્ ॥ ૧૪.૨॥
સુરાલયશ્રીવિપદાં નિવારણં સુરારિસમ્પત્પરિતાપકારણમ્ ।
કેનાપિ દધ્રેઽસ્ય વિરોધિદારણં સુચારુ ચામીકરઘર્મવારણમ્ ॥ ૧૪.૩॥
શરચ્ચરચ્ચન્દ્રમરીચિપાણ્ડુરૈઃ સંવીજ્યમાનો વરચારુચામરૈઃ ।
પુરઃસરૈઃ કિન્નરસિદ્ધચારણૈ રણેચ્છુરસ્તૂયત  વાગ્ભિરુલ્બણૈઃ ॥ ૧૪.૪॥
પ્રયાણકાલોચિતચારુવેષભૃદ્વજ્રં વહન્પર્વતપક્ષદારણમ્ ।
ઐરાવતં સ્ફાટિકશૈલસોદરં તતોઽધિરુહ્ય દ્યુપતિસ્તમન્વગાત્ ॥ ૧૪.૫॥
તમન્વગચ્છદ્ ગિરિશ્રૃઙ્ગસોદરં  મદોદ્ધતં મેષમધિષ્ઠિતઃ શિખી ।

વિરોધિવિદ્વેષરુષાધિકં જ્વલન્મહો મહીયસ્તરમાયુધં દધત્ ॥ ૧૪.૬॥
અથેન્દ્રનીલાચલચણ્ડવિગ્રહં વિષાણવિધ્વસ્તમહાપયોધરમ્ ।
અધિષ્ઠિતઃ કાસરમુદ્ધરં મુદા વૈરસ્વતો દણ્ડધરસ્તમન્વગાત્ ॥ ૧૪.૭॥
મદોદ્ધતં પ્રેતમથાધિરુઢવાંસ્તમન્ધકદ્વેષિતનૂજમન્વગાત્ ।
મહાસુરદ્વેષવિશેષભીષણઃ સુરોષણશ્ચણ્ડરણાય નૈરૃતઃ ॥ ૧૪.૮॥
નવોદ્યદમ્ભોધરઘોરદર્શને યુદ્ધાય રુઢો મકરે મહત્તરે ।
દુર્વારપાશો વરુણો રણોલ્બણસ્તમન્વિયાય ત્રિપુરાન્તકાત્મજમ્ ॥ ૧૪.૯॥
દિગમ્બરાધિક્રમણોલ્બણં ક્ષણાન્મૃગં મહીયાંસમરુદ્ધવિક્રમમ્ ।
અધિષ્ઠિતઃ સઙ્ગરકેલિલાલસો  મરુન્મહેશાત્મજમન્વગાદ્ દ્રુતમ્ ॥ ૧૪.૧૦॥
વિરોધિનાં શોણિતપારણૈષિણીં  ગદામનૂનાં નરવાહનો વહન્ ।
મહાહવામ્ભોધિ વિગાહનોદ્ધતં યિયાસુ મન્વાગમદીશનન્દનમ્ ॥ ૧૪.૧૧॥
મહાહિનિર્બદ્ધજટાકલાપિનો જ્વલત્ત્રિશૂલપ્રબલાયુધા યુધે ।
રુદ્રાસ્તુષારાદ્રિસખં મહાવૃષં તતોઽધિરુઢાસ્તમયુઃ ઇઉનાકિનઃ ॥ ૧૪.૧૨॥
અન્યેઽપિ સન્નહ્ય મદારણોત્સવશ્રદ્ધાલવઃ સ્વર્ગિગણાસ્તમન્વયુઃ   ।
સ્વવાહનાનિ પ્રબલાન્યધિષ્ઠિતાઃ પ્રમોદવિસ્મેરમુખામ્બુજશ્રિયઃ ॥ ૧૪.૧૩॥
ઉદ્દણ્ડહેમધ્વજદણ્ડસઙ્કુલાશ્ચઞ્ચદ્વિચિત્રાતપવારણોજ્જ્વલાઃ ।
ચલદ્ધનસ્યન્દનઘોષભીષણાઃ કરીન્દ્રઘણ્ટારવચણ્ડચીત્કૃતાઃ ॥ ૧૪.૧૪॥
સ્ફુરદ્વિચિત્રાયુધકાન્તિમણ્ડલૈરુદ્દ્યોતિતાશાવલયામ્બરાન્તરાઃ  ।
દિવૌકસાં સોઽનુવહન્મહાચમૂઃ પિનાકપાણેસ્તનયસ્તતો યયૌ ॥ ૧૪.૧૫॥
કોલાહલેનોચ્ચલતાં દિવૌકસાં મહાચમૂનાં ગુરુભિર્ધ્વજવ્રજૈઃ ।
ઘનૈર્નિરુચ્છ્વાસમભૂદનન્તરં    દિઙ્મણ્ડલં વ્યોમતલં મહીતલમ્ ॥ ૧૪.૧૬॥
સુરારિલક્ષ્મીપરિકમ્પહેતવો દિક્ચક્રવાલપ્રતિનાદમેદુરાઃ ।
નભોન્તકુક્ષિમ્ભરયો  ઘનાઃ સ્વના નિહન્યમાનૈઃ પટહૈર્વિતેનિરે   ॥ ૧૪.૧૭॥
પ્રમથ્યમાનામ્બુધિગર્જતર્જનૈઃ સુરારિનારીગણગર્ભપાતનૈઃ ।
નભશ્ચમૂધૂલિકુલૈરિવાકુલં રરાસ ગાઢં પટહપ્રતિસ્વનૈઃ ॥ ૧૪.૧૮॥
ક્ષુણ્ણં રથૈર્વાજિભિરાહતં ખુરૈઃ કરીન્દ્રકર્ણૈઃ પરિતઃ પ્રસારિતમ્ ।
ધૂતં ધ્વજૈઃ કાઞ્ચનશૈલજં રજો વાતૈર્હતં વ્યામ સમારુહત્ક્રમાત્ ॥ ૧૪.૧૯॥

ખાતં ખુરૈ રથ્યતુરઙ્ગપુઙ્ગવૈ   રુપત્યકાહાટકમેદિનીરજઃ ।
ગતં દિગન્તાન્મુખરૈઃ સમીરણૈઃ સુવિભ્રમં ભૂરિ બભાર ભૂયસા ॥ ૧૪.૨૦॥
અધસ્તથોર્ધ્વં પુરતોઽથ પૃષ્ઠતોઽભિતોઽપિ ચામીકરરેણુરુચ્ચકૈઃ ।
ચમૂષુ સર્પન્મરુદાહતોઽહરન્નવીનસૂર્યસ્ય ચ કાન્તિવૈભવમ્ ॥ ૧૪.૨૧॥
બલોદ્ધૃતં કાઞ્ચનભૂમિજં રજો બભૌ દિગન્તેષુ નભઃસ્થલે સ્થિતમ્ ।
અકાલસન્ધ્યાઘનરાગપિઙ્ગલં  ઘનં ઘનાનામિવ વૃન્દમુદ્યતમ્ ॥ ૧૪.૨૨॥
હેમાવનીષુ પ્રતિબિમ્બમાત્મનો મુહુર્વિલોક્યાભિમુખં    મહાગજાઃ ।
રસાતલોત્તીર્ણગજભ્રમાત્ક્રુધા દન્તપ્રકાણ્ડપ્રહૃતાનિ તેનિરે ॥ ૧૪.૨૩॥
સુજાતસિન્દૂરપરાગપિઞ્જરૈઃ કલં ચલદ્ભિઃ સુરસૈન્યસિન્ધુરૈઃ ।
શુદ્ધાસુ ચામીકરશૈલભૂમિષુ નાદૃશ્યત સ્વં પ્રતિબિમ્બમગ્રતઃ ॥ ૧૪.૨૪॥
ઇતિ ક્રમેણામરરાજવાહિની મહાહવામ્ભોધિવિલાસલાલસા ।
અવાતરત્કાઞ્ચનશૈલતો દ્રુતં કોલાહલાક્રાન્તવિધૂતકન્દરા ॥ ૧૪.૨૫॥
મહાચમૂસ્યન્દનચણ્ડચીત્કૃતૈર્વિલોલઘણ્ટેભપતેશ્ચ   બૃંહિતૈઃ ।
સુરેન્દ્રશૈલેન્દ્રમહાગુહાશયાઃ સિંહા   મહત્સ્વપ્નસુખં ન તત્યજુઃ  ॥ ૧૪.૨૬॥
ગમ્ભીરભેરીધ્વનિતૈર્ભયઙ્કરૈર્મહાગુહાન્તપ્રતિનાદમેદુરૈઃ ।
મહારથાનાં ગુરુનેમિનિસ્વનૈરનાકુલૈસ્તૈર્મૃગરાજતાજનિ ॥ ૧૪.૨૭॥
સમુત્થિતેન ત્રિદિવૌકસાં મહાચમૂરવેણાદ્રિતટાન્તદારિણા ।
પ્રપેદિરે કેસરિણોઽધિકં મદં સ્વવીર્યલક્ષ્મીમૃગરાજતાવશાત્ ॥ ૧૪.૨૮॥
ભિયા સુરાનીકવિમર્દજન્મના વિદુદ્રુવુર્દૂરતરં દ્રુતં મૃગાઃ ।
ગુહાગૃહાન્તાદ્બહિરેત્ય હેલયા તસ્થુર્વિશઙ્કં   નિતરાં મૃગાધિપાઃ ॥ ૧૪.૨૯॥
વિલોકિતાઃ કૌતુકિનાઽમરાવતીજનેન જુષ્ટપ્રમદેન  દૂરતઃ ।
સુરાચલપ્રાન્તભુવઃ પ્રપેદિરે સુવિસ્તૃતાયાઃ પ્રસરં સુસૈનિકાઃ ॥ ૧૪.૩૦॥
પીતાસિતારક્તસિતૈઃ સુરાચલ પ્રાન્તસ્થિતૈર્ધાતુરજોભિરમ્બરમ્ ।
અયત્નગન્ધર્વપુરોદયભ્રમં બભાર ભૂમ્નોત્પતિતૈરિતસ્તતઃ ॥ ૧૪.૩૧॥
મહાસ્વનઃ સૈન્યવિમર્દસમ્ભવઃ કર્ણાન્તકૂલઙ્કષતામુપેયિવાન્ ।
પયોનિધેઃ ક્ષુબ્ધતરસ્ય વર્ધનો બભૂવ ભૂમ્ના ભુવનોદરમ્ભરિઃ ॥ ૧૪.૩૨॥
મહાગજાનાં ગુરુબૃંહિતૈસ્તતૈઃ સુહેષિતૈર્ઘોરતરૈશ્ચ વાજિનામ્ ।
ઘનૈ રથાનાં ગુરુચણ્ડચીત્કૃતૈસ્તિરોહિતોઽભૂત્પટહસ્ય નિઃસ્વનઃ ॥ ૧૪.૩૩॥

મહાસુરાણામવરોધયોષિતાં કચાક્ષિપક્ષ્મસ્તનમણ્ડલેષુ ચ ।
ધ્વજેષુ નાગેષુ રથેષુ વાજિષુ ક્ષણેન તસ્થૌ સુરસૈન્યજં રજઃ ॥ ૧૪.૩૪॥
ઘનૈર્વિલોક્ય   સ્થગિતાર્કમણ્ડલૈશ્ચમૂરજોભિર્નિચિતં   નભઃસ્થલમ્ ।
અયાયિ હંસૈરભિ માનસં ઘનભ્રમેણ સાનન્દમનર્તિ  કેકિભિઃ ॥ ૧૪.૩૫॥
સાન્દ્રૈઃ સુરાનીકરજોભિરમ્બરે નવામ્બુદાનીકનિભૈરભિશ્રિતૈ ।
ચકાશિરે સ્વર્ણમયા મહાધ્વજાઃ પરિસ્ફુરન્તસ્તડિતાં ગણા ઇવ ॥ ૧૪.૩૬॥
વિલોક્ય ધૂલીપટલૈર્ભૃશં ભૃતં દ્યાવાપૃથિવ્યોરલમન્તરં મહત્ ।
કિમૂર્ધ્વતોઽધઃ કિમધસ્ત ઊર્ધ્વતો રજોઽભ્યુપૈતીતિ જનૈરતર્ક્યત ॥ ૧૪.૩૭॥
નોર્ધ્વં ન ચાધો ન પુરો ન પૃષ્ઠતો ન પાર્શ્વતોઽભૂત્ખલુ ચક્ષુષોર્ગતિઃ ।
સૂચ્યગ્રભેદ્યૈઃ પૃતનારજશ્ચયૈરાચ્છાદિતા પ્રાણિગણસ્ય સર્વતઃ ॥ ૧૪.૩૮॥
દિગન્તદન્ત્યાવલિદાનહારિભિર્વિમાનરન્ધ્રપ્રતિનાદમેદુરૈઃ   ।
અનેકવાદ્યધ્વનિતૈરનારતૈર્જગર્જ ગાઢં ગુરુભિર્નભસ્તલમ્ ॥ ૧૪.૩૯॥
ભુવં વિગાહ્ય પ્રયયૌ મહાચમૂઃ ક્વચિન્ન માન્તી મહતીં  દિવં ખલુ ।
સુસઙ્કુલાયામપિ તત્ર નિર્ભરાત્કિં  કાન્દિશીકત્વમવાપ નાકુલા ॥ ૧૪.૪૦॥
ઉદ્દામદાનદ્વિપવૃન્દબૃંહિતૈર્નિતાન્તમુત્તુઙ્ગતુરઙ્ગહેષિતૈઃ     ।
ચલદ્ઘનસ્યન્દનનેમિનિઃસ્વનૈરભૂન્નિરુચ્છ્વાસમિવાકુલં  જગત્ ॥ ૧૪.૪૧॥
મહાગજાનાં ગુરુભિસ્તુ ગર્જિતૈર્વિલોલઘણ્ટારણિતૈ     રણોલ્વણૈઃ ।
વીરપ્રણાદૈઃ પ્રમદપ્રમેદુરૈર્વાચાલતામાદધિરેતરાં દિશઃ ॥ ૧૪.૪૨॥
દન્તીન્દ્રદાનદ્રવવારિવીચિભિઃ સદ્યોઽપિ નદ્યો બહુધા પુપૂરિરે ।
ધારા રજોભિસ્તુરગૈઃ ક્ષતૈર્ભૃતા યાઃ પઙ્કતામેત્ય રથૈઃ સ્થલીકૃતાઃ ॥ ૧૪.૪૩॥
નિમ્નાઃ પ્રદેશાઃ સ્થલતામુપાગમન્નિમ્નત્વમુચ્ચૈરપિ સર્વતશ્ચ તે ।
તુરઙ્ગમાણાં  વ્રજતાં ખુરૈઃ ક્ષતા રથૈર્ગજેન્દ્રૈઃ પરિતઃ સમીકૃતાઃ ॥ ૧૪.૪૪॥
નભોદિગન્તપ્રતિઘોષભીષણૈર્મહામહીભૃત્તટદારણોલ્વણૈઃ ।
પયોધિનિર્ધૂનનકેલિભિર્જગદ્ બભૂવ ભેરીધ્વનિતૈઃ સમાકુલમ્ ॥ ૧૪.૪૫॥
ઇતસ્તતો વાતવિધૂત ચઞ્ચલૈર્નોરન્ધ્રિતાશાગમનૈર્ધ્વજાંશુકૈઃ   ।
લક્ષૈઃ ક્વણત્કાઞ્ચનકિઙ્કિણીકુલૈરમજ્જિ ધૂલીજલધૌ નભોગતે ॥ ૧૪.૪૬॥
ઘણ્ટારવૈ રૌદ્રતરૈર્નિરન્તરં   વિસૃત્વરૈર્ગર્જરવૈઃ સુભૈરવૈઃ ।

મત્તદ્વિપાનાં પ્રથયામ્બભૂવિરે ન વાહિનીનાં પટહસ્ય નિઃસ્વનાઃ ॥ ૧૪.૪૭॥
કરાલવાચાલમુખાશ્ચમૂસ્વનૈર્ધ્વસ્તામ્બરા વીક્ષ્ય દિશો રજસ્વલાઃ ।
તિરોબભૂવે ગહનૈર્દિનેશ્વરો   રજોન્ધકારૈઃ પરિતઃ કુતોઽપ્યસૌ ॥ ૧૪.૪૮॥
આક્રાન્તપૂર્વા રભસેન સૈનિકૈર્દિગઙ્ગના    વ્યોમ રજોભિદૂષિતા ।
ભેરીરવાણાં પ્રતિશબ્દિતૈર્ઘનૈર્જગર્જ ગાઢં ઘનમત્સરાદિવ ॥ ૧૪.૪૯॥
ગુરુસમીરસમીરિતભૂધરા ઇવ ગજા ગગનં વિજગાહિરે ।
ગુરુતરા ઇવ વારિધરા રથા ભુવમિતીહ વિવર્ત ઇવાભવત્ ॥ ૧૪.૫૦॥
બલવદસુરલોકાનલ્પકલ્પાન્તકાલે
નિરવધય ઇવામ્ભોરાશયો ઘોરઘોષાઃ ।
ગુરુતરપરિમજ્જદ્ભૂભૃતો દેવસેના
વવૃધુરપિ સુપૂર્ણા વ્યોમભૂમ્યન્તરાલે ॥ ૧૪.૫૧॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
દેવસેનાપ્રયાણં નામ ચતુર્દશઃ સર્ગઃ સમ્પૂર્ણઃ ॥ ૧૪॥

સર્ગઃ ૧૫ - સુરાસુરસૈન્યસઙ્ગ્રામઃ
સેનાપતિં  નન્દનમન્ધકદ્વિષો યુધે પુરસ્કૃત્ય બલસ્ય શાત્રવઃ ।
સૈન્યૈરુપૈતીતિ સુરદ્વિષાં પુરોઽભૂત્કિંવદન્તી   હૃદયપ્રકમ્પિની ॥ ૧૫.૧॥
ચમૂપ્રભું મન્મથમર્દનાત્મજં વિજિત્વરીભિર્વિજયશ્રિયાશ્રિતમ્  ।
શ્રુત્વા સુરાણાં પૃતનાભિરાગતં ચિત્તે ચિરં ચુક્ષુભિરે મહાસુરાઃ ॥ ૧૫.૨॥
સમેત્ય દૈત્યાધિપતેઃ પુરે સ્થિતાઃ કિરીટબદ્ધાઞ્જલયઃ પ્રણમ્ય તે ।
ન્યવેદયન્મન્મથશત્રુસૂનુના યુયુત્સુના જમ્ભજિતં સહાગતમ્ ॥ ૧૫.૩॥
દાસીકૃતાશેષજગત્ત્રયં ન માં જિગાય યુદ્ધે કતિશઃ શચીપતિઃ ।
ગિરીશપુત્રસ્ય બલેન સામ્પ્રતં ધ્રુવં વિજેતેતિ સ કાકુતોઽહસત્ ॥ ૧૫.૪॥
તતઃ ક્રુધા વિસ્ફુરિતાધરાધરઃ સ તારકો દર્પિતદોર્બલોદ્ધતાન્   ।
યુધે ત્રિલોકીજયકેલિલાલસઃ સેનાપતીન્ સન્નહનાર્થમાદિશત્ ॥ ૧૫.૫॥
મહાચમૂનામધિપાઃ સમન્તતઃ સન્નહ્ય સદ્યઃ સુતરામુદાયુધાઃ ।
તસ્થુર્વિનમ્રક્ષિતિપાલસઙ્કુલે   તદઙ્ગનદ્વારવરપ્રકોષ્ઠકે  ॥ ૧૫.૬॥
સ દ્વારપાલેન પુરઃ પ્રદર્શિતાન્કૃતાનતીન્બાહુવરાનધિષ્ઠિતાન્   ।

મહાહવામ્ભોધિવિધૂનનોદ્ધતાન્દદર્શ રાજા પૃતનાધિપાન્બહૂન્ ॥ ૧૫.૭॥
બલી બલારાતિબલાતિશાતનં દિગ્દન્તિનાદદ્રવનાશનસ્વનમ્ ।
મહીધરામ્ભોધિનવારિતક્રમં યયૌ રથં ઘોરમથાધિરુહ્ય સઃ ॥ ૧૫.૮॥
યુગક્ષયક્ષુબ્ધપયોધિનિઃસ્વનાશ્ચલત્પતાકાકુલવારિતાતપાઃ ।
ધરારજોગ્રસ્તદિગન્તભાસ્કરાઃ પતિં  પ્રયાન્તં પૃતનાસ્તમન્વયુઃ ॥ ૧૫.૯॥
ચમૂરજઃ પ્રાપ દિગન્તદન્તિનાં મહાસુરસ્યાભિસુરં પ્રસર્પિણઃ   ।
દન્તપ્રકાણ્ડેષુ સિતેષુ શુભ્રતાં કુમ્ભેષુ  દાનામ્બુઘનેષુ પઙ્કતામ્ ॥ ૧૫.૧૦॥
મહીભૃતાં કન્દરદારણોલ્બણૈસ્તદ્વાહિનીનાં પટહસ્વનૈર્ઘનૈઃ ।
ઉદ્વેલિતાશ્ચુક્ષુભિરે મહાર્ણવા નભઃસ્ત્રવન્તી સહસાઽભ્યવર્ધત ॥ ૧૫.૧૧॥
સુરારિનાથસ્ય મહાચમૂસ્વનૈર્વિગાહ્યમાના   તુમુલૈઃ સુરાપગા ।
અભ્યુચ્છ્રિતૈરૂર્મિશતૈશ્ચ    વારિજૈરક્ષાલયન્નાકનિકેતનાવલીમ્ ॥ ૧૫.૧૨॥
અથ પ્રયાણાભિમુખસ્ય નાકિનાં દ્વિષઃ પુરસ્તાદશુભોપદેશિની ।
અગાધદુઃખામ્બુધિમધ્યમજ્જનં બભૂવ ચોત્પાતપરમ્પરા તવ ॥ ૧૫.૧૩॥
આગામિદૈત્યાશનકેલિકાઙ્ક્ષિણી કુપક્ષિણાં ઘોરતરા પરમ્પરા ।
દધૌ પદં વ્યોમ્નિ સુરારિવાહિનીરુપર્યુપર્યેત્યનિવારિતાતપા ॥ ૧૫.૧૪॥
મુહુર્વિભગ્નાતપવારણધ્વજશ્ચલદ્ધરાધૂલિકુલાકુલેક્ષણઃ    ।
ધૂતાશ્વમાતઙ્ગમહારથાકરાનવેક્ષણોઽભૂત્પ્રસભં  પ્રભઞ્જનઃ ॥ ૧૫.૧૫॥
સદ્યો વિભિન્નાઞ્જનપુઞ્જતેજસો મુખૈર્વિષાગ્નિં    વિકિરન્ત ઉચ્ચકૈઃ ।
પુરઃ પથોઽતીત્ય મહાભુજઙ્ગમા  ભયઙ્કરાકારભૃતો ભૃશં યયુઃ ॥ ૧૫.૧૬॥
મિલન્મહાભીમભુજઙ્ગભૂષણં  પ્રભુર્દિનાનાં   પરિવેષમાદધૌ ।
મહાસુરસ્ય દ્વિષતોઽતિમત્સરાદિ વાન્તમાસૂચયિતું ભયઙ્કરઃ ॥ ૧૫.૧૭॥
ત્વિષામધીશસ્ય પુરોઽધિમણ્ડલં શિવાઃ સમેતાઃ પરુષં વવાશિરે ।
સુરારિરાજસ્ય રણાન્તશોણિતં પ્રસહ્ય પાતું દ્રુતમુત્સુકા ઇવ ॥ ૧૫.૧૮॥
દિવાપિ તારાસ્તરલાસ્તરસ્વિનીઃ પરાપતન્તીઃ પરિતોઽથ વાહિનીઃ ।
વિલોક્ય લોકો મનસા વ્યચિન્ન્તયત્પ્રાણવ્યયાન્તં વ્યસનં સુરદ્વિષઃ ॥ ૧૫.૧૯॥
જ્વલદ્ભિરુચ્ચૈરભિતઃ પ્રભાભરૈરુદ્ભાસિતાશેષદિગન્તરામ્બરમ્ ।
રવેણ રૌદ્રેણ હૃદન્તદારણં પપાત વજ્રં નભસો નિરમ્બુદાત્ ॥ ૧૫.૨૦॥

જ્વલદ્ભિરઙ્ગારચયૈર્નભસ્તલં  વવર્ષ ગાઢં સહ શોણિતાસ્થિભિઃ ।
ધૂમં જ્વલન્ત્યો વ્યસૃજન્મુખૈ રજો દધુર્દિશો   રાસભકણ્ઠધૂસરમ્ ॥ ૧૫.૨૧॥
નિર્ઘાતઘોષો ગિરિશ્રૃઙ્ગશાતનો  ઘનોઽમ્બરાશાકુહરોદરમ્ભરિઃ ।
બભૂવ ભૂમ્ના શ્રુતિભિત્તિભેદનઃ પ્રકોપિકાલાર્જિતગર્જિતર્જનઃ     ॥ ૧૫.૨૨॥
સ્ખલન્મહેભં પ્રપતત્તુરઙ્ગમં  પરસ્પરાશ્લિષ્ટજનં સમન્તતઃ ।
પ્રક્ષુભ્યદમ્ભોધિવિભિન્નભૂધરાદ્ બલં દ્વિષોઽભૂદવનિ પ્રકમ્પાત્ ॥ ૧૫.૨૩॥
ઊર્ધ્વીકૃતાસ્યા રવિદત્તદૃષ્ટયઃ સમેત્ય સર્વે સુરવિદ્વિષઃ પુરઃ ।
શ્વાનઃ સ્વરેણ શ્રવણાન્તશાતિના મિથો રુદન્તઃ કરુણેન નિર્યયુઃ ॥ ૧૫.૨૪॥
અપીતિ પશ્યન્પરિણામદારુણાં મહત્તમાં ગાઢમરિષ્ટસન્તતિમ્ ।
દુર્દૈવદષ્ટો ન ખલુ ન્યવર્તત ક્રુધા પ્રયાણવ્યવસાયતો સુરઃ ॥ ૧૫.૨૫॥
અરિષ્ટમાશઙ્ક્ય વિપાકદારુણં નિવાર્યમાણોઽપિ બુધૈર્મહાસુરઃ ।
પુરઃ પ્રતસ્થે મહતાં વૃથા ભવેદસદ્ગ્રહાન્ધસ્ય હિતોપદેશનમ્ ॥ ૧૫.૨૬॥
ક્ષિતૌ નિરસ્તં પ્રતિકૂલવાયુના તદીયચામીકરઘર્મવારણમ્ ।
રરાજ મૃત્યોરિવ પારણાવિધૌ પ્રકલ્પિતં હાટકભાજનં મહત્ ॥ ૧૫.૨૭॥
વિજાનતા ભાવિ શિરો નિકૃન્તનં  પ્રજ્ઞેન શોકાદિવ તસ્ય મૌલિના ।
મુહુર્ગલદ્ભિસ્તરલૈરલન્તરામરોદિ મુક્તાફલવાષ્પબિન્દુભિઃ ॥ ૧૫.૨૮॥
નિવાર્યમાણૈરભિતોઽનુયાયિભિર્ગ્રહીતુકામૈરિવ તં મુહુર્મુહુઃ  ।
અપાતિ ગૃધ્રૈરભિમૌલિમાકુલૈર્ભવિષ્યદેતન્મરણોપદેશિભિઃ ॥ ૧૫.૨૯॥
સદ્યો નિકૃત્તાઞ્જનસોદરદ્યુતિં  ફણામણિપ્રજ્વલદંશુમણ્ડલમ્ ।
નિર્યદ્વિષોલ્કાનલગર્ભફૂત્કૃતં ધ્વજે જનસ્તસ્ય મહાહિમૈક્ષત ॥ ૧૫.૩૦॥
રથાશ્વકેશાવલિકર્ણચામરં દદાહ બાણાસનબાણબાણધીન્ ।
અકાણ્ડતશ્ચણ્ડતરો હુતાશનસ્તસ્યાતનુસ્યન્દનધુર્યગોચરઃ ॥ ૧૫.૩૧॥
ઇત્યાદ્યરિષ્ટૈરશુભોપદેશિભિર્વિહન્યમાનોઽપ્યસુરઃ   પુનઃ પુનઃ ।
યદા મદાન્ધો ન ગતાત્ન્યવર્તતામ્બરાત્તદાભૂન્મરુતાં સરસ્વતી ॥ ૧૫.૩૨॥
મદાન્ધ મા ગા ભુજદણ્ડચણ્ડિમાવલેપતો મન્મથહન્તૃસૂનુના ।
સુરૈઃ સનાથેન પુરન્દરાદિભિઃ સમં સમન્તાત્સમરં વિજિત્વરૈઃ ॥ ૧૫.૩૩॥
ગુહોઽસુરૈઃ ષડ્દિનજાતમાત્રકો નિદાઘધામેવ નિશાતમોભરૈઃ ।
વિષહ્યતે નાભિમુખો હિ સઙ્ગરે  કુતસ્ત્વયા તસ્ય સમં વિરોધિતા ॥ ૧૫.૩૪॥

અભ્રંલિહૈઃ શ્રૃઙ્ગશતૈઃ  સમન્તતો દિક્ચક્રવાલૈઃ સ્થગિતસ્ય ભૂભૃતઃ ।
ક્રૌઞ્ચસ્ય રન્ધ્રં વિશિખેન નિર્મમે યેનાહવસ્તસ્ય સહ ત્વયા કુતઃ ॥ ૧૫.૩૫॥
લબ્ધ્વા ધનુર્વેદમનઙ્ગવિદ્વિષસ્ત્રિઃસપ્તકૃત્વઃ  સમરે મહીભુજામ્ ।
કૃત્વાભિષેકં  રુધિરામ્બુભિર્ઘનૈઃ સ્વક્રોધવહ્નિં  શમયામ્બભૂવ યઃ ॥ ૧૫.૩૬॥
ન જામદગ્ન્યઃ ક્ષયકાલરાત્રિકૃત્સ  ક્ષત્રિયાણાં સમરાય વલ્ગતિ ।
યેન ત્રિલોકીસુભટેન તેન કુતોઽવકાશઃ સહ વિગ્રહગ્રહે ॥ ૧૫.૩૭॥
ત્યજાશુ ગર્વં મદમૂઢ મા સ્મ ગાઃ સ્મરારિસૂનોર્વરશક્તિગોચરમ્ ।
તમેવ નૂનં શરણં વ્રજાધુના જગત્સુવીરં સ ચિરાય જીવ તત્ ॥ ૧૫.૩૮॥
શ્રુત્વેતિ વાચં વિયતો ગરીયસીં  ક્રોધાદહઙ્કારપરો મહાસુરઃ ।
પ્રકમ્પિતાશેષજગત્ત્રયોઽપિ સન્નકમ્પતોચ્ચૈર્દિવમભ્યધાચ્ચ   સઃ ॥ ૧૫.૩૯॥
કિં  બ્રૂથ રે વ્યોમચરા મહાસુરાઃ સ્મરારિસૂનુપ્રતિપક્ષવર્તિનઃ   ।
મદીયબાણવ્રણવેદના હિ સાઽધુના કથં વિસ્મૃતિગોચરીકૃતા ॥ ૧૫.૪૦॥
કટુસ્વરૈઃ પ્રાલપથામ્બરસ્થિતાઃ શિશોર્બલાત્ષડ્દિનજાતકસ્ય કિમ્ ।
શ્વાનઃ પ્રમત્તા ઇવ કાર્તિકે   નિશિ સ્વૈરં વનાન્તે મૃગધૂર્તકા ઇવ ॥ ૧૫.૪૧॥
સઙ્ગેન  વો ગર્ભતપસ્વિનઃ શિશુર્વરાક એષોઽન્તમવાપ્સ્યતિ ધ્રુવમ્ ।
અતસ્કરસ્તસ્કરસઙ્ગતો  યથા તદ્વો નિહન્મિ પ્રથમં તતોઽપ્ય મુમ્ ॥ ૧૫.૪૨॥
ઇતીરયત્યુગ્રતરં મહાસુરે મહાકૃપાણં કલયત્યલં ક્રુધા ।
પરસ્પરોત્પીડિતજાનવો ભયાન્નભશ્ચરા દૂરતરં વિદુદ્રુવુઃ ॥ ૧૫.૪૩॥
તતોઽવલેપાદ્વિકટં વિહસ્ય સ વ્યવત્ત કોશાદસિમુત્તમં બહિઃ ।
રથં દ્રુતં પ્રાપય વાસવાન્તિકં નન્વિત્યવોચન્નિજસારથિં  રથી ॥ ૧૫.૪૪॥
મનોતિવેગેન રથેન સારથિપ્રણોદિતેન પ્રચલન્મહાસુરઃ ।
તતઃ પ્રપેદે સુરસૈન્યસાગરં ભયઙ્કરાકારમપારમગ્રતઃ ॥ ૧૫.૪૫॥
પુરઃ સુરાણાં પુતનાં પ્રથીયસીં  વિલોક્ય વીરઃ પુલકં પ્રમોદજમ્ ।
બભાર ભૂમ્નાથ સ બાહુદણ્ડયોઃ  પ્રચણ્ડયોઃ સઙ્ગરકેલિકૌતુકી  ॥ ૧૫.૪૬॥
તતો મહેન્દ્રસ્ય ચરાશ્ચમૂચરા રણાન્તલીલારભસેન ભૂયસા ।
પુરઃ પ્રચેલુર્મનસોઽતિવેગિનો યુયુત્સુભિઃ કિં  સમરે વિલમ્બ્યતે ॥ ૧૫.૪૭॥
પુરઃસ્થિતં દેવરિપોશ્ચમૂચરા બલદ્વિષઃ સૈન્યસમુદ્રમભ્યયુઃ ।

ભુજં સમુત્ક્ષિપ્ય પરેભ્ય આત્મનોઽભિધાનમુચ્ચૈરભિતો ન્યવેદયન્ ॥ ૧૫.૪૮॥
પુરોગતં દૈત્યચમૂમહાર્ણવં દૃષ્ટ્વા પરં ચુક્ષુભિરે મહાસુરાઃ ।
પુરારિસૂનોર્નયનૈકકોણકે મમુર્ભટાસ્તસ્ય રણેઽવહેલયા ॥ ૧૫.૪૯॥
દ્વિષદ્વલત્રાસવિ ભીષિતાશ્ચમૂર્દિવૌકસામન્ધકશત્રુનન્દનઃ   ।
અપશ્યદુદ્દિશ્ય મહારણોત્સવં પ્રસાદપીયૂષધરેણ ચક્ષુષા ॥ ૧૫.૫૦॥
ઉત્સાહિતાઃ શક્તિધરસ્ય દર્શનાન્મૃધે મહેન્દ્રપ્રમુખા મખાશનાઃ ।
અહં મૃધે જેતુમરીનરીરમન્ન કસ્ય વીર્યાય વરસ્ય સઙ્ગતિઃ  ॥ ૧૫.૫૧॥
પરસ્પરં વજ્રધરસ્ય સૈનિકા દ્વિષોઽપિ યોદ્ધું  સ્વકરોદ્ધૃતાયુધાઃ ।
વૈતાલિકશ્રાવિતતારવિક્રમાભિધાનમીયુર્વિજયૈષિણો   રણે ॥ ૧૫.૫૨॥
સઙ્ગ્રામં  પ્રલયાય સન્નિપતતો વેલામતિક્રામતો
વૃન્દારાસુરસૈન્યસાગરયુગસ્યાશેષદિગ્વ્યાપિનઃ ।
કાલાતિથ્યભુજો બભૂવ બહલઃ કોલાહલઃ ક્રોષણઃ
શૈલોત્તાલતટીવિઘટ્ટનપટુર્બ્રહ્માણ્ડકુક્ષિમ્ભરિઃ ॥ ૧૫.૫૩॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
સુરાસુરસૈન્યસઙ્ગ્રામો  નામ પઞ્ચદશઃ સર્ગઃ સમ્પૂર્ણઃ ॥ ૧૫॥

સર્ગઃ ૧૬ - સુરાસુરસઙ્ગ્રામવર્ણનં
અથાન્યોન્યં વિમુક્તાસ્ત્રશસ્ત્રજાલૈર્ભયઙ્કરૈઃ ।
યુદ્ધમાસીત્સુનાસીરસુરારિબલયોર્મહત્ ॥ ૧૬.૧॥
પત્તિઃ પત્તિમભીયાય રણાય રથિનં રથી ।
તુરઙ્ગસ્થં  તુરડ્ગસ્થો દન્તિસ્થં દન્તિનિ સ્થિતઃ ॥ ૧૬.૨॥
યુદ્ધાય ધાવતાં ધીરં વીરાણામિતરેતરમ્ ।
વૈતાલિકાઃ કુલાધીશા નામાન્યલમુદાહરન્ ॥ ૧૬.૩॥
પઠતાં વન્દિવૃન્દાનાં પ્રવીરા વિક્રમાવલીમ્ ।
ક્ષણં વિલમ્બ્ય ચિત્તાનિ દદુર્યુદ્ધોત્સુકાઃ પુરઃ ॥ ૧૬.૪॥
સઙ્ગ્રામાનન્દવર્ધિષ્ણૌ    વિગ્રહે પુલકાઞ્ચિતે ।
આસીત્કવચવિચ્છેદો વીરાણાં મિલતાં મિથઃ ॥ ૧૬.૫॥
નિર્દયં ખડ્ગભિન્નેભ્યઃ કવચેભ્યઃ સમુત્થિતૈઃ ।

82 sanskritdocuments.org



કુમારસમ્ભવમ્

આસન્ધ્યોમદિશસ્તૂલૈઃ પલિતૈરિવ પાણ્ડુરાઃ ॥ ૧૬.૬॥
ખડ્ગા રુધિરસંલિપ્તાશ્ચણ્ડાંશુકરભાસુરાઃ ।
ઇતસ્તતોઽપિ વીરાણાં વિદ્યુતાં વૈભવં દધુઃ ॥ ૧૬.૭॥
વિસૃજન્તો મુખૈર્જ્વાલા ભીમા ઇવ ભુજઙ્ગમાઃ  ।
વિસૃષ્ટાઃ સુભટૈ રુષ્ટૈર્વ્યોમ વ્યાનશિરે શરાઃ ॥ ૧૬.૮॥
બાઢં વપૂંષિ નિર્ભિદ્ય   ધન્વિનાં નિઘ્નતાં મિથઃ ।
અશોણિતમુખા ભૂમિં  પ્રાવિશન્દૂરમાશુગાઃ ॥ ૧૬.૯॥
નિર્ભિદ્ય   દન્તિનઃ પૂર્વં પાતયામાસુરાશુગાઃ ।
પેતુઃ પ્રવરયોધાનાં પ્રીતાનામાહવોત્સવે ॥ ૧૬.૧૦॥
જ્વલદગ્નિમુખૈર્વાણૈર્નીરન્ધ્રૈરિતરેતરમ્ ।
ઉચ્ચૈર્વૈમાનિકા વ્યોમ્નિ કીર્ણે દૂરમપાસરન્ ॥ ૧૬.૧૧॥
વિભિન્નં ધન્વિનાં બાણૈર્વ્યથાર્તમિવ વિહ્વલમ્ ।
રરાસ વિરસં વ્યોમ શ્યેનપ્રતિરવચ્છલાત્ ॥ ૧૬.૧૨॥
ચાપૈરાકર્ણમાકૃષ્ટૈર્વિમુક્તા   દૂરમાશુગાઃ ।
અધાબન્રુધિરાસ્વાદલુબ્ધા ઇવ રણૈષિણામ્ ॥ ૧૬.૧૩॥
ગૃહીતાઃ પાણિભિર્વીરૈર્વિકોશાઃ   ખઙ્ગરાજયઃ  ।
કાન્તિજાલચ્છલાદાજૌ વ્યહસન્સમ્મદાદિવ ॥ ૧૬.૧૪॥
ખડ્ગાઃ શોણિતસન્દિગ્ધા નૃત્યન્તો વીરપાણિષુ ।
રજોઘને રણેઽનન્તે વિદ્યુતાં વૈભવં દધુઃ ॥ ૧૬.૧૫॥
કુન્તાશ્ચકાશિરે ચણ્ડમુલ્લસન્તો રણાર્થિનામ્   ।
જિહ્વાભોગા યમસ્યેવ લેલિહાના રણાઙ્ગણે  ॥ ૧૬.૧૬॥
પ્રજ્વલત્કાન્તિચક્રાણિ ચક્રાણિ વરચક્રિણામ્ ।
ચણ્ડાંશુમણ્ડલશ્રીણિ રણવ્યોમનિ બભ્રમુઃ ॥ ૧૬.૧૭॥
કેચિદ્ધીરૈઃ પ્રણાદૈશ્ચ વીરાણામભ્યુપેયુષામ્ ।
નિપેતુઃ ક્ષોભતો વાહાદપરે મુમુહુર્મદાત્ ॥ ૧૬.૧૮॥
કશ્ચિદભ્યાગતે વીરે જિઘાંસૌ મુદમાદધૌ ।
પરાવૃત્ય ગતે ક્ષુબ્ધે વિષસાદાહવપ્રિયઃ ॥ ૧૬.૧૯॥

બહુભિઃ  સહ યુદ્ધ્વા વા પરિભ્રમ્ય રણોલ્બણાઃ ।
ઉદ્દિશ્ય તાનુપેયુઃ કેઽપિ યે પૂર્વવૃતા રણે ॥ ૧૬.૨૦॥
અભિતોઽભ્યાગતાન્યોદ્ધું  વીરાન્રણમદોદ્ધતાન્ ।
પ્રત્યનન્દન્ભુજાદણ્ડરોમોદ્ગમભૃતો ભટાઃ ॥ ૧૬.૨૧॥
શસ્ત્રભિન્નેભકુમ્ભેભ્યો મૌક્તિકાનિ ચ્યુતાન્યધઃ ।
અધ્યાહવક્ષેત્રમુપ્તકીર્તિબીજાઙ્કુરશ્રિયમ્    ॥ ૧૬.૨૨॥
વીરાણાં વિષમૈર્ઘોષૂર્વિદ્રુતા   વારણા રણે ।
શાસ્યમાના અપિ ત્રાસાદ્ભેજુર્ધૂતાઙ્કુશા  દિશઃ ॥ ૧૬.૨૩॥
રણે વાણગણૈર્ભિન્ના   ભ્રમન્તો ભિન્નયોધિનઃ ।
નિમમજ્જુર્મિલદ્રક્તનિમ્નગાસુ    મહાગજાઃ ॥ ૧૬.૨૪॥
અપારેઽસૃક્સરિત્પૂરે રથેષૂચ્ચૈસ્તરેષ્વપિ ।
રથિનોઽભિરિપું ક્રુદ્ધા હુઙ્કૃતૈર્વ્યસૃજઞ્શરાન્ ॥ ૧૬.૨૫॥
ખડ્ગનિર્લૂનમૂર્ધાનો વ્યાપતન્તોઽપિ વાજિનઃ ।
પ્રથમં પાતયામાસુરસિના દારિતાનરીન્ ॥ ૧૬.૨૬॥
વીરાણાં શસ્ત્રભિન્નાનિ શિરાંસિ નિપતન્ત્યપિ ।
અધાવન્દન્તદષ્ટોષ્ઠભીમાન્યભિરિપું ક્રુધા ॥ ૧૬.૨૭॥
શિરાંસિ વરયોધાનામર્ધચન્દ્રહૃતાન્યલમ્ ।
આદધાના ભૃશં પાદૈઃ શ્યેના વ્યાનશિરે નભઃ ॥ ૧૬.૨૮॥
ક્રોધાદભ્યાપતદ્દન્તિદન્તારુઢાઃ પદાતયઃ ।
અશ્વારોહા ગજારોહપ્રાણાન્પ્રાસૈરપાહરન્ ॥ ૧૬.૨૯॥
શસ્ત્રચ્છિન્નગજારોહા વિભ્રમન્ત ઇતસ્તતઃ ।
યુગાન્તવાતચલિતાઃ શૈલા ઇવ ગજા બભુઃ ॥ ૧૬.૩૦॥
મિલિતેષુ મિથો યોદ્ધું  દન્તિષુ પ્રસભં ભટાઃ ।
અગૃહ્ણન્યુદ્ધ્યમાનાશ્ચ શસ્ત્રૈઃ પ્રાણાન્પરસ્પરમ્ ॥ ૧૬.૩૧॥
રુષા મિથો મિલદ્દન્તિદન્તસઙ્ઘર્ષજોઽનલઃ  ।
યોધાઞ્શસ્ત્રહૃતપ્રાણાનદહત્સહસારિભિઃ ॥ ૧૬.૩૨॥
આક્ષિપ્તા અપિ દન્તીન્દ્રાઃ કોપનૈઃ પત્તયઃ પરમ્ ।
તદસૂનહરન્ખડ્ગઘાતૈઃ સ્વસ્ય પુરઃ પ્રભોઃ ॥ ૧૬.૩૩॥

ઉત્ક્ષિપ્ય કરિભિર્દૂરાન્મુક્તાનાં યોધિનાં દિવિ ।
પ્રાપિ જીવાત્મભિર્દિવ્યા   ગતિર્વા વિગ્રહૈર્મહી ॥ ૧૬.૩૪॥
ખડ્ગૈર્ધવલધારાલૈર્નિહત્ય   કરિણાં કરાન્ ।
તૈર્ભુવાપિ સમં વિદ્ધાન્સન્તોષં ન ભટા યયુઃ ॥ ૧૬.૩૫॥
આક્ષિપ્યાભિદિવં નીતાઃ પત્તયઃ કરિભિઃ કરઃ ।
દિવ્યાઙ્ગનાભિરાદાતું  રક્તાભિર્દ્રુતમીષિરે  ॥ ૧૬.૩૬॥
ધન્વિનસ્તુરગારુઢા ગજારોહાઞ્શરૈઃ ક્ષતાન્ ।
પ્રત્યૈચ્છન્મૂર્ચ્છિતાન્ભૂયો   યોદ્ધુમાશ્વસતશ્ચિરમ્ ॥ ૧૬.૩૭॥
ક્રુદ્ધસ્ય દન્તિનઃ પત્તિર્જિઘૃક્ષોરસિના   કરમ્ ।
નિર્ભિદ્ય   દન્તમુસલાવારુરોહ જિઘૃક્ષયા ॥ ૧૬.૩૮॥
ખડ્ગેન મૂલતો હત્વા દન્તિનો રદનદ્વયમ્ ।
પ્રાતિપક્ષ્યે પ્રવિષ્ટોઽપિ પદાતિર્નિરગાદ્દ્રુતમ્   ॥ ૧૬.૩૯॥
કરેણ કરિણા વીરઃ સુગૃહીતોઽપિ કોપિના ।
અસિનાસૂઞ્જહારાશુ તસ્યૈવ સ્વયમક્ષતઃ ॥ ૧૬.૪૦॥
તુરઙ્ગી  તુરગારુઢં પ્રાસેનાહત્ય વક્ષસિ ।
પતતસ્તસ્ય નાજ્ઞાસીત્પ્રસઘાતં સ્વકે હૃદિ ॥ ૧૬.૪૧॥
દ્વિષા પ્રાસહૃતપ્રાણો વાજિપૃષ્ઠદૃઢાસનઃ ।
હસ્તોદ્ધૃતમહાપ્રાસો ભુવિ જીવન્નિવાભ્રમત્ ॥ ૧૬.૪૨॥
તુરઙ્ગસાદિનં  શસ્ત્રહૃતપ્રાણં મતં ભુવિ ।
અબદ્ધોઽપિ મહાવાજી ન સાશ્રુનયનોઽત્યજત્ ॥ ૧૬.૪૩॥
ભલ્લેન શિતધારેણ ભિન્નોઽપિ રિપુણાશ્વગઃ ।
નામૂર્ચ્છત્કોપતો હન્તુમિયેષ પ્રપતન્નપિ ॥ ૧૬.૪૪॥
મિથઃ પ્રાસાહતૌ વાજિચ્યુતૌ ભૂમિગતૌ રુષા ।
શસ્ત્ર્યા યુયુધતુઃ કૌચિત્કોશાકેશિ ભુજાભુજિ ॥ ૧૬.૪૫॥
રથિનો રથિભિર્બાણૈર્હૃતપ્રાણા  દૃઢાસનાઃ ।
ક્ષતકાર્મુકસન્ધાનાઃ સપ્રાણા ઇવ મેનિરે ॥ ૧૬.૪૬॥
ન રથી રથિનં ભૂયઃ પ્રાહરચ્છસ્ત્રમૂર્ચ્છિતમ્   ।

પ્રત્યાશ્વસન્તમન્વિચ્છન્નાતિષ્ઠદ્યુધિ લોભતઃ ॥ ૧૬.૪૭॥
અન્યોન્યં રથિનૌ કૌચિદ્ગતપ્રાણૌ દિવં ગતૌ ।
એકામપ્સરસં પ્રાપ્ય યુયુધાતે વરાયુધૌ ॥ ૧૬.૪૮॥
મિથોઽર્ધચન્દ્રનિર્લૂનમૂર્ધાનૌ રથિનૌ રુચા ।
ખેચરૌ ભુવિ નૃત્યન્તૌ સ્વકબન્ધાવપશ્યતામ્ ॥ ૧૬.૪૯॥
રણાઙ્ગણે  શોણિતપઙ્કપિચ્છિલે કથં કથં ચિન્નનૃતુર્ધૃતાયુધાઃ ।
નદત્સુ તુર્યેષુ પરેતયોષિતાં ગણેષુ ગાયત્સુ કબન્ધરાજયઃ ॥ ૧૬.૫૦॥
ઇતિ સુરરિપુર્વૃત્તે યુદ્ધે સુરાસુરસૈન્યયો
રુધિરસરિતાં મજ્જદ્દન્તિવ્રજેષુ તટેષ્વલમ્ ।
અરુણનયનઃ ક્રોધાદ્ભીમભ્રમદ્ભૃકુટીમુખઃ
સપદિ કકુભામીશાનભ્યાગમત્સયુયુત્સયા ॥ ૧૬.૫૧॥
ઇતિ શ્રીકાલિદાસકૃતૌ કુમારસમ્ભવે મહાકાવ્યે
સુરાસુરસઙ્ગ્રામવર્ણનં  નામ ષોડષઃ સર્ગઃ સમ્પૂર્ણઃ ॥ ૧૬॥

સર્ગઃ ૧૭ - તારકાસુરવધઃ
દૃષ્ટ્વાભ્યુપેતમથ દૈત્યપતિં  પુરસ્તા-
ત્સઙ્ગ્રામકેલિકુતુકેન  ઘનપ્રમોદમ્ ।
યોદ્ધું  મદેન મિમિલુઃ કકુભામધીશા
બાણાન્ધકારિતદિગમ્બરગર્ભમેત્ય ॥ ૧૭.૧॥
દેવદ્વિષાં પરિવૃઢો વિકટં વિહસ્ય
બાણાવલીભિરમરાન્વિકટાન્વવર્ષ ।
શૈલાનિવ પ્રવરવારિધરલો ગરિષ્ઠા-
નદ્ભિઃ પરાભિરથ ગાઢમનારતાભિઃ ॥ ૧૭.૨॥
જમ્ભદ્વિષત્પ્રભૃતિદિક્પતિચાપમુક્તા
બાણાઃ શિતાઃ દનુજનાયકબાણસઙ્ઘાન્  ।
અહ્નાય તાર્ક્ષ્યનિવહા ઇવ નાગપૂગા-
ન્સદ્યો વિચિચ્છિદુરલં કણશો રણાન્તે ॥ ૧૭.૩॥
તાન્પ્રજ્વલત્ફલમુખૈર્વિષમૈઃ   સુરારિ-

નામાઙ્કિતૈઃ પિહિતદિગ્ગગનાન્તરાલૈઃ ।
આચ્છાદિતસ્તૃણચયાનિવ હવ્યવાહ-
શ્ચિચ્છેદ સોઽપિ સુરસૈન્યશરાઞ્શરૌઘૈઃ ॥ ૧૭.૪॥
દૈત્યેશ્વરો જ્વલિતરોષવિશેષભીમઃ
સદ્યો મુમોચ યુધિ યાન્વિશિખાન્સહેલઃ ।
તે પ્રાપુરુદ્ભટભુજઙ્ગમભીમભાવં
ગાઢં બબન્ધુરપિ તાંસ્ત્રિદશેન્દ્રમુખ્યાન્ ॥ ૧૭.૫॥
તે નાગપાશવિશિખૈરસુરેણ બદ્ધાઃ
શ્વાસાનિલાકુલમુખા વિમુખા રણસ્ય ।
દિઙ્નાયકા  બલરિપુપ્રમુખાઃ સ્મરારિ-
સૂનોઃ સમીપમગમન્વિપદન્તહેતોઃ ॥ ૧૭.૬॥
દૃષ્ટિપ્રપાતવશતોઽપિ પુરારિસૂનો-
સ્તે નાગપાશઘનબન્ધવિપત્તિદુઃખાત્ ।
ઇન્દ્રાદયો મુમુચિરે સ્વયમસ્ય દેવાઃ
સેવાં વ્યધુર્નિકટમેત્ય   મહાજિગીષોઃ ॥ ૧૭.૭॥
ઉદ્દીપ્તકોપદહનોઽથ સુરેન્દ્રશત્રુ-
રહ્નાય સારથિમવોચત ચણ્ડબાહુઃ  ।
બદ્ધા મયા સુરપતિપ્રમુખાઃ પ્રસહ્ય
બાલસ્ય ધૂર્જટિસુતસ્ય નિરીક્ષણેન ॥ ૧૭.૮॥
મુક્તા બભૂવુરધુના તદિમાન્વિહાય
કર્તાસ્મ્યમું સમરભૂમિપશૂપહારમ્ ।
તત્સ્યન્દનં સપદિ વાહય શમ્ભુસૂનું
દ્રષ્ટાસ્મિ દર્પિતભુજાબલમાહવાય   ॥ ૧૭.૯॥
તત્સ્યન્દનઃ સપદિ સારથિસમ્પ્રણુન્નઃ
પ્રક્ષુબ્ધવારિધરધીરગભીરઘોષઃ ।
ચણ્ડશ્ચચાલ દલિતાખિલશત્રુસૈન્ય-
માંસાસ્થિશોણિતવિપઙ્કવિલુપ્તચક્રઃ ॥ ૧૭.૧૦॥
દૃષ્ટ્વા રથં પ્રલયવાતચલદ્ગિરીન્દ્ર-
કલ્પં દલદ્વલવિરાવવિશેષરૌદ્રમ્ ।
અભ્યાગતં સુરરિપોઃ સુરરાજસૈન્યં

ક્ષોભં જગામ પરમં ભયવેપમાનમ્ ॥ ૧૭.૧૧॥
પ્રક્ષુભ્યમાણમવલોક્ય દિગીશસૈન્યં
શમ્ભોઃ સુતં કલહકેલિકુતૂહલોત્કમ્ ।
ઉદ્દામદોઃકલિતકાર્મુકદણ્ડચણ્ડઃ
પ્રોવાચ વાચમુપગમ્ય સ કાર્ત્તિકેયમ્   ॥ ૧૭.૧૨॥
રે શમ્ભુતાપસશિશો ! બત મુઞ્ચ મુઞ્ચ
દોર્દર્પમત્ર વિરમ ત્રિદિવેન્દ્રકાર્યાત્ ।
શસ્ત્રૈઃ કિમત્ર ભવતોઽનુચિતૈરતીવ
બાલત્વકોમલભુજાતુલભારભૂતૈઃ ॥ ૧૭.૧૩॥
એવં ત્વમેવ તનયોઽસિ ગિરીશગૌર્યોઃ
કિં  યાસિ કાલવિષયં વિષમૈઃ શરૈર્મે ।
સઙ્ગ્રામતોઽપસર  જીવ પિતુર્જનન્યા
સ્તૂર્ણં પ્રવિશ્ય વરમઙ્કતલં વિધેહિ ॥ ૧૭.૧૪॥
સમ્યક્સ્વયં કિલ વિમૃશ્ય ગિરીશપુત્ર
જમ્ભદ્વિષોઽસ્ય જહિહિ પ્રતિપક્ષમાશુ ।
એષ સ્વયં પયસિ મજ્જતિ દુર્વિગાહ્યે 
પાષાણનૌરિવ નિમઞ્જયતે પુરા ત્વામ્ ॥ ૧૭.૧૫॥
ઇત્થં નિશમ્ય વચનં યુધિ તારકશ્ચ
કમ્પ્રાધરો વિકચકોકનદારુણાક્ષઃ ।
ક્ષોભાત્ત્રિલોચનસુતો ધનુરીક્ષમાણઃ
પ્રોવાચ વાચમુચિતાં પરિમૃશ્ચ શક્તિમ્ ॥ ૧૭.૧૬॥
દૈત્યાધિરાજ ભવતા યદવાદિ ગર્વા-
ત્તત્સર્વમપ્યુચિતમેવ તવૈવ કિં  તુ ।
દ્રષ્ટાસ્મિ તે પ્રવરબાહુબલં વરિષ્ઠં
શસ્ત્રં ગૃહાણ કુરુ કાર્મુકમાતતજ્યમ્ ॥ ૧૭.૧૭॥
ઇત્યુક્તવન્તમવદત્ત્રિપુરારિપુત્રં
દૈત્યઃ ક્રુધૌષ્ઠમધરં કિલ નિર્વિભિદ્ય   ।
યુદ્ધાર્થમુદ્ભટભુજાબલદર્પિતોઽસિ 
બાણાન્સહસ્વ મમ સાદિતશત્રુપૃષ્ઠાન્ ॥ ૧૭.૧૮॥

દુષ્પ્રેક્ષણીયમરિભિર્ધનુરાતતજ્યં
સદ્યો વિધાય વિષમાન્વિશિખાન્ન્યધત્ત ।
સ ક્રોધભીમભુજગેન્દ્રનિભં સ્વચાપં
ચણ્ડં પ્રપઞ્ચયતિ જૈત્રશરૈઃ કુમારે ॥ ૧૭.૧૯॥
કર્ણાન્તમેત્ય દિતિજેન વિકૃષ્યમાણં
કોદણ્ડમેતદભિત સુષુવે શરૌઘાન્ ।
વ્યોમાઙ્ગણે  લિપિકરાન્કિ રણપ્રરોહૈઃ
સાન્દ્રૈરશેષકકુભાં પલિતં કરિષ્ણૂન્ ॥ ૧૭.૨૦॥
બાણૈઃ સુરારિધનુષઃ પ્રસૃતૈરનન્તૈ-
ર્નિર્ઘોષભીષિતભટો   લસદંશુજાલૈઃ ।
અન્ધીકૃતાખિલસુરેશ્વરસૈન્ય ઈશ-
સૂનુઃ કુતોઽપિ વિષયં ન જગામ દૃષ્ટેઃ ॥ ૧૭.૨૧॥
દેવેન મન્મથરિપોસ્તનયેન ગાઢ-
માકર્ણકૃષ્ટમભિતો ધનુરાતતજ્યમ્ ।
બાણાનસૂત નિશિતાન્યુધિ યાન્સુજૈત્રાં-
સ્તૈઃ સાયકા બિભિદિરે સહસા સુરારેઃ ॥ ૧૭.૨૨॥
રેજે સુરારિશરદુર્દિનકે   નિરસ્તે
સદ્યસ્તરાં નિખિલખેચરખેદહેતૌ ।
દેવઃ પ્રભાપ્રભુરિવ સ્મરશત્રુસૂનુઃ
પ્રદ્યોતનઃ સુઘનદુર્ધરધામધામા ॥ ૧૭.૨૩॥
તત્રાથ દુ સહતરં સમરે તરસ્વી
ધામાધિકં દધતિ ધીરતરં કુમારે ।
માયામયં સમરમાશુ મહાસુરેન્દ્રો
માયાપ્રચારચતુરો રચયાઞ્ચકાર ॥ ૧૭.૨૪॥
અહ્નાય કોપકલુષો વિકટં વિહસ્ય
વ્યર્થાં સમર્થ્ય વરશસ્ત્રયુધં કુમારે ।
જિષ્ણુર્જગદ્વિજયદુર્લલિતઃ સહેલં
વાયવ્યમસ્ત્રમસુરો ધનુષિ ન્યધત્ત ॥ ૧૭.૨૫॥
સન્ધાનમાત્રમપિ યસ્ય યુગાન્તકાલ-
ભૂતભ્રમં પુરુષભીષણધોરઘોષઃ ।

ઉદ્ધૂતધૂલિપટલૈઃ પિહિતામ્બરાશઃ
પ્રચ્છન્નચણ્ડકિરણો વ્યસરત્સમીરઃ ॥ ૧૭.૨૬॥
કુન્દોજ્જવલાનિ સકલાતપવારણાનિ
ધૂતાનિ તેન મરુતા સુરસૈનિકાનામ્ ।
ઉડ્ડીયમાનકલહંસકુલોપમાનિ
મેઘાભધૂલિમલિને નભસિ પ્રસસ્ત્રુઃ ॥ ૧૭.૨૭॥
વિધ્વસ્ય તેન સુરસૈન્યમહાપતાકા
નીતા નભસ્થલમલં નવમલ્લિકાભાઃ ।
સ્વર્ગાપગાજલમહૌઘસહસ્ત્રલીલાં
વ્યાતેનિરે દિવિ સિતામ્બરકૈતવેન ॥ ૧૭.૨૮॥
ધૂતાનિ તેન સુરસૈન્યમહાગજાનાં
સદ્યઃશતાનિ વિધુરાણિ દલત્કુથાનિ ।
પેતુઃ ક્ષિતૌ કુપિતવાસવવજ્રલૂન -
પક્ષસ્ય ભૂધરકુલસ્ય તુલાં વહન્તિ ॥ ૧૭.૨૯॥
તાસ્તાઃ ખરેણ મરુતા રથરાજયોઽપિ
દોધૂયમાનનિપતિષ્ણુતુરઙ્ગમાશ્ચ  ।
વિસ્ત્રસ્તસારથિકુલપ્રવરાઃ સમન્તાદ્
વ્યાવૃત્ય પેતુરવનૌ સુરવાહિનીનામ્ ॥ ૧૭.૩૦॥
હિત્વાયુધાનિ સુરસૈન્યતુરઙ્ગવાહા
વાતેન તેન વિધુરાઃ સુરસૈન્યમધ્યે ।
શસ્ત્રાભિઘાતમનવાપ્ય નિપેતુરુર્વ્યાં
સ્વીયેષુ વાહનવરેષુ પતત્સુ સત્સુ ॥ ૧૭.૩૧॥
તેનાહતાસ્ત્રિદશસૈન્યપદાતયોઽપિ
સ્રસ્તાયુધાઃ સુવિધુરાઃ પરુષં રસન્તઃ ।
વાત્સાવિવર્તદલવદ્ભ્રમમેત્ય દૂરં
નિષ્પેતુરમ્બરતલાદ્વસુધાતલેઽસ્મિન્ ॥ ૧૭.૩૨॥
ઇત્થં વિલોક્ય સુરસૈન્યમથો અશેષં
દૈત્યેશ્વરેણ વિધુરીકૃતમસ્ત્રયોગાત્ ।
સ્વર્લોકનાથકમલાકુશલૈકહેતુ-
ર્દિવ્યં   પ્રભાવમતનોદતનુઃ સ દેવઃ ॥ ૧૭.૩૩॥

તેનોજ્ઝિતં સકલમેવ સુરેન્દ્રસૈન્યં
સ્વાસ્થ્યં પ્રપદ્ય પુનરેવ યુધિ પ્રવૃત્તમ્ ।
દૃષ્ટ્વાસૃજદ્દહનદૈવતમસ્ત્રમિદ્ધ-
મુદ્દીપ્તકોપદહનઃ સહસા સુરારિઃ ॥ ૧૭.૩૪॥
વર્ષાતિકાલજલદદ્યુતયો નભોઽન્તે
ગાઢાન્ધકારિતદિશો ઘનધૂમસઙ્ઘાઃ  ।
સદ્યઃ પ્રસસ્રુરસિતોત્પલદામભાસો
દૃગ્ગોચરત્વમખિલં ન હિ સન્નયન્તઃ ॥ ૧૭.૩૫॥
દિક્ચક્રવાલગિલનૈર્મલિનૈસ્તમોભિ-

ર્લિપ્તં   નભઃસ્થલમલં ઘનવૃન્દસાન્દ્રૈઃ ।
ધૂમૈર્વિલોક્ય   મુદિતાઃ ખલુ રાજહંસા
ગન્તું સરઃ સપદિ માનસમીષુરુચ્ચૈઃ ॥ ૧૭.૩૬॥
જજ્વાલ વહ્નિરતુલઃ સુરસૈનિકેષુ
કલ્પાન્તકાલદહનપ્રતિમઃ સમન્તાત્ ।
આશામુખાનિ વિમલાન્યખિલાનિ કીલા-
જાલૈરલં કપિલયન્સકલં નભોઽપિ ॥ ૧૭.૩૭॥
ઉજ્જાગરસ્ય દહનસ્ય નિરર્ગલસ્ય
જ્વાલાવલીભિરતુલાભિરનારતાભિઃ ।
કીર્ણં પયોદનિવહૈરિવ ધૂમસઙ્ઘૈ -
ર્વ્યોમાભ્યલક્ષ્યત કુલૈસ્તડિતામિવોચ્ચૈઃ ॥ ૧૭.૩૮॥
ગાઢાદ્ભયાદ્વિયતિ વિદ્રુતખેચરેણ
દીપ્તેન તેન દહનેન સુદુઃસહેન ।
દન્દહ્યમાનમખિલં સુરરાજસૈન્ય-
મત્યાકુલં શિવસુતસ્ય સમીપમાપ ॥ ૧૭.૩૯॥
ઇત્યગ્નિના ઘનતરેણ તતોઽભિભૂતં
તદ્દેવસૈન્યમખિલં વિકલં વિલોક્ય ।
સસ્મેરવક્ત્રકમલોઽન્ધકશત્રુસૂનુ-
ર્બાણાસનેન સમધત્ત સ વારુણાસ્ત્રમ્ ॥ ૧૭.૪૦॥
ઘોરાન્ધકારનિકરપ્રતિમો યુગાન્ત-

કાલાનલપ્રબલધૂમનિભો નભોન્તે ।
ગર્જારવૈર્વિઘટયન્નવનીધરાણાં 
શ્રૃઙ્ગાણિ  મેઘનિવહો ઘનમુજ્જગામ ॥ ૧૭.૪૧॥
વિદ્યુલ્લતા વિયતિ વારિદવૃન્દમધ્યે
ગમ્ભીરભીષણરવૈઃ કપિશીકૃતાશા ।
ઘોરા યુગાન્તચલિતસ્ય ભયઙ્કરાઽથ
કાલસ્ય લોલરસનેવ ચમચ્ચકાર ॥ ૧૭.૪૨॥
કાદમ્બિની વિરુરુચે વિષકણ્ઠિકાભિ-

રુત્તાલકાલરજનીજલદાવલીભિઃ ।
વ્યોમ્ન્યુચ્ચકૈરચિરરુક્પરિદીપિતાશાઽ-
દૃષ્ટિચ્છદા વિષમઘોષવિભીષણા ચ ॥ ૧૭.૪૩॥
વ્યોમ્નસ્તલં પિદધતાં કકુભાં મુખાનિ
ગર્જારવૈરવિરતૈસ્તુદતાં મનાંસિ ।
અમ્ભોભૃતામતિતરામનણીયસીભિ-

ર્ધારાવલીભિરભિતો વવૃષે સમૂહૈઃ ॥ ૧૭.૪૪॥
ઘોરાન્ધકારપટલૈઃ પિહિતામ્બરાણાં
ગમ્ભીરગર્જનરવૈર્વ્યથિતાસુરાણામ્ ।
વૃષ્ટ્યાઽનયા જલમુચાં વરુણાસ્ત્રજાનાં
વિશ્વોદરમ્ભરિરપિ પ્રશશામ વહ્નિઃ ॥ ૧૭.૪૫॥
દૈત્યોઽપિ રોષકલુષો નિશિતૈઃ ક્ષુરપ્રૈ-
રાકર્ણકૃષ્ટધનુરુત્પતિતૈઃ સ ભીમૈઃ ।
તદ્ભીતિવિદ્રુતસમસ્તસુરેન્દ્રસૈન્યં
ગાઢં જઘાન મકરધ્વજશત્રુસૂનુમ્ ॥ ૧૭.૪૬॥
દેવોઽપિ દૈત્યવિશિખપ્રકરં સચાપં
બાણૈશ્ચકર્ત કણશો રણકેલિકારી ।
યોગીવ યોગવિધિશુષ્કમના યમાદ્યૈઃ
સાંસારિકં વિષયસઙ્ઘમમોઘવીર્યમ્  ॥ ૧૭.૪૭॥
ભ્રૂભહ્ગભીષણમુખોઽસુરચક્રવર્તી
સન્દીપ્તકોપદહનોઽથ રથં વિહાય ।
ક્રીડત્કરાલકરવાલકરોઽસુરેન્દ્ર-

સ્તં પ્રત્યધાવદભિતસ્ત્રિપુરારિ સૂનુમ્ ॥ ૧૭.૪૮॥
અભ્યાપતન્તમસુરાધિપમીશપુત્રો
દુર્વારબાહુવિભવં  સુરસૈનિકૈસ્તમ્ ।
દૃષ્ટ્વા યુગાન્તદહનપ્રતિમાં મુમોચ
શક્તિં  પ્રમોદવિકસદ્વદનારવિન્દઃ ॥ ૧૭.૪૯॥
ઉદ્દ્યોતિતામ્બરદિગન્તરમંશુજાલૈઃ
શક્તિઃ પપાત હૃદિ તસ્ય મહાસુરસ્ય ।
હર્ષાશ્રુભિઃ સહ સમસ્તદિગીશ્વરાણાં
શોકોષ્ણબાષ્પસલિલૈઃ સહ દાનવાનામ્ ॥ ૧૭.૫૦॥
શક્ત્યા હૃતાસુમસુરેશ્વરમાપતન્તં
કલ્પાન્તવાતહતભિન્નમિવાદ્રિશ્રૃઙ્ગમ્  ।
દૃષ્ટ્વા પ્રરુઢપુલકાઞ્ચિતચારુદેહા
દેવાઃ પ્રમોદમગમંસ્ત્રિદશેન્દ્રમુખ્યાઃ ॥ ૧૭.૫૧॥
યત્રાપતત્સ દનુજાધિપતિઃ પરાસુઃ
સંવર્તકાલનિપતચ્છિખરીન્દ્રતુલ્યઃ ।
તત્રાદધાત્ફણિપતિર્ધરણીં  ફણાભિ-

સ્તદ્ભૂરિભારવિધુરાભિરધો વ્રજન્તીમ્ ॥ ૧૭.૫૨॥
સ્વર્ગાપગાસલિલસીકરિણી સમન્તાત્
સૌરભ્યલુબ્ધમધુપાવલિસેવ્યમાના ।
કલ્પદ્રુમપ્રસવવૃષ્ટિરભૂન્નભસ્તઃ
શમ્ભોઃ સુતસ્ય શિરસિ ત્રિદશારિશત્રોઃ ॥ ૧૭.૫૩॥
પુલકભરવિભિન્નવારબાણા
ભુજવિભવં બહુ તારકસ્ય શત્રોઃ ।
સકલસુરગણા મહેન્દ્રમુખ્યાઃ
પ્રમદમુખચ્છવિસમ્પદોઽભ્યનન્દન્ ॥ ૧૭.૫૪॥
ઇતિ વિષમશરારેઃ સૂનુના જિષ્ણુનાજૌ
ત્રિભુવનવરશલ્યે પ્રોદ્ધૃતે દાનવેન્દ્રે ।
બલરિપુરથ નાકસ્યાધિપત્યં પ્રપદ્ય
વ્યજયત સુરચૂડારત્નઘૃષ્ટાગ્રપાદઃ ॥ ૧૭.૫૫॥

ઇતિ શ્રીકાલિદાસકૃતૌ કુમારસમ્ભવે મહાકાવ્યે
તારકાસુરવધો નામ સપ્તદશઃ સર્ગઃ સમ્પૂર્ણઃ ॥ ૧૭॥
કુમારસમ્ભવઃ

